
КРЫНІЦЫ СЯРЭДНЕВЯКОВАЙ ГІСТОРЫІ БЕЛАРУСІ

I. ДАКУМЕНТАЛЬНЫЯ КРЫНІЦЫ
1. ЗАКАНАДАЎЧЬІЯ ДАКУМЕНТЫ





1.1. АГУЛЬНАЯ ХАРАКТАРЫСТЫКА


Закон - нарматыўна-прававы акт, які мае вышэйшую юрыдычную сілу. Дакументы заканадаўства - гэта юрыдычныя дакументы, якія выдаюцца вышэйшымі органамі дзяржаўнай улады і маюць вышэйшую юрыдычную сілу ў межах пэўнага дзяржаўнага ўтварэння. Усе астатнія дакументы права павінны адпавядаць законам, прынятым у краіне.

1.2. МАТЭРЫЯЛЫ ЗАКАНАДАЎСТВА ЗЯМЕЛЬ РУСІ ІX - ХІІІ СТ.


На ранніх этапах развіцця дзяржавы закон амаль не адрозніваецца ад судзебнага рашэння па прыватным пытаню. Так, у Кароткай рэдакцыі «Рускай праўды» за забойства канюшага - штраф 80 грывен, «яко установил Изяслав в своем конюсе, яко же убили Дорогобузьци». Найбольш значныя нормы агульнарускага права X ст («закона рускага») змяшчаюцца ў дагаворах Русі з Візантыяй 911 і 944 гг. Так, згодна артыкулу дагавора 944 г., злодзей павінен вярнуць не толкі ўкрадзеную рэч, але і заплаціць яе кошт, а калі прадаў украдзенае, то заплаціць у падвоеным памеры («сугубо»). Дагавор змяшчае такую прававую норму, як права кроўнай помсты. Наступны артыкул дагавора ўстанаўлівае, што за ўдар мячом, кап'ём ці іншай якой зброяй вінаваты павінен заплаціць 5 літраў срэбра «па закону рускаму». Грашовы штраф за такі ўчынак прадугледжвае і «Руская праўда».


«Руская праўда» - першы з дайшоўшых да нас сістэматычных зборнікаў права ўсходнеславянскіх (рускіх) зямель X - XII ст. Яна не з'яўляецца заканадаўчым помнікам у сучасным сэнсе гэтага тэрміна, хоць і заснавана на асобных княжацкіх пастановах («Праўда Яраслава», «Устаў Уладзіміра Манамаха»). У дайшоўшых да нас рэдакцыях «Руская праўда» - гэга звод пастаноў і судовых звычаяў. Адначасовае распаўсюджванне ўсіх гэтых прававых нормаў на тэрыторыі Беларусі азначанага часу можна аспрэчваць. Але нельга адмаўляць уплыў «Рускай праўды» на так званае мясцовае звычаёвае права і наступныя кодэксы права (Судзебнік Казіміра IV 1468 г. і інш.).


«Руская праўда» з'яўляецца каштоўнай крыніцай для вывучэння сацыяльна-эканамічнай гісторыі ўсходнеславянскіх («рускіх») зямель. Яна характарызуе становішча халопаў і смердаў; толькі з гэтай крыніцы мы даведваемся аб існаванні такой феадальна-залежнай катэгорыі, як закуп. Падрабязная «Руская праўда» яскрава акрэслівае быт феадальнай грамадскай вярхушкі і купецтва, расказвае аб актыўнай гандлёвай дзейнасці. Яна змяшчае звесткі якраз аб тых баках жыцця, якія недастаткова ці ўвогуле не асветлены ў летапісах.


Кіеўская Русь (Кіеўская дзяржава) аб'яднала ўсходнеславянскія землі толькі на кароткі час (Полацкае княства ўваходзіла ў яе склад крыху больш за 70 гадоў). Гэтая «шматковая» дзяржава аб'ядноўвала землі, дзе дзейнічала сваё мясцовае звычаёвае права. Насельніцтва кожнай зямлі «имяху бо обычаи свои, и закон отец своих и преданья, каждо свой нрав».


Звычаёвым правам у перыяд ранняга сярэднявечча рэгуляваліся ўсе сферы грамадскага жыцця: структура і кампетэнцыя дзяржаўных устаноў, правы і абавязкі розных класаў, саслоўяў і сацыяльных груп насельніцтва, грамадскія, сямейна-шлюбныя, зямельныя, судова-працэсуальныя, крымінальныя і іншыя праваадносіны.


Першыя запісы звычаёвага права Беларусі былі зроблены ў граматах і дагаворах Полацка, Віцебска і Смаленска з Рыгай і Лівонскім ордэнам. Першы з іх (1229 г.) захаваўся ў некалькіх спісах, магчыма, перакладзеных з латыні. Значная ўвага ў дагаворах надавалася нормам крымінальнага і грамадзянскага права. Так, артыкулы 1, 2, 3 прадугледжвалі пакаранне за забойства і калецтва чалавека. За забойства вольнага чалавека спаганялася 10 грыўняў срэбра, у той жа час за халопа (раба) толькі грыўня срэбра. Цікава тое, што чалавек, нават будучы халопам, мог самастойна ўдзельнічаць у замежным гандді і адказваць за даўгі ўласнай маёмасцю (арт. 7). Нормы звычаёвага права змяшчаюцца таксама ў дагаворах палачан і віцяблян з Рыгай і Лівонскім ордэнам, у граматах, дадзеных гэтым землям вялікімі князямі літоўскімі; адпаведнік такіх нормаў знаходзім у Статутах Вялікага княства Літоўскага і г. д.1


Але ўжо з XIV ст. пачынае развівацца заканадаўства, якое паступова абмяжоўвае звычаёвае права. Найперш азначаны працэс адбываецца ў форме прывілеяў (грамат), у якіх юрыдычна замацоўваліся правы і льготы феадалаў, акрэслівалася прававое становішча саслоўя шляхты, аўтаномныя правы некаторых зямель. Гістарычна гэта звязана з афармленнем магутнага дзяржаўнага ўтварэння эпохі сярэднявечча -Вялікага княства Літоўскага.

1.3. ЗАКАНАДАЎСТВА ВЯЛІКАГА КНЯСТВА ЛІТОЎСКАГА
1.3.1. Агульная характарыстыка

Да XVI ст. выключнае права выдання законаў меў гаспадар, вялікі князь літоўскі. Паколькі вялікі князь увасабляў вышэйшую заканадаўчую, выканаўчую і судовую ўладу, вельмі складана (а часам увогуле немагчыма) адрозніць велікакняжацкія распараджэнні ад заканадаўчьгх дакументаў.


Статут 1529 г удакладняў, што законы выдаюцца гаспадаром «з ведомостью и порадою и с призволеньем рад наших великого князства Литовского». 

Статут 1566 г адлюстраваў узросшую ролю сейма (сойма) у дзяржаўным жыцці. Згодна з гэтым зводам законаў, апошнія выдаваліся гаспадаром пры згодзе сейма Вялікага княства Літоўскага. 3 1588 г права выдання законаў належала толькі сейму (пры захаванні за вялікім князем і панамі-радай заканадаўчай ініцыятывы). Такім чынам, развіццё заканадаўства з 1588 г да апошніх гадоў існавання Вялікага княства Літоўскага адбывалася шляхам прыняцця пастаноў сейма («канстытуцый»), якія дапаўнялі нормы Статута.


Адсутнасць дакладнага размежавання ў XII - XV ст. паміж актам і законам, распараджэннем выканаўчай улады, паміж дзяржаўным і прыватным правам вызначае існаванне ў гэты перыяд шмат прамежкавых (пераходных) груп. Адной з іх з'яўляюцца т зв устаўныя граматы лісты, асобныя з якіх датычыліся абмежаванай тэрыторыі ці групы асоб Устаўныя граматы вялікіх князеў літоўскіх класіфіцыруюць па тыпах ільготныя, даравальныя (ці жалаваныя) і ахоўныя (ці падвярджальныя) - і па відах земскія, абласныя, гарадам ці групам насельніцтва, канкрэтным асобам. Гісторык права М. Ясінскі менавіта ільготныя граматы назваў «прывілеяй у непасрэдным сэнсе гэтага слова». Аднак у сучаснай беларускай гістарычнай літаратуры тэрмін «прывілей» (ад лац. асаблівы закон) ужываецца ў шырокім сэнсе, тоесны «грамаце» - у якасці вызначэння заканадаўчых актау, якімі вялікія князі ці каралі надавалі або пацвярджалі выключныя правы пануючага класа, саслоўя, пэўных сацыяльных ці этна-рэлігійных груп. Такім чынам, класіфікацыя прывілеяў у апошнім значзнні супадае з класіфікацыяй грамат.


У XV - XVI ст. шэраг заканадаўчых дакументаў (канстытуцыі, статуты, сеймавыя ўхвалы) называўся ўставамі. Найбольш вядомая «Устава на валокі» 1557 г - закон аб правядзенні валочнай памеры ў Вялікім княстве Літоўскім, выдадзены вялікім князем Жыгімонтам II Аўгустам і панамі-радай. Разам з тым трэба мець на ўвазе, што ўставамі называлі і распараджэнні ваявод, якія, зразумела, не з'яўляюшда помнікамі права.

Узмацненне цэнтральнай улады ў XV ст. дазволіла пачаць выпрацоўку кодэксаў права - агульных для ўсёй дзяржавы заканадаўчых нормаў. Першы кодэкс у адным спісе меў назву «Судзебнік». Тэрмін «Судзебнік» у якасці вызначэння заканадаўчага кодэкса ў Вялікім княстве Літоўскім распаўсюджвання не атрымаў. Але існавалі маскоўскія Судзебнікі 1497 і 1550 гг.


Найбольш буйныя зборы законаў феадальнага права ў княстве атрымалі назву статутаў (ад лац. пастанова). У Польшчы Вісліцкі статут быў прыняты ў 1347 г., у Вялікім княстве Літоўскім - першы - у 1529 г., другі у 1566 г. і трэці - у 1588 г. Статуты падзяляліся на раздзелы і асобныя артыкулы. Уступалі ў дзеянне пасля прыняцця на агульных сеймах і канфірмацыі (ад лац. зацвярджэнне).

Яшчэ адным з найбольш распаўсюджаных відаў заканадаўчых актаў з'яўляюцца канстытуцыі (ад лац. лад) - пастановы сейма Рэчы Паспалітай. Яны мелі сілу закону ў Вялікім княстве Літоўскім, калі прымаліся ў дачыненні да тэрыторыі ўсёй Рэчы Паспалітай і былі абвешчаны на сеймах або калі прынятыя рашэнні датычыліся толькі княства. Як правіла, апошнія ў сеймавых дакументах вылучаліся ў самастойны раздзел. Урэшце, прыняты ў 1791 г. асноўны закон Рэчы Паспалітай таксама меў назву «канстытуцыя», але, каб падкрэсліць яго значэнне, слова «канстытуцыя» пішуць з вялікай літары2 .

1.3.2. Прывілеі, іх класіфікацыя, роля прывілеяў у 
працэсе афармлення саслоўных правоў магнатаў і шляхты

Як ужо адзначалася вышэй, прывілеі падзяляліся на ільготныя, даравальныя і ахоўныя. Былі земскія (пашыраліся на ўсіх феадалаў), гарадам, абласныя, валасныя (толькі для пэўнай тэрыторыі), прывілеі для асобных груп насельніцтва.


Першымі агульнадзяржаўнымі (земскімі) прывілеямі лічацца прывілеі, выдадзеныя ў 1387 г. вялікім князем Ягайлам аб ільготах феадалам за пераход у каталіцтва (20.2.1387), аб вызваленні каталіцкага духавенства і яго маёнткаў ад дзяржаўных павіннасцей і падаткаў (22.2.1387). Гарадзельскі прывілей 1413 г. пашырыў правы феадалаў-католікаў, а ў 1432 - 1434 гг. яны былі распаўсюджаны на ўсю шляхту. Праваслаўныя феадалы, як і феадалы-католікі, атрымалі права насіць гербы і карыстацца іншымі знакамі рыцарскай годнасці. Былі створаны прававыя перадумовы для аб'яднання і вылучэння саслоўя шляхты, незалежна ад веравызнання.


Афармленне саслоўных правоў шляхты ў Вялікім княстве Літоўскім у XV ст. суправаджалася ўзмацненнем улады феадалаў над сялянамі. Прывілеем 02 05 1447 г вялікі князь Казімір IV забараніў пераход сялян ад аднаго феадала да другога (у асобных выданнях прывшей датуецца памылкова 02 05 1457 г.).


«Феадальнай канстытуцыяй» называюць прывілей вялікага князя літоўскага Аляксандра 1492 г , які абмежаваў уладу вялікага князя панамі-радай. Прывілей таксама вызначыў асновы адміністрацыйнага, грамадзянскага, крымінальнага права, што пасля ўвайшлі ў статуты. Апошнімі напярэдадні прыняцця статута 1529 г сталі прывілеі Жыгімонта I Старога 1506 і 1522 гг , у якіх пацвярджаліся ўсе падараваныя раней правы саслоўю феадалаў у княстве. Яны нібы завяршалі першы этап развіцця дзяржаўнага права ў форме прывілеяў.

Другім відам прывілеяў з'яўляюцца абласныя прывілеі М Ясінскі называе іх «даравальнымі граматамі ахоўнага характару».3  Такім чынам, ен штучна аб'ядноўвае два тыпы грамат даравальныя і ахоўныя (пацвярджальныя). Сапраўды, большасць грамат была выдадзена вялшм князем літоўскім ускраінным землям княства ў напружаныя моманты барацьбы за іх з Маскоўскай дзяржавай. Галоўным было абяцанне «старыны не рухаем, а навіны не ўводзім». Для характарыстыкі мясцовага права трэба мець на ўвазе, што ў граматах пералічваюцца не ўсе нормы, а толькі тыя, што маглі быць парушаны з боку велікакняжацкай улады або яе прадстаўнікоў на месцах. Ахоўныя граматы (прывілеі) змяшчаюць папярэднія, пацвярджаючыя іх нормы. Самыя старажытныя нормы прывілеяў былі выпрацаваны на працяту доўгага часу, калі асобныя княствы (вобласці) выступалі як самастойныя дзяржавы, якія, прымаючы да сябе таго ці іншага князя, заключалі з ім дагавор (рад). Уключэнне іх у склад ахоўньгх грамат дае цікавы матэрыял ддя характарыстыкі адміністрацыйна-тэрытарыяльнай будовы і ўмоў складвання Вялікага княства Літоўскага як дзяржавы Абласныя прывілеі з'яўляюцца таксама каштоўнай крыінцай і пры вызначэнні гісторыі мясцовых органаў дзяржаўнага кіравання. У прыватнасці, тут змяшчаецца ўпамінанне аб такіх службовых асобах, як цівун, лоўчы, падвойскі, гараднічы і некаторыя іншыя. Для поўнай характарыстыкі гэтага віду прывілеяў трэба яшчэ адзначыць, што большасць з выдадзеных усходнім абласцям княства прывілеяў складзена на «рускай» (старажытнабеларускай) мове.


Адным з найбольш распаўсюджаных відаў прывілеяў з'яўляюцца прывілеі гарадам на магдэбургскае права. Даравальнымі граматамі гарадам вярхоўная ўлада забяспечвала іх жыццяздольнасць як цэнтраў рамяства і гандлю, вызначала становішча гараджан як саслоўя феадаль-нага грамадства («мяшчане»). Першымі дакументамі, спецыяльна выдадзенымі толькі для гараджан былі граматы (прывілеі) жыхарам гарадоў Вільні (1387) і Бярэсця (1390). На працягу XV і XVI ст граматы на магдэбургскае права атрымалі іншыя буйныя гарады Беларусі. У іх змяшчаліся найперш агульныя, характэрныя для многіх гарадоў прававыя нормы. Разам з тым прывілеі рэгламентавалі павіннасці гараджан, якія раней вызначаліся нормамі звычаёвага права і якія ў розных гарадах былі неаднолькавымі. Першаступеннае значэнне ў граматах надавалася нормам, што ўстанаўлівалі парадак утварэння і кампетэнцыю гарадскіх органаў кіравання.

Прывілеі на магдэбургскае права шэрагу гарадоў выдаваліся па некалькі разоў (у выніку пашырэння правоў, страты арыгінала і г. д.). Так, Магілёў атрымаў магдэбургскае права ў 1561 г., а ў 1577 г. - прывілей на вялікае магдэбургскае права. У асобных публікацыях (напрыклад, у «Актах Заходняй Расіі») змешчаны пацвярджальныя прывілеі без спасылкі на тое, калі горад атрымаў права ўпершыню.


Сярод прывілеяў патрэбна адзначыць таксама граматы асобным групам насельніцтва яўрэям і татарам. Першы прывілей яўрэям на права іх пасялення ў Бярэсці выдадзены Вітаўтам ў 1388 г. Ён надаваў яўрэям шырокія правы ў фінансавай галіне і гандлі, рэгуляваў парадак разгляду судовых спраў паміж хрысціянамі і яўрэямі. Для характарыстыкі гэтай крыніцы важнае значэнне (як, дарэчы, і іншых) мае вызначэнне ўмоў яе ўзнікнення: пачатак барацьбы Вітаўта за ўладу ў Вялікім княстве Літоўскім і патрэба ў істотнай фінансавай падтрымцы. Граматы яўрэям выдаваліся таксама Аляксандрам і іншымі князямі. У далейшым правы і абавязкі такіх груп насельніцтва, як яўрэі і татары, рэгламентаваліся як статутамі, так і асобнымі граматамі (грамата татарам 1568 г. і г. д.).

1.3.3. Судзебнік Казіміра IV, яго месца ў сістэме 
развіцця заканадаўства Вялікага княства Літоўскага


Ускладненне характару дзяржаўнага жыцця патрабавала забяспечыць адзінства права для ўсёй дзяржавы. Першая спроба ўсталяваць адзінства прававых нормаў на ўсёй тэрыторыі, абмежаваць самавольства суддзяў, а таксама ўзмацніць прававую ахову феадальнай маёмасці і ўвесці жорсткія меры пакарання злачынцаў была зроблена ў Судзебніку 1468 г.


Арыгінал Судзебніка не захаваўся да нашых дзён, маюцца толькі тры яго спісы, датаваныя 70 - 80-мі гг. XVI ст. Упершыню гэты заканадаўчы дакумент быў апублікаваны I. Даніловічам у 1826 г. у 1-м томе «Актов, относящихся к истории Западной России» (Спб., 1846). Побач з назвай «судзебнік» ужываліся яшчэ «ліст», «статут», «закон». Магчыма, тэрмін зацвердзіўся ў гістарычнай літаратуры пад уздзеяннем таго факта, што «судзебнікамі» называліся шырокавядомыя дакументы заканадаўства Маскоўскай дзяржавы 1497 і 1550 гг 


Фармуляр Судзебніка маладаследаваны, паколькі арыгінал яго не захаваўся, а рэканструкцыя ўскладняецца адсутнасцю аналогіі з сучаснымі яму помнікамі права Вялікага княства Літоўскага Агульнапрызнаным лічыцца зроблены М Ф Уладзімірскім-Буданавым падзел Судзебніка на 25 артыкулаў. У яго структуры вызначаюцца тры часткі, якія найперш датычацца сферы крымінальнага права:1) вызначэнне адказнага за здзейснены крымшальны ўчынак (7 - 8), 2) парадак звароту ў суд (9 - 11), 3) вызначэнне пакаранняў за розныя крымшальныя ўчынкі. Сярод іх крадзеж з доказамі злачынства і без, наезды, зямельныя справы, утойванне ўкрадзеных рэчаў, крадзеж людзей і чэлядзі, невыкананне маставой павіннасці і г д


Судзебнж Казіміра IV 1468 г у сістэме развіцця заканадаўства Вялікага княства Літоўскага дазваляе прасачыць, як на аснове мясцовага звычаёвага права з улікам агульнаеўрапейскіх прававых традыцый і судова-адміністрацыйнай практыкі фарміраваліся агульнадзяржаўныя заканадаўчыя нормы. Па звычаёваму праву агульнай мэтай пакарання была кампенсацыя пацярпеўшаму прычыненай шкоды і спыненне злачыннай дзейнасці. Пры гэтым цяжар гэтай кампенсацыі часам ускладаўся не толькі на сям'ю, але і на вёску, горад. У Судзебніку 1468 г ужо прысутнічае індывідуалізацыя пакарання злачынец павшен быў несці адказнасць перад законам і ніякі выкуп не пазбаўляў яго ад пакарання. Заўважана ўзмацненне пакарання за парушэнне маёмасных правоў, што адлюстроўвала высокі этап грамадскага развіцця, для якога характэрна ўзмацненне карных функцый дзяржавы і рост феадальнай залежнасці сялянства. Разам з тым Судзебнік Казіміра IV не з'яўляўся яшчэ агульнадзяржаўным кодэксам, ен толькі дапаўняў нормы агульназемскіх прывілеяў. Гэта быў першы крок да кадыфікацыі і сістэматызацыі феадальнага права, завершаны выданнем трох статутаў Вялікага княства Літоўскага - у 1529, 1566 і 1588 гг.

1.3.4. Статуты (1529, 1566, 1588 гг.) як гістарычная крыніца


Праца па падрыхтоўцы першага Статута Вялікага княства Літоўскага вялася на працягу некалькіх гадоў першай чвэрці XVI ст. Да 1522 г быў падрыхтаваны праект Статута, але не быў зацверджаны. Ён уведзены толькі з 29 09 1529 г.


Статут быў, па сутнасш, зводам законаў на аснове кадыфікацыі і сістэматызацыі нормаў мясцовага звычаевага права, пастаноў дзяржаўных і судовых устаноў, прывілеяў.  Прозвішчы складальнжаў невядомыя. Не зусім абгрунтавана меркаванне, што ў складанні і рэдагаванні Статута прымаў удзел Ф Скарына.


Статут складаўся з 13 раздзелаў і 244 артыкулаў. Пазней былі ўнесены дапаўненні, у выніку якіх колькасць артыкулау павялічылася да 283. Першы Статут 1529 г. пашыраўся ў рукапісных спісах (копіях). Першапачатковы яго спіс, зроблены ў Вільні на старабеларускай мове, не дайшоў да нашага часу. Захаваліся 4 спісы на «рускай» (старажытнабеларускай), 3 перакладныя (лацінская і польская мовы) і 4 спісы XIX ст. Спісы названы па прозвішчах іх уладальнікаў або месцах захавання. Упершыню надрукаваны на беларускай мове ў 1841 г. у Познані, у 1854 г - кірыліцай у Маскве.


У Статут 1529 г былі ўпершыню ўнесены нормы, што ў пэўнай ступені абмяжоўвалі правы магнатаў, абвяшчалася правіла, згодна з якім усе асобы (і ўбогія, і багатыя) павінны былі судзіцца згодна з гэтым Статутам. Вялікі князь абавязваўся захоўваць тэрытарыяльную цэласнасць дзяржавы, не дапускаць іншаземцаў на дзяржаўныя пасады, не даваць ім маёнткаў, зямель, чыноў, захоўваць існуючыя законы. Такім чынам, павялічвалася ступень дэкларатыўнасці, увогуле характэрная для большасці заканадаўчых актаў. Статут пацвярджаў прынцып індывідуальнай адказнасці, рэгламентаваў удзел абаронцаў у працэсе. Урэшце абараняцца перад судом і даказваць сваю невінаватасць абвінавачаны павінен быў сам. Але калі ен не мог здзяйсняць абарону самастойна, то даручаў гэта свайму верніку ці пракуратару. Калі першы -проста давераная асоба абвінавачанага, то другі - прафесійны юрыст-павераны (шляхціц), які займаўся адвакацкай практыкай.


Рост і ўмацаванне феадальнай уласнасці, пашырэнне правоў шляхты і антыфеадальныя выступленні сялянства патрабавалі ў сярэдзше XVI ст. змен у заканадаўстве. У 1551 г. для падрыхтоўкі новага статута была створана камісія з 5 католікаў і 5 праваслаўных. Падрыхтаваны ўжо ў 1561 г., ён быў зацверджаны толькі ў сакавіку 1566 г. У Статут былі ўпісаны Віленскі прывілей 1563 г., які ў чарговы раз дэклараваў ураўнаванне ў правах католікаў і праваслаўных, і Бельскі прывілей 1564 г., які гарантаваў неўмяшанне адміністрацыі (ваявод і старастаў) у судовыя справы шляхты.  Асноўнымі крыніцамі Статута 1566 г, акрамя таго сталі іншыя агульназемскія і абласныя прывілеі (граматы), Судзебнік 1468 г , Статут 1529 г і некаторыя нормы звычаёвага права.


Як і Статут 1529 г , другі Статут Вялікага княства Літоўскага не быў у XVI ст надрукаваны. Вядома 58 яго стсаў 13 на старажытна-беларускай, 40 на польскай і 5 на лацінскай мовах. Першая (і пакуль адзіная) яго публікацыя - у 1855 г. («Временник императорского московского общества истории и древностей российских» Кн. 23). У Статуце 1566 г. захавана з невялікімі зменамі структура Статута 1529 г. Усяго раздзелаў 14 (у параўнанні з папярэднім вызначаны асобна раздзел 4 судовы лад і судовы працэс). Зацвярджалася стварэнне падкаморскіх (межавых) і земскіх (шляхецкіх) судоу. Абвяшчалася прэзумпцыя невінаватасці (раздзел 14, арт 2); непаўналетнія маглі быць пакараны толькі пасля 14 гадоў.


Імкненне шляхты і магнатаў Вялікага княства Літоўскага да адраджэння самастойнасці сваёй дзяржавы, жаданне ў большай ступені ўлічыць змены ў сацыяльна-эканамічным жыцці краіны прадвызначалі пачатак працы над новым зборам законаў (статутам). Да канца 1584 г. яна была амаль завершана, але, паколькі новы Статут ігнараваў акт Люблінскай уніі 1569 г , Польшча не згаджалася зацвердзіць яго на агульным сейме Рэчы Паспалітай. У выніку Статут быў зацверджаны велікакняжацкім прывілеем 28. 1. 1588 г. (гэта мусіў зрабіць Жыгімонт III, каб захаваць велікакняжацкі трон).

Трэці Статут Вялікага княства Літоўскага дзейнічаў з 1589 г , а пасля ўключэння Беларусі ў склад Расійскай імперыі - у Віцебскай і Магілёўскай губернях - да 1832 г , у Віленскай, Гродзенскай і Мінскай губернях - да 1840 г.


Крыніцамі для распрацоўкі Статута сталі Статуты Вялікага княства Літоўскага 1529 і 1566 г, сеймавыя пастановы 1573, 1578, 1580, 1584 гг , каралеўскія прывілеі, пастановы павятовых сеймікаў. Статут меў 14 раздзелаў і 488 артыкулаў. У раздзелах 1-4 змяшчаліся нормы дзяржаўнага права і судовага ладу, 5-10 і часткова 13 - шлюбна-сямейнага, зямельнага і грамадзянскага права, 11-12, 14 і часткова 13 - крымінальнага права. Статут быў падрыхтаваны ў перыяд, калі каралем і вялікім князем быў Стэфан Баторый (1576-1586), на высокім тэарэтычным узроўні кваліфікаванымі правазнаўцамі, працай якіх кіравалі А. Валовіч і Л Сапега.

Статут 1588 г заканадаўча аформіў захаванне Вялікага княства Літоўскага як дзяржавы, насуперак акту Люблінскай уніі абвяшчаў ідэю верацярпімасці, забараняў перадачу вольнага чалавека за даўгі або злачынства ў няволю, прадугледжваў крымінальную адказнасць шляхціца за забойства простага чалавека. Статут быў надрукаваны на старажытнабеларускай мове ў 1588 г. у Віленскай друкарні Мамонічаў пад наглядам Л. Сапегі, у 1614 г. выдадзены на польскай мове (перадрукоўваўся ў 1619, 1648, 1694, 1744, 1786, 1819 гг. ), у 1811 г. на рускай мове ў Пецярбургу. Меў вялікі ўплыў на працэс кадыфікацыі рускага права, падрыхтоўкі Саборнага ўлажэння 1649 г. Найбольш поўнае сучаснае выданне ажыццёўлена ў 1989 г. 7 

1.3.5. Пастановы (канстытуцыі) сеймаў Вялікага княства 
Літоўскага і Рэчы Паспалітай


Да 1569 г. (Люблінскай уніі) пастановы сейма называліся часцей ухваламі. У Статуце 1588 г. ужываюцца абодва тэрміны. Канстытуцыі сеймаў Рэчы Паспалітай падзяляліся на тры групы: 1) тыя, што датычылі ўсёй Рэчы Паспалітай; 2) рашэнні, якія датычылі толькі Польшчы; 3) рашэнні, якія мелі сілу толькі ў Вялікім княстве Літоўскім. Як правіла, апошнія ў сеймавых дакументах вылучаліся ў спецыяльны раздзел. 
Працэс прыняцця заканадаўчых рашэнняў у сейме складаўся з некалькіх стадый: 1) падрыхтоўка законапраекта, 2) абмеркаванне і прыняцце яго, 3) абнародаванне закона. Падрыхтоўка законапраекта ажыццяўлялася дзяржаўнай канцылярыяй і спецыяльна створанан камісіяй. Заканадаўчая ініцыятыва належала вялікаму князю і радзе. Абмеркаванне і прыняцце Канстытуцыі праходзілі ў абедзвюх палатах сейма - сенаце і пасольскай палаце («избе»). Канчаткова закон рэдагаваў кароль. Канстытуцыі абнародаваліся на спецыяльных сейміках, пасля ўпісваліся ў адпаведныя кнігі, а таксама ў Метрыку Вялікага княства Літоўскага (гл. раздзел 3 «Матэрыялы справаводства»), з 1732 г. друкаваліся ў зборы законаў і акгаў (Voluminа legum). Апопшяе выданне складзена паводле храналагічнага прынцыпу і ахоплівала перыяд ад 1317 г. да 1782 г., аднак не з'яўлялася афіцьійным і не змяшчала ўсіх законаў Рэчы Паспалітай. Да таго ж шэраг дакументаў запазычаны з прац асобных даследчыкаў.


Канстытуцыяй таксама называюць прыняты Чатырохгадовым сеймам Закон аб урадзе 3 мая 1791 г. Гэты заканадаўчы акт складаўся з прэамбулы і 11 раздзелаў. Канстытуцыя вызначала правы і абавязкі ўсіх саслоўяў. Прадугледжвалася размежаванне «трох улад»; заканадаўчай, выканаўчай і судовай (сейм, урад, судовыя органы). Дзякуючы Канстьггуцыі ў Рэчы Паспалітай была зроблена спроба ажыццявіць прынцып парламенцкага спосабу кіравання, але яе палажэнні не былі поўнасцю ажыццёўлены па прычыне бунту рэакцыйных колаў, якія абвясцілі вясной 1792 г. у горадзе Таргавіцы канфедэрацыю і стварылі ўмовы для ўмяшання замежньгх дзяржаў.

2. АКТАВЫЯ МАТЭРЫЯЛЫ

2.1. АГУЛЬНАЯ ХАРАКТАРЫСТЫКА


Ужо ў Старажытным Рыме назоўнік асtus разумелі як «дзеянне, акт, учынак». Тэрмін «акт» у значэнні «дакумент» паходзіць, верагодна, ад формулы асtus est («здзейснена»), якая ўжывалася ў заключнай частцы старажытнарымскіх дакументаў. У беларускай прававой лексіцы тэрмін «акт» стаў шырока ўжывацца толькі з XVIII ст. У сучаснай гістарычнай літаратуры тэрмін «актавыя магэрыялы» ўжываецца ў шырокім і вузкім сэнсе слова. У шырокім - гэта ўсе дакументы ўвогуле (найчасцей - у дачыненні да заканадаўчых дакументаў). Такое разуменне тэрміна «акт» у большай ступені з'яўляецца прымальным для таго перыяду развіцця (найперш па гісторыі манархічных дзяржаў), калі размежавання паміж заканадаўчай і выканаўчай уладай не існавала. У вузкім значэнні: акты гістарычныя гэта дакументы, у якіх у форме пэўных юрыдычных нормаў зафіксаваны эканамічныя ці палітычныя здзелкі, дагаворы паміж прыватнымі асобамі, прыватнымі (юрыдычнымі ці фізічнымі) асобамі і дзяржавай. Менавіта апошняга вызначэння прытрымліваецца аўтар вядомага падручніка па актаваму крыніцазнаўству (дыпламатыцы) С. М. Каштанаў . У далейшым будзем разглядаць тэрмін «актавыя матэрыялы» ў яго вузкім значэнні.

2.2. ВІДЫ АКТАЎ

Класіфікацыя актавых матэрыялаў вельмі складаная. Гэта вызначаецца як велізарнай колькасцю іх разнавіднасцей (вядома не менш як 150), так і шматбаковасцю кожнага акта, цесным перапляценнем у актах самых розных аспектаў эканамічнай, сацыяльнай і палітычнай гісторыі. Магчыма, таму класіфікацыі паводле тэматыка-храналагічнага (С. М. Каштанаў) і сацыяльна-прававога (А. В. Мураўёў) прынцыпу не замацаваліся ў крыніцазнаўчай практыцы. Найбольш устойлівым застаецца падзел усіх актаў на публічнаправавыя (урадавага паходжання) і прыватнаправавыя (заключаныя паміж прыватнымі асобамі). Пры гэтым адны акты маюць канстуітыўны, пасведчаны характар (змяшчаюць пэўныя прававыя нормы). Яны з'яўляюцца падставай для прызнання пэўных праваадносін здзейсненымі і не патрабуюць дадатковага пацвярджэння. Пасведчанымі з'яўляюцца ўсе публічнаправавыя акты.


Другая частка актаў мае характар паведамленняў, г. зн. складаецца для паведамлення («памяці») аб здзейсненых праваадносінах (здзелцы). Апошні від актаў патрабуе ўказання часу, абставін заключанай здзелкі і прысутных пры гэтым сведак, якія пры неабходнасці могуць пацвердзіць рэальнасць таго, што адбылося. Так, артыкул 1 раздзела 7 Статута 1588 г. патрабаваў, каб пагадненні пра нерухомую маёмасць заключаліся ў пісьмовай форме ў прысутнасці сведак і заносіліся ў актавыя кнігі. Калі ж у актавым пратаколе акта не знаходзілі, то ён прызнаваўся падробным (несапраўдным).

2.3. АКТАВЫ ФАРМУЛЯР


Кожны асобны акт складаецца з граматычна закончаных сказаў, раздзеленых пры публікацыі кропкай («формул», ці «клаўзул») Уся сума формул акта называецца фармулярам.


У развітым відзе ўсе акты маюць тры асноўныя часткі 1) пачатковы пратакол, дзе ёсць прысвячэнне Богу (инвакацыя), указанне, ад каго зыходзіць акт, ці імёны ўдзельнікаў здзелкі, вызначаюцца асобы, якім адрасуецца дакумент (інскрыпцыя), ёсць прывітанне (салютацыя), 2) асноўную частку, якая ўключае прэамбулу (з аб'яўленнем вышэйшай мэты складання акта), вызначэнне сутнасш справы, забарону пад пагрозай божай кары ці штррафа парушаць распараджэнне (пагадненне), пасведчанне аб замацаванш дакумента подпісам і г д, 3) канчатковы пратакол (яго канцылярыя), дзе есць формулы аб тым, калі і кім напісаны акт, пазначаны сведкі заключанай здзелкі (у паведамленых актах). Подпісы і пячаткі прымыкаюць непасрэдна да канчатковага пратакола


Азначаны «развіты» паводле фармуляра акт на практыцы меў свае асаблівасці і адрозненні ў залежнасці ад часу і абставіны яго складання, нават асобныя экземпляры аднаго і таго ж акта часам не супадалі. Таму С. М. Каштанаў называе гэтую агульную схему фармуляра ўмоўнай, вызначаючы ў ступені паглыблення ў спецыфіку актаў яшчэ такія фармуляры, як абстрактны (асобныя разнавіднасці актаў), канкрэтны (вызначэнне новых груп у межах кожнай разнавіднасці) і індывідуальны. Апошні з'яўляецца фармулярам асобна ўзятага тэксту.


Адзін з пачынальнікаў расійскага крыніцазнаўства В В Ключэўскі пісаў «Формулы ў актах ствараюцца з першых прыватных выпадкаў, якія ўдалося абагульніць у канцылярыях. Утварыўшыся раз і назаўседы, формулы ўстанаўліваліся ў актах пэўнага віду і з-за некаторага кансерватызму канцылярый прасцей гаворачы, з-за іх непаваротлівасці, жывуць цэлыя стагоддзі. Між тым жыццёвая практыка, адносіны змяняюцца». Выдатны гісторык трапна заўважыў тую акалічнасць, што фармуляры актаў могуць адставаць ад жыцця і не ўлічвапь гэтага нельга. Аднак дадзенае палажэнне нельга і абсалютызаваць. Практыка часам уплывала на фармуляр акта, і яго структура ўсе больш ускладнялася. Побач з устойлівымі выразамі-штампамі з'яўляліся апісанні, якія ўзніклі з-за неабходнасці ахарактарызаваць паняцці, што раней не сустракаліся ў тэкстах. Таму пры аналізе акта адным з важнейшых ято элементаў з'яўляецца параўнанне: вызначэнне тыповых і выпадковых формул, якое дазваляе акрэсліць месца кожнага акта ў пэўным прававым працэсе.


Другое патрабаванне пры вывучэнні фармуляра акта - вывучэнне ўсяго комплексу яго клаўзул (формул). Аналізуючы дагавор 1371 г. паміж маскоускім і літоўскім вялікімі князямі, Л У Чарапнін заўважыў, што ён «адрозніваецца непаслядоўнасцю. Пачатак дакумента як быццам гаворыць ад імя літоўскага князя Альгерда, а ў далейшым ад імя маскоўскіх прадстаўнікоў». Гэтае назіранне прымусіла аўтара больш уважліва прааналізаваць умовы заключэння дагавора. Выявілася, што на перамовы ў Маскву літоўскія паслы з'явіліся са сваім праектам. Аднак маскоўскі ўрад вылучыў сустрэчныя патрабаванні. Складзены ў выніку перагавораў адзін тэкст захаваў сляды прапаноў абодвух бакоў.

2.4. ЭТАПЫ РАЗВІЦЦЯ АКТАВЫХ МАТЭРЫЯЛАЎ

2.4.1. Актавыя матэрыялы Х-ХІІІ ст. («рускія» акты)


Да іх найперш патрэбна аднесці першыя міжнародныя пагадненні -дагаворы Русі з Візантыяй 911, 941, 971 гг., тэксты якіх змешчаны ў «Аповесці мінулых гадоў». У летапісе ёсць таксама ўказанні на артыкулы дагавора 907 г., але большасць даследчыкаў не лічыць іх рэальнымі. Растлумачыць, як трапілі дагаворы ў летапіс, складана. Магчыма, гэта былі перакладзеныя копіі. Ва ўсякім разе, аналіз пагадненняў дазваляе зрабіць вывад аб залежнасці тэксту дагавора 911 г. ад грэчаскага арыгінала. Факт сапраўднасці і верагоднасці тэксту дагавора 907 г. мае істотнае значэнне для вывучэння гісторыі Беларусі, паколькі ў ім Полацк упамінаецца сярод гарадоў, падуладных Кіеву(?), На гэтым грунтуецца думка аб падпарадкаванні Полацка «маці гарадоў рускіх» ужо з часоў паходу Алега (882 г.). Несапраўднасць гэтага дагавора дазваляе лічыць такое меркаванне далёкім ад рэчаіснасці.


Да найбольш ранніх рускіх актаў адносяцца царкоўныя ўставы. Вядомы ўстаў князя Уладзіміра Святаславіча - найстаражытнейшы акт, які вызначыў прававое становішча царквы. У яго аснову быў пакладзены дагавор Уладзіміра з жонкай Ганнай - сястрой візантыйскага імператара10 . Устаў Яраслава, падобна Уставу Уладзіміра, меў папярэднікам устаўную грамату - дамову князя з першым рускім мітрапалітам Іларыёнам. Гэты дакумент вызначаў становішча і структуру праваслаўнай царквы на ўсходнеславянскіх («рускіх») землях і таму шмат разоў перапісваўся. Вядома некалькі рэдакцый гэтага помніка. Адна з іх - «Світак Яраслаўля», апублікаваны ў 1846 г. I. I. Грыгаровічам11   . Гэтая рэдакцыя (якую называлі яшчэ «заходнерускай») вядома ў адным спісе пачатку XVI ст., дзе яна змешчана разам з граматай (прывілеем), якая дадзена вялікім князем літоўскім Аляксандрам архіепіскапу полацкаму і луцкаму Луку ў Вільні ў 1502 г. (7011, снеж. 26) і пацвярджае за ім правы праваслаўнай царквы ў аб'ёме, устаноўленым у «Світку».


У XII ст узнікаюць мясцовыя царкоўныя ўставы. Яны афармляюцца ў выглядзе устаўных грамат. У якасці прыкладу можна прывесці ўстаўную грамату Смаленскай епіскаіпіі. У рукапісе яна ўяўляе дакумент, які складаецца з 4 частак, што адрозніваюцца як па змесце, так і па палеаграфічных прыкметах. Усе гэтыя часткі звязаны з устанаўленнем матэрыяльных крыніц забеспячэння епіскапіі, хоць і адносяцда да рознага часу (1136 - 1150). Тут могуць быць вызначаны 1) устаўная грамата князя Расціслава Міхайлавіча, дадзеная Смаленскай епіскапіі; 2) пацвярджальная грамата епіскапа Мануіла; 3) княжацкі запіс аб перадачы егаскапскай кафедры зямельнай уласнасці з датай 6659 г; 4) запіс аб памерах грашовых і натуральных паступленняў кафедры з гарадоў Смаленскай зямлі


Як бачым, найстаражытнейшыя з дайшоўшых да нас актаў узніклі пераважна ў сферы грамадска-палітычных і сацыяльна-палітычных адносін.12   Акты сацыяльна-эканамічных адносш толкі зараджаліся Неабходнасць фіксавання ў юрыдычнай форме эканамічных, сацыяльных, палітычных узаемаадносін узнікла са стварэннем дзяржавы Але на раншм этапе развіцця феадалізму пры панаванні нормаў звычаевага права патрэба ў пісьмовым акце была нязначнай. Да таго ж, як вядома, умовы не спрыялі захаванню гістарычных дакументаў на Беларусі. Як вынік, па перыяду да XIV ст. актаў, што датычаць гісторыі Беларусі, амаль не захавалася. Значна ўзрастала колькасць актаў з XIV ст. Актавы матэрыял з гэтага часу становіцца масавым, што дазваляе весці яго вывучэнне комплексна.

2.4.2. Актавыя матэрыялы перыяду ВКЛ (сярэдзіна XIV - XVIII ст.)


Як вышэй адзначалася, адным з прамежкавых відаў дакументальных крыніц (паміж заканадаўчымі і актавымі матэрыяламі) з'яўляюцца даравальныя граматы («прывілеі»). У раздзеле «Дакументальныя крыніцы» прыведзена агульная характарыстыка прывілеяў агульназемскіх, абласных, гарадам і асобным групам насельніцтва. Аднак нельга не ўлічваць прывілеі, згодна з якімі вялікі князь «даруе» тыя ці іншыя правы на зямельныя ўладанні, на вызваленне ад выплаты падаткаў, на заснаванне цэхавых арганізацый і г. д.

Прывілеі («даравальныя граматы») выдаваліся фізічным ці юрыдычным асобам (установам, гарадам, царквам, манастырам), калі за імі замацоўвалася якая-небудзь нерухомая маемасць. Гаспадарскі ліст з'яўляуся пацвярджэннем правоў на зямельнае ўладанне. Лічачы, пгго тэрыторыя Вялікага княства Літоўскага з яўляецца іх уласнасцю вялікія князі літоускія практыкавалі выдачу прывілеяў на права валодання зямлёй. Генезіс і рост феадальнай зямельнай уласнасці можна прасачыць пераважна толькі на аснове велікакняжацкіх прывілеяў. Пры гэтым азначаныя лісты маюць (хоць і ўскосна) дамоўны характар. Вялікі князь дараваў землі, але і шляхта павінна была несці воінскую службу, іншыя павіннасш перад дзяржавай.


Вялікія князі літоўскія таксама выдавалі і пацвярджальныя даравальныя граматы. Часам гэта выклікалася судовай спрэчкай (у такім выпадку яны афармляліся ў выглядзе судовых грамат - «выракаў») або іншымі прычынамі. У любым выпадку ў пацвярджатьных граматах была спасылка на тое, што яны складалюя на падставе прадстаўленых дакументаў («лістоў»). Права выдачы пацвярджальных даравальных грамат, магчыма, мела і княгіня, жонка вялікага князя літоўскага. Так, захавалася грамата польскай каралеўны і княгіні Алены Іванаўны баярам Ільінічам на вызваленне іх ад гарадскіх і валочных павіннасцей і выплат, акрамя ваеннай («панцырнай») службы. У акце ёсць указанне, што Ільінічы паклалі «лист небощика вялікага караля Казимера, а в листе его стоит, што ж тые бояре здавна, з Витовта, з местом и з волостью подачок и тяглей никоторых с нами не служивали, только служивалі службою панцерною». Азначаная грамата дае магчымасць прасачыць становішча такой сацыяльнай катэгорыі, як «панцырныя баяры» (ваенныя слугі).

Захаваліся таксама прывілеі вялікіх князёў літоўскіх, якія вызвалялі тых ці іншых асоб ад юрысдыкцыі звычайнага суда. Такі прывілей, у прыватнасці, быў выдадзены Францыску Скарыне ў 1532 г.


Да даравальных блізкія ўказныя велікакняжацкія граматы («лісты») на «дачу» бабровых гоней, пазбаўленне ад мьггных пошлін і г. д.


У сферы сацыяльна-эканамічных адносін з XIII ст з'яўляецца такі від актаў, як даная грамата, якая вызначала перадачу нерухомай маёмасці (вёсак, зямель і г д) духоўнай установе (манастыру, царкве і інш.) або прыватнай асобе. Выдадзеная царкве ці манастыру такога рода грамата, па-сутнасці, з'яўлялася ўкладной, як яе часта і называюць. Так, укладной названа грамата княгіні Ульяны - жонкі вялікага князя Альгерда Успенскай царкве (1377 г. ці пазней).13  Правесці дакладную мяжу паміж данай і укладной граматамі не заўсёды магчыма. У Вялікім княстве Літоўскім падараванні царкве вызначаліся таксама ў выглядзе даравальных грамат ад імя тых ці іншых феадалаў (князя М. I. Мсціслаўскага Пустынскаму манастыру 1526 г , Ю. С. Гальшанскага кіеўскаму Пячэрскаму манастыру каля 1480 г. і інш. ).


Шырокае распаўсюджванне мелі граматы, якія замацоўвалі розныя прыватныя пагадненні (здзелкі) на нерухомую маёмасць, перш за ўсе на зямлю.    Найперш   трэба   адзначыць   купчыя   (прадажныя)   граматы. Фармуляр   іх   змяшчае   звесткі   пра  ўдзельнікау   і   характар   здзелкі. Указваюцца межы («рубежы землі»), сведкі («а при том были люди добрые »), пісец граматы («а писал »), наяўнасць пячаткі. Шэраг такога віду грамат меў сведчанне аб тым, што аб'екты нерухомасці «продаж вечно неподвижно». Апошняя фармулёўка часам дазваляе адрозніць купчыя ад даных (якія не змяшчалі гарантыі захавання зямлі ці іншай нерухомасці за тым, хто яе набыў). У невялікай колькасці захаваліся блізкія па віду да даных і купчыя (прадажныя) менавыя граматы, якія афармлялі абмен зямлі паміж іх уладальнікамі. У шэрагу выпадкаў блізкія да вялікага князя асобы атрымлівалі даравальную пацвярджальную грамату («потверженье») купчай, што ў значнай ступені гарантавала недаты-кальнасць набытай нерухомай маёмасці. У прыватнасці, такую грамату атрымаў велікакняжацкі пісар Федзька Грыгор'евіч у канцы XV ст.


Цікавай крыніцай з'яўляліся і арэндныя кантракты. У другой палове XVI ст. гаспадарскі скарб стаў з большай цікавасцю адносіцца да ганддю мытам і сам здаваў іх у арэнду. 3 арандатарамі ад імя караля заключаліся дагаворы, на падставе якіх яны распараджаліся мытам. Пры гэтым, ж адзначаў М. В. Доўнар-Запольскі, агульны характар арэндных кантрактаў на мыт не змяняўся на працягу XVI ст. і ўключаў наступныя звесткі вызначэнне аб'ёму арэндных артыкулаў, сум арэнды, працягласць яе і тэрміны выплаты арэнднай платы. Агаворваліся віды аплаты (таварам або грашыма).14 


Для вывучэння пачатковага перыяду станаўлення Вялікага княства Літоўскага істотнае значэнне маюць міжкняжацкія дагаворныя граматы. Звычайна вялікі князь «дараваў» тыя ці іншыя землі ўдзельнаму князю, а апошні прызнаваў вярхоўную ўладу вялікага князя. Прыкладам можа служыць даравальная грамата караля польскага і літоўскага Уладзіслава (Ягайлы) князю літоўскаму Скіргайлу на Трокскае, Мінскае, Полацкае княствы, выдадзеная 25 04 1387 г. Другой часткай пагаднення стала ленная грамата Скіргайлы 18 06 1387 г.


Для XIV - XVI ст. характэрна наяўнасць імунітэтных грамат, якія выдаваліся ад імя князя асобным манастырам. «Аўтаномнае» становішча шэрагу княстваў у складзе дзяржавы Вялікага княства Літоўскага садзейнічала з'яўленню такіх грамат, што выдавалія мясцовымі князямі. Асобныя з гэтых дакументаў дазваляюць прасачыць, што ўжо ў сярэдзіне XV ст. палажэнні «Світка Яраслаўля» (разгледжаныя вышэй) не адпавядалі рэальным суадносінам улады. Так, вынікам канфлікту мсціслаўскага князя, епіскапа і манастыра стала імунітэтная грамата Юрыя Сяменавіча Лугвенавіча мсціслаўскаму Ануфрыеўскаму манастыру 1443 г. і аналагічная грамата яго сына Івана 1483 г , якая вызваляла гэты манастыр ад княжацкай юрысдыкцыі, а таксама юрысдыкцыі мсціслаўскага епіскапа (што супярэчыла нормам «Світка»).15 


Прывілеяванае становішча асобных зямель выяўляецца і пры аналізе знешнепалітычных актау. У прыватнасці захавалася вялікая колькасць дагаворных грамат Полацка XIV - XV ст. з Рыгай.1 6 Аднак пры вызначэнні іх актавага зместу патрэбна быць асцярожным шэраг грамат мае характар афіцыйных пісьмаў.


3 XVI ст. заключэнне міжнародных дагавораў становішча выключнай прэрагатывай вялікага князя пры ўзгадненні з панамі-радай і сеймам. Акрамя зносін з Рыгай і Лівонскім ордэнам важнейшым напрамкам знешне-паліычнай дзейнасці з'яўлялася Маскоўская (Руская) дзяржава. «Лісты» вялікага князя маскоўскага і іншыя дакументы дыпламатычнага характару змешчаны ў складзе кніг і публічных спраў Літоўскай метрыкі, архіве Пасольскага прыказа («Опись архива Посольского приказа за 1626 г. »). У главе 8 выдання ёсць таксама ўказанні на «Граматы Літоўскія» і «Кнігі літоўскія». У 1843 г выдадзена «Книга посольская метрики Великого княжества Литовского, содержащая в себе дипломатаческие сношения Литвы в государствование короля Стефана» (з 1573 па 1580 г і інш.). У зборніку дакументаў «Собрание трактатов и конвенций, заключенных Россией с иностраннымм державами» (т. 2) надрукаваны звесткі аб падзелах Рэчы Паспалітай.

Да акгавых матэрыялаў можна аднесці і уніі (ад позналац. - яднаць). Пры гэтым трэба адрозніваць уніі як міжнародныя пагадненні - адну з формаў аб'яднання саюза дзяржаў (асабістыя і дзяржаўныя) і царкоўныя уніі (напр, Брэсцкая царкоўная унія 1596 г.). Першай (асабістай) уніяй, што была заключана паміж Вялікім княствам Лггоўскім і Каронай Польскай, была Крэўская унія 1385 г. Шэраг даследчыкаў лічаць вядомы тэкст Крэўскай уніі несапраўдным, сфальсіфікаваным. У прыватнасці, гісторык права I. А. Юхо прыводзіць наступныя аргументы:

1) тэкст нагадвае акт безагаворачнай капітуляцыі княства, што не адпавядала рэальным гістарычным абсгавінам;

2) акт стаў вядомы толькі пасля смерці Ягайлы ў «Хроніцы» Яна Длугаша, пасля чаго на Віленскім сейме 1559 г. вялікі князь абяцаў запатрабаваць выпраўлення «таковых непристойных хроник»;

3) несапраўднасць умоў уніі адзначалі літоўскія паслы на Люблінскм сейме;

4) акт, яю фігурыруе як арыгінал, не мае неабходных рэквізітаў (подпісаў і пячатак).


Сапраўды, улічваючы імкненне Польшчы ў XVI ст. уключыць тэрыторыю аслабленага княства ў свой склад, можна дапусціць, што сапраўды акт уніі быў або падроблены цалкам, або былі ўнесены пэўныя змены ў яго асобныя нормы Такое меркаванне ў значнай ступені пацвярджае тое, пгго дайшоўшы да нас тэкст Крэўскай унн захаваўся ў архіве не дзяржаўнай канцылярыі, а Кракаўскай кансісторыі. Усе міжнародныя пагадненні, якія заключаліся Вялікім княствам Ліітоўскім, павінны аналізавацца як з боку іх знешняй крытыкі, так і ў адпаведнасці іх зместу рэальным фактам рэчаіснасці (аналіз верагоднасці).

3. МАТЭРЫЯЛЫ СПРАВАВОДСТВА

3.1. АГУЛЬНАЯ ХАРАКТАРЫСТЫКА


3 таго часу як чалавек вымушаны быў перадаваць інфармацыю, ён шукаў для таго розныя шляхі. Можна было накіраваць свайго падначаленага, але вусная перадача інфармацыі магла сказіць яе сутнасць. Тады з'яўляецца неабходнасць у стварэнні дакумента (што ў перакладзе з латыні вызначаецца як «спосаб доказу»).


На працягу стагоддзяў узнікла мноства тыпаў і відаў дакументаў. Іх класіфікацыя праводзшца па наступных крытэрыях. 

· .Па спосабу фіксацыі інфармацыі іх дзеляць на пісьмовыя, графічныя, фона- і фотакінадакументы.

· Па змесце: на арганізацыйна-распарадчыя, фінансава-разліковыя, забеспячэння і збыту і па асабістаму складу.

· Па найменаванні: загады, пратаколы, распараджэнні, інструкцыі і г. д.

· Па відах: тыповыя, прыкладныя, індывідуальныя, трафарэтныя.

· Па месцы складання: унутраныя і знешнія.

· Па галоснасці: сакрэтныя і несакрэтныя, для службовага карыстання. Сакрэтныя дакументы маюць асобую адзнаку аб сакрэтнасці: «совершенно секретно», «секретно» ці «К».

· Па тэрмінах захавання: на дакументы пастаяннага, доўгачасовага (звыш 10 гадоў) і часовага (да 10 гадоў) захавання і г. д.


Асобную групу дакументаў справаводства складаюць службовыя пісьмы, тэлеграмы, тэлефанаграмы, якія маюць сваім прызначэннем перадачу тэрміновых паведамленняў.


У якасці асобных стадый стварэння дакументаў справаводства, як і іншых відаў дакументаў, можна акрэсліць:


чарнавік - дакумент у папярэдняй рэдакцыі;


арыгінал (аўтэнтык) - першы экземпляр дакумента, складзены ў адпаведнасці з пэўнымі патрабаваннямі;


копія - дакладнае ўзнаўленне арыгінала з паметай на правым верхнім ражку - копія. Копія можа быць заверана адпаведнай асобай;


дублікат - асобны від копіі, які выдаецца ў выпадку страты арыгінала і мае такую ж юрыдычную сілу, што і арыгінал.


Дакументы рэгіструюцца (складаюцца рэестры і інш.). Пры гэтым яны атрымліваюць пэўны нумар, дату рэгістрацыі.


Дзейнасць устаноў і асоб па стварэнні дакументаў называюць справаводствам (ад тэрміна справа). У сучасным разуменні справа - гэта сукупнасць дакументаў, якія датычацца аднаго пытання ці напрамку дзейнасці і змешчаны пад адной вокладкай.


Адрозніваюць справаводства дзяржаўных і судовых устаноў, палітычных партый і прыватных гаспадарак. Любая выканаўча-гаспадарчая дзейнасць выяўляецца ў форме дакументаў і актаў. Дзяржаўныя ўстановы і асобы, надзеленыя дзяржаўнай уладай, зносяцца між сабой менавіта праз дакументы. Форма дакуменіаў дакладна вызначаецца і рэгулюецца заканадаўствам.


Дакумент - гэта матэрыяльны аб'ект з інфармацыяй, замацаванай пэўным спосабам для яе перадачы ў часе і прасторы. Дакументу папярэднічаюць падрыхтоўчыя і прамежкавыя матэрыялы. У друку вы можаце сустрэць такое вызначэнне, як афіцыйна-дакументальныя матэрыялы.


Афіцыйны дакумент - гэта дакумент, створаны арганізацыяй. установай ці службовай асобай i аформлены ва ўстаноўленым парадку.


Рух дакументаў ва ўстанове ці арганізацыі з моманту ix стварэння ці атрымання да завяршэння выканання цi адпрацоўкі называюць дакументазваротам.


Для стварэння дакументаў i працы з імі ва ўстановах звычайна існуюць спецыяльныя аддзелы, якія маюць назву «канцылярыя».

3.2. МАТЭРЫЯЛЫ СПРАВАВОДСТВА ПЕРЫЯДУ ВЯЛІКАГА КНЯСТВА 
ЛІТОЎСКАГА (XIV - ХУШ СТ.). «ЛІТОЎСКАЯ МЕТРЫКА»

3.2.1. Агульная характарыстыка


Для вывучэння дакументаў справаводства Вялікага княства Літоўскага істотнае значэнне мае «Літоўская Метрыка» (ЛМ). Гэта, па-першае, - гістарычная назва архіўных рукапісных кніг велікакняжацкай (пазней - агульнадзяржаўнай) канцылярыі Вялікага княства Літоўскага XV - XVII ст. Разам з тым «Літоўская Метрыка» - гэта i назва канкрэтнага фонду № 389, які захоўваецца ў Цэнтральным дзяржаўным архіве старажытных актаў Расійскай Федэрацыі ў Маскве (ЦДАСА), i гэты фонд уключае матэрыялы не толькі велікакняжацкай канцылярыі, але i іншых дзяржаўных устаноў. Адначасова шэраг матэрыялаў, непасрэдна звязаных з дзейнасцю канцылярыі ВКЛ, захоўваецца ў архіўным фондзе (Zbiór. Tak zwana Metryka Litewska) Галоўнага архіва старажытных актаў (Archiwum Główne Akt Dawnych AGAD) y Варшаве. Апошні з'яўляецца вынікам дзейнасці архівістаў XVIII ст., пераважна варшаўскіх, i адлюстроўвае адзін са шматлікіх этапаў упарадкавання матэрыялаў «Літоўскай Метрыкі».


Назва «Літоўская» - таксама ўмоўная. У найбольш старажытным з вядомых вопісаў 1623 г. матэрыялы канцылярыі названы «Метрыкай Вялікага княства Літоўскага». Вызначэнне «Літоўская» яны атрымалі ў XVIII ст. пад пяром варшаўскіх архівістаў, яго ўжываў i найбольш аўтарытэтны з ix - А. Нарушэвіч (1777 - 1787). Пецярбургскія архівісты ўслед за апошнім менавіта так называлі метрыку, тым больш, што такі тэрмін быў неабходным, каб супрацьпаставіць яе «Кароннай».


Тэрмін «метрыка» таксама ў пэўнай ступені ўмоўны. Ён узнік y сярэдневяковых канцылярыях i вызначаў кнігі - копіі дакументаў, якія выйшлі з цэнтральных канцылярый. Пазней значная колькасць кніг была страчана.


Такім чынам, неабходна, па-першае, адрозніваць матэрыялы велікакняжацкай канцылярыі i матэрыялы адпаведных архіўных фондаў; для гэтага трэба прасачыць гісторыю апошніх (найперш фонду № 389 ЦДАСА). Па-другое, неабходна вызначыць першапачатковы (кнігі-арыгіналы) i сучасны склад «кніг» «Літоўскай Метрыкі».

3.2.2. Канцылярыя ВКЛ i яе «кнігі». Першапачатковы i сучасны склал «кніг»


Для паспяховага аналізу крыніц, якія ўзніклі ў выніку дзейнасці органаў кіравання, неабходна даследаванне эвалюцыі апошніх ад моманту ix зараджэння ў форме дапаможнага кіруючага звяна да ўтварэння самастойнага інстытута з дыферэнцыраванай спецыялізацыяй. Пад канцылярыяй трэба разумець установу (дзяржаўную, царкоўную ці прыватную), якая мае унутраны субардынаныйна-іерархічны падзел упраўленчай i выканаўчай працы, уласную арганізацыйна-функцыянальную структуру, асноўнай гістарычнай функцыяй якой з'яўляецца пасрэдніцтва ці ўдзел y ажыццяўленні дзяржавай (царквой ці прыватнай асобай) распарадча-выканаўчай дзейнасці - кіравання.


Цэнтральны апарат дзяржаўнага кіравання Вялікага княства Літоўскага ў XV - XVI ст. развіваўся імклівымі тэмпамі. Адно з яго звёнаў - велікакняжацкая канцыллрыя - хутка набыла агульнадзяржаўны характар i выконвала шматлікія складаныя функцыі цэнтральнай дзяржаўнай установы. У канцылярыі Вялікага княства Літоўскага таксама, як i ў іншых канцылярыях дзяржаў позняга сярэднявечча, здымаліся копіі выданых (выходных) i атрыманых (уваходных) дакументаў. Пры гэтым, як адзначаў буйнейшы даследчык Л.М. М. Г. Беражкоў, выходныя дакументы велікакняжацкай улады, a таксама паступаўшыя дыпламатычныя акты выпісваліся ў канцылярыі з адносна большай паўнатой, чым іншыя (якія фіксаваліся выбарачна ці ў залежнасці ад важнасці ix зместу). Копіі прызначаліся як для патрэб бягучай дзейнасці канцылярыі, так i для захаванасці звестак дакументаў на больш працяглы час. Выключнай асаблівасцю канцылярыі Вялікага княства Літоўскага, пазней названай «Літоўскай Метрыкай», з'яўляецца тое, што яна па сваім функцыянальным прызначэнні падмяняла дзяржаўны архіў (які ў ВКЛ так i не быў створаны - арыгіналы дакументаў агульнадзяржаўнага значэння канцэнтраваліся i захоўваліся ў прыватных руках).

У другой палове XVI ст. канцылярыя Вялікага княства Літоўскага заставалася яшчэ дапаможна-выканаўчай установай. У межах канцылярыі складаліся ўмовы для яе падзелу на ведамствы па сферах дзеяння. Адсутнічала кіраўніцка-выканаўчая спецыялізаныя. У момант ад'езду вялікага князя ў Карону Польскую яна (магчыма) падзялялася на дзве самастойныя часткі. Першая ўключала найбольш вопытных i заслужаных пісараў (па сутнасці, саветнікаў вялікага князя) і накіроўвалася за ім y Карону. Праз яе Жыгімонт Стары ажыццяўляў кіраванне знешняй i ўнутранай палітыкай ВКЛ. Лісты (гаспадарскія прывілеі) выдаваліся ў залежнасці ад месцазнаходжання вялікага князя. Апошняя акалічнасць дазволіла М. Г. Беражкову скласці «ітынерарый вялікіх князёў літоўскіх» (ітынерарый - дзённік падарожжаў). Сапраўды, доўгачасовая адсутнасць гаспадароў y Літве патрабавала аператыўнага вырашэння найважнейшых праблем дзяржавы ў межах адной кампактнай установы, што складалася з вузкага стабільнага кола давераных асоб, якія трымалі на кантролі ўсе падзеі ў княстве.


Другая частка (яе наяўнасць гіпатэтычная) функцыяніравала ў Вільні. Яе магчымае існаванне спарадзіла версію аб тым, што падзел кніг на два тыпы (арыгіналы i копіі) узнік менавіта ў выніку ад'езду вялікага князя з часткай канцылярыі i далейшай перапіскай з «часовых» кніг y «пастаянныя». Да апошніх падключылася i блытаніна ў храналогіі запісаў.


У 1946 г. савецкі гісторык М. Г. Беражкоў пераканаўча даказаў, што «кнігі» канна XVI - пачатку XVII ст. не з'яўляюцца адэкватнымі арыгінальным «кнігам» канцылярыі Вялікага княства Літоўскага, a ўзніклі ў выніку капіравання. Але пры гэтым гісторык памылкова лічыў, што дакументы ў дзяржаўнай канцылярыі перапісваліся ў «кнігі»: на яго мела пэўнае ўздзеянне сама назва - «кнігі». Фактычна ж y канцылярыі дакументы перапісваліся на асобных лістах ці некалькіх лістах («сшытках»). Гэтыя лісты з часам складваліся, з ix фарміраваліся «кнігі». Аднак назіраўся i іншы працэс: з цягам часу, y ходзе работы асобныя часткі гэтых «кніг» перамешваліся паміж сабой, a y канцы XVI ст. без папярэдняй распрацоўкі былі перапісаны ў кнігі-копіі.


Гэта закранула наступны склад «кніг»;


1. «Кнігі данін» («даніны» - спецыфічная назва падараванняў -«пажалаванняў» вялікага князя), якія першапачаткова (пры Казіміры i Аляксандры) з'яўляліся адначасова i кнігамі спраў судовых. Сярод дакументаў, што запісваліся ў гэтыя кнігі, найперш адзначым даніны заканадаўчага характару: прывілеі, агульназемскія, абласныя, гарадам, этнічным i канфесійным групам насельніцтва. Асобных кніг для запісу дакументаў заканадаўчага характару ў XV ст. не было. Пераважную большасць запісаў y кнігах данін складаюць дакументы на зямельныя ўладанні i на правы, непасрэдна звязаныя з землеўладаннем.

Сюды можна аднесці: лісты аб дараванні зямельных уладанняў феадалам розных рангаў, аб «дачы» ўладальнікам маёнткаў правоў на заснаванне кірмашоў i таргоў, на трыманне карчмы, на спагнанне мыта i r. д. У кнігі ўпісваліся таксама дакументы аб падараванні i пацвярджэнш пасад, але гэтых дакументаў на першым часе існавання было няшмат, магчыма, прызначэнні рабіліся ў вуснай форме.


2. «Кнігі спраў судовых» гаспадара і паноў-рады пачалі весціся асобна ад кніг данін з пачатку княжэння Жыгімонта I з лістапада 1506 г. У загалоўках першых кніг вызначаецца прысутнасць дзвюх фармальных катэгорый матэрыялаў «лістоў» і запісаў «пра памяць»:


а) «лісты» напісаныя ад імя гаспадара. Найперш і галоўным чынам гэта лісты-прыгаворы, якія даваліся супрацьстаячым бакам пасля разбору справы па сутнасці. У ix былі звесткі аб ходзе разгляду і аб рашэнні, вынесеным гаспадаром сумесна з панамі-радай, ці ў выключным выпадку гаспадаром аднаасобна. Упісваліся ў кнігу і іншыя гаспадарскія «лісты» аб адтэрміноўцы справы i r. д ,


б) запіс «пра памяць» - гэта пратакол разбору справы ці асобны момант гэтай справы (напрыклад, няяўка аднаго з бакоў да прызначанага тэрміну). Цікава, што калі ў кнізе прысутнічае запіс «пра памяць», то аднолькавы па змесце з ею «ліст» адсутнічае і наадварот.


3 «Кнігі арэнд». Асноўны ix змест складаюць дакументы адносна продажу (гэта значыць аддачы ў арэнду, на водкуп мыту, карчмы i r. д.). Непасрэдна гэта лісты мясцовых адміністрацый аб «продажу», які адбыўся з выкладаннем яго зместу, акты аб прыняцці «лічбы» (гэта значыць справаздачы арандатараў).


4 «Рэестры «отправ» - гэта пералік данін грашыма, харчамі і рэчамі са сродкаў скарбу «князем и панам і дворяном і земяном и всим, кому што гаспадар дал». Пераважна гэтыя даніны, хоць і даваліся з цэнтра, але з мясцовых сродкаў скарбу (з паступлення мытаў, «він» і г. д. на месцах). У запісе гаварылася, што, каму і за што падаравана і з якой крыніцы павінна быць зроблена выдача. 3 расходных кніг скарбу першай паловы XVI ст захавалася яшчэ кніга выдаткаў на татар.


5 «Kнігі пасольстваў» - тут канцэнтраваліся дакументы аб зносінах ВКЛ з іншымі дзяржавамі уласна «пасольствы» г. зн. прамовы паслоў літоўскіх i іншаземных, «навукі» паслам («настаўленні»), «верующие» (зараз вярыцельныя граматы) лісты паслам и «глейтовные» (ахоўныя лісты), адказы паслам лісты бягучай дыпламатычнай перапіскі Сустракаюцца ў кнігах запісы неістотнага зместу напрыклад, аб колькасш слуг і коней, дадзеных паслам. У невялікай колькасці ёсць дыпламатычныя дакументы, у якіх ВКЛ не з'яўляецца баком-удзельнікам, але ў змесце якіх яно было зацікаўлена.


Пашырэнне сферы дзейнасці набыцце новых функцый і рост патоку дакументацыі, якую апрацоўвала канцылярыя ВКЛ, абумовілі неабходнасць удасканалення як самой сістэмы справаводства, так і падрыхтоўкі дакументацыі канцылярыі ВКЛ для доўгатэрміновага захоўвання. Між тым дакументы канцылярыі на пачатку XVI ст. зберагаліся ў некалыах месцах, і да канца гэтага стагоддзя вонкавы стан кніг ЛМ быў кепскі. Да таго ж далучылася і частае ўжыванне кнігі пачалі псавацца і часткова спарахнелі.


Па загадзе каннлера Льва Сапегі з 1594 г. дзякі пачалі перапісваць кнігі Метрыкі. Праца вялася 14 год (1594 - 1607 гг.). У выніку перапіскі з'явшася каля 190 новых кніг - копій «Літоўскай Метрыкі». Перапіска дакументацыі канцылярыі ВКЛ y кнігі-копіі праводзілася без яе папярэдняй апрацоўкі і сістэматызацыі y выніку чаго для кніг-копій асабліва для тых, што ахоплівалі дакументацыю канца XV- XVI ст, характэрна відавая і храналагічная непаслядоўнасць тэкстаў дакументаў


Арыгіналы дакументаў канцылярыі былі складзены на захаванне ў Віленскім скарбе, a копіі - y прыватнаўчасніцкім доме ў Вільні. Алошняя акалічнасць, можна меркаваць, выратавала кнігі-копіі. Арыгінальныя кнігі Метрыкі за XV - XVI ст. y большасці сваей загінулі падчас страшных для Беларусі войнаў сярэдзіны XVII ст. Так, падчас акупацыі шведамі значнай часткі Рзчы Паспалітай шведы вывезлі Метрыку да сябе. Праўда, па ўмовах Оліўскага міру 1659 г. частку яе вярнулі, але частка патанула ў Балтыйскім моры. Частка кніг загінула і пры ўзяцці Вільні рускімі войскамі ў 1655 г. Нягледзячы на неаднаразовыя сеймавыя пастановы аб пошуку гэтых кніг, яны так і не былі знойдзены.


Такім чынам, y канцы XVI - пачатку XVII ст узніклі тэксты, якімі мы карыстаемся і сёння. Арыгінальных кніг XV ст не захавалася ўвогуле, няшмат ix засталося і ад XVI ст Адзін з ранніх вопісаў кніг - копій Літоўскай Метрыкі, што захаваўся, гэта здатачны вопіс пры змене канцлераў y 1623 г. У вопісе «Літоўскай Метрыкі» дакументы размешчаны, галоўным чынам, y храналагічным парадку з падзеламі на падгрупы па гадах праўлення вялікіх князеў літоўскіх і каралёў польскіх.


У склад «Літоўскай Метрыкі» на працягу XVII - XVIII ст. уключаны матэрыялы ўстаноў, якія размяшчаліся на тэрыторыі сталіцы і не былі звязаны з дзейнасцю вялікага князя. Так, напярэдадні другога і канчатковага далучэння Смаленска да Расіі (1654) увесь архіў ваяводскай канцылярыі быў вывезены. У выніку ў «Літоўскай Метрыцы» ўзнік асобны фонд, які характарызаваў кіраванне Смаленскам на працягу першай паловы XVII ст. Прыкладна ў гэты ж час адбылося далучэнне да Метрыкі лівонскіх матэрыялаў і шэрагу знешнеэканамічных дакументаў, непасрэдна звязаных з дзейнасцю канцылярыі. Частка матэрыялаў гарадскіх і земскіх судоу, якія захоўваліся ў россыпе, былі ўнесены ў кнігі-копіі пры перапісцы, іншыя былі ўключаны крыху пазней. Да кніг «Літоўскай Метрыкі» далучала свае дакументы канцылярыя. Трэба падкрэсліць, што з увядзеннем пасад падканцлера ў 1566 г. звязаны падзел канцылярыі ВКЛ на дзве: Вялікую і Малую. Пры гэтым самі акты рэгламентавалі характар ix захоўвання ў архіве, a закон аб ix быў змешчаны ў кнігах «Літоўскай Метрыкі». Дзейнічала справаводчая канцылярыя, прызначаная для бягучых спраў. Яна знаходзілася разам з князем, калі той быў у раз'ездах. У яе заносілі звесткі аб выдадзеных князем прывілеях, падараваннях і іншых дакументах. Затым гэтыя звесткі y больш ці менш сціслай форме заносіліся ў асноўныя кнігі Метрыкі, але нельга выключыць што рабілася гэта не ва ўсіх выпадках.


На працягу XVI - XVIII ст. сфарміраваўся ў асноўным сучасны склад кніг «Кнігі запісаў». «Кнігі судовых спраў», «Кнігі пубчічных спраў» і «Кнігі перапісаў». Першачартовае значэнне сярод дакументаў «Літоўскай Метрыкі» займаюць «Кнігі запісаў», якія падштурхнулі першых даследчыкаў Метрыкі да думкі аб тым, што пісары велікакняжацкай канцылярыі запісвалі ўсе матэрыялы без перабору. 3 разгляду першапачатковага складу кніг «Літоўскай Метрыкі» ўжо вядома, што менавіта ў кнігі запісаў былі перапісаны даніны вялікага князя, пасольскія i частка кніг судовых часоў Казіміра і Аляксандра, Жыгімонта I Старога. Пры гэтым адначасова працягвалі весціся бягучыя кнігі. Такім чынам, сучасны змест кніг запісаў Метрыкі вельмі разнастайны.


Найбольшую колькасць матэрыялаў кніг складаюць дакументы, што пацвярджаюць уласнасць феадалаў на нерухомую маемасць, прадстаўляюць іншыя правы і прывілеі. Да ix належаць граматы каралеўскія на падараванне зямельных уладанняў, прыбыткаў, права збору падаткаў зацвярджэнне таргоў і кірмашоў. У Метрыцы можна знайсці i іншыя акты.


Адрозненнем капійных кніг Літоўскай Метрыкі за перыяд да другой паловы XVI ст ад капійных кніг y Рускай дзяржаве з'яўляецца тое, што яны складаюцца выключна з дакументаў, што выйшлі ад вялікага князя, цэнтральнай і мясцовай адміністрацыі Толькі 38 дакументаў належаць да прыватных.


У «Кнігах запісаў» змешчаны таксама копіі цэхавых статутаў, якія зацвярджаліся гаспадаром, тут жа вызначалася пэўная колькасць людзей, што выстаўлялася феадаламі падчас ваенных дзеянняў. Як ужо адзначалася, y кнігах апынуліся асобныя дакументы дыпламатычнага характару. У фондзе 389 ЦДАСА ў Маскве есць 219 «Кніг запісаў», якія ахопліваюць перыяд з 1440 па 1771 г. У гэтых кнігах y XVII - ХУШ ст. з'яўляецца ўсё больш прыватных актаў, якія трапілі ў склад Метрыкі самымі рознымі шляхамі. У прыватнасці, была шырока распаўсюджана практыка накіравання для пацвярджэння рознага роду дакументаў (у тым ліку i прыватных актаў) вялікаму князю (каралю). Такім чынам, y «Кнігах запісаў» можна знайсці амаль усе віды дакументаў, якія выходзілі з канцылярыі ВКЛ.


Найбольш шматлікая група кніг Метрыкі  -   «Кнігі судовых спраў". Яны ўключалі таксама дакументы Віленскага замкавага суда і рашэнні па справах Брэсцкага и Кобрынскага старостваў. Як адзначаў адзін з вядомых даследчыкаў   Літоўскай Метрыкі Л. M .Пташыцкі, «складана  з дакладнасцю вызначыць  кнігі якіх судоў уваходзілі ў склад метрычнага архіва». Можна толькі меркаваць, што ў Метрыку здаваліся кнігі вышэйшых судоў, якія дзейнічалі ад імя вялікага князя. У фондзе № 389 ЦДАСА кнігі судовых спраў складаюць № з 221 па 522 і ахопліваюць перыяд з 1510 па 1713 г.


У аддзеле «Кнігі пубчічных спраў» сабраныя кнігі, якія змяшчаюць дакументы агульнадзяржаўнага значэння сеймавыя і канфедэрацкія рашэнні, пасольствы ў іншыя дзяржавы, граматы і дыпломы на пасады. Значны інтарэс мае кніга 523 «Попіс войска» - фактычна перапіс насельніцтва. Гэтыя цікавыя матэрыялы толькі пачынаюць даследавацца. У фондзе ЦДАСА названыя кнігі складаюць № 523 - 558 і ахопліваюць перыяд з 1528 па1794 г.


«Кнігі перапісаў» уключаюць люстрацыі, попісы замкаў, старостваў (падрабязнае апісанне межаў з суседнімі дзяржавамі). Гэтыя кнігі ў агульнай нумарацыі фонду № 389 ЦДАСА складаюць № 559 - 582 і ахопліваюць перыяд з 1542 па 1779 г.


Акрамя таго, y фондзе № 389 маецца адна кніга розных зборнікаў сапраўдных актаў XV - XVII ст. і сігілаты (рэестры спраў з пячаткамі). Як ужо адзначалася вышэй, пэўныя дакументы могуць знаходзіцца не на месцы, і зн. не ў тых кнігах, дзе сабраны адначасова выдадзеныя акты, частка дакументаў увогуле не скапіравана ў канцылярыі, іншыя ж былі ўнесены ў кнігі Літоўскай Метрыкі, што не захавалася да нашага часу. У сувязі з гэтым значную цікавасць уяўляюць кнігі, якія служылі для рэгістрацыі дакументаў, канчаткова аформленых y канцылярыі, змацаваных пячаткай - кнігі «сігілат». У адрозненне ад іншых кніг, яны, такім чынам, павінны былі адлюстроўваць паслядоўнасць афармлення дакументаў y канцылярыі. На жаль, гэтыя кнігі захаваліся фрагментарна. Да таго ж у «Кнігах запісаў» і ў «Кнігах судовых спраў» таксама сустракаюцца матэрыялы, што паводле свайго тыпу набліжаюцца да сігілатаў. Напрыклад, y кнізе № 124 - запісаў і 126 - судовых спраў скапіраваны сігілаты канцылярыі Сапегі 1649 - 1650 гг. Яны былі ўключаны ў кнігі ў сувязі з тым, што падчас бітвы пад Зборавам 15 жніўня 1649 г. татары разрабавалі павозкі, дзе знаходзіліся дакументы-метрыкі Толькі некалькі сшыткаў, уключаных затым y кнігу № 124 - запісаў, удалося сабраць y гразі на полі бою.


Як y кнігах сігілат, так i y сігілатах 1649/50 гг. пазначана і дата прылажэння пячаткі, і дата, прастаўленая ў дакуменце. Пры гэтым здаралася, дата прастаўлялася ў прывілеях значна пазней, чым прыкладалася пячатка. Зараз складана меркаваць, з'яўляліся такія выпадкі выключэннем з агульнага правіла ці звычайнай практыкай, распаўсюджанай у пэўныя перыяды дзейнасці кандылярыі ВКЛ.

3.2.3. Асноўныя этапы навуковага асваення і вывучэння

«Літоўскай Метрыкі». Гісторыя фонду «Літоўская

Метрыка» (ЦДАСА РФ, № 389)


Гісторыкі не маюць звестак, якім быў поўны склад Метрыкі (старых і новых кніг) у XVI - пачатку ХУП ст. Інвентарны вопіс архіва, складзены ў хуткім часе пасля Лівонскай вайны (да 1587), улічваў толькі нязначную частку, яго «рэшткі» - 674 акты. Таму асабліва каштоўны рэестр 1623 г. Метрыкі Вялікага княства Літоўскага18 . Ён дазваляе даведацца аб тым, што захавалася да сярэдзіны XVII ст.


У далейшым час і абставіны яшчэ больш не шкадавалі матэрыялы архіва. Ваенныя падзеі сярэдзіны XVII і пачатку XVIII ст. выклікалі шматлікія пераезды і страты. У сярэдзіне 1760-х гг. Метрыка ВКЛ была перавезена ў Варшаву (туды ж з Кракава перамясцілі і «Каронную Метрыку»). У 1794 г., праз месяц пасля ўзяцця А. Суворавым сталіцы Рэчы Паспалітай, было атрымана распараджэнне аб пераводзе ўсіх матэрыялаў дзяржаўнага архіва ў Санкт-Пецярбург. Тут асноўную частку дакументаў змясцілі ў Сенат, а рэшту (дыпламатычнага характару) - у Калегію замежных спраў. Дарэчы, частка матэрыялаў тады ж перададзена ў Прусію, пазней частка дакументаў Літоўскай Метрыкі была перададзена ў Імператарскую публічную бібліятэку (зараз імя Салтыкова-Шчадрына) -папскія булы, лівонскія акты, казацкія хартыі.


Спробы вывучэння і класіфікацыі матэрыялаў Метрыкі былі зроблены ўжо ў 1803 - 1804 гг. экспедыцыяй Сената. Аднак сапраўдным этапам архіўнага і навуковага даследавання дакументаў дзяржаўнага архіва Вялікага княства Літоўскага стала стварэнне Камісіі (1835 г.) для ўпарадкавання спраў Літоўскай Метрыкі ў мэтах практычнага карыстання прадстаўнікамі дваранскіх радоў (пацвярджэнне і ўстанаўленне радавых праў, прывілеяў і г д.). Камісія падзяліла метрычныя справы на 12 аддзелаў 1) кнігі запісаў; 2) судовыя справы; 3) публічныя; 4) перапісы; 5) выпісы; 6) справы за пячаткай (сігілаты); 7) кнігі «Непременного Совета»; 8) рэгістры (рэестры); 9) кнігі копій; 10) старажытныя акты; 11) радаслоўныя; 12) карты і планы. Гэтая структура Метрыкі ў асноўным захоўваецца і зараз. Была праведзена перанумарацыя ў лістах аддзелаў, зроблены запісы аб колькасці лістоў у адзінцы захавання.


Наступны важны этап у гісторыі фонду «Літоўская Метрыка» -перадача кніг у Маскву (1887 г.) у Маскоўскі архіў Міністэрства юстыцыі. З'яўляецца першы друкаваны вопіс Л.М. Пташыцкага (у аснове якога ляжыць вопіс Камісіі 1835 г). Матэрыялы разбіты на аддзелы, у межах якіх дакументы падзяляліся на 2 часткі: А - кнігі Літоўскія, В - кнігі Каронныя. У гэты ж час частка кніг Літоўскай Метрыкі (пераважна справы дыпламатычнага характару» была перададзена ў Міністэрсгва замежных спраў, а «Каронная Метрыка» - у Варшаву.


Дарэчы, у 1921 г. у адпаведнасці з Рыжскай мірнай дамовай Беларусь была падзелена на часткі. У 1923 г. частка застаўшыхся кніг «Кароннай Метрыкі» (каронныя судовыя і пісцовыя кнігі, Дзённік Люблінскага сейма, акты, што датычыліся Рускага і Польскага ваяводстваў і інш.) была перададзена Польшчы. Тыя матэрыялы, што засталіся ў 1939 г. у Маскве, склалі ў ЦДАСА СССР фонд № 389.

У 1952 г. праведзена агульная нумарацыя адзінак захавання ЛМ, пасля чаго падзел на аддзелы перастаў быць аснован архіўнага ўліку і захаваўся як гістарычнае паняцце. У 1954 г. да фонду ЛМ былі далучаны 15 кніг і 62 дакументы т. зв. «Пасольскай метрыкі» (у тым ліку звесткі аб пагранічных сутыкненнях і ўстанаўленні мяжы паміж Маскоўскай дзяржавай і Вялікім княствам Літоўскім).


У 1926 г, быў праведзены «Першы з'езд даследчыкаў беларускае архэолёгіі і археографіі». На з'ездзе з задавальненнем была заслухана інфармацыя аб гатоўнасці Цэнтрархіва РСФСР садзейнічаць вяртанню архіўішх фондаў, якія датычацца Беларусі, на яе тэрыторьпо. Аднак працэсы канца 1920 - 1930-х гг. не дазволілі гэтаму ажыццявіцца. Зараз фонд № 389 па-раненшаму знаходзіцца ў Цэнтральным дзяржаўным архіве старажытных актаў у Маскве.

3.2.4. Віды дакументавання і тэрміналогія Метрыкі


Спецыфіка дзейнасці канцылярыі Вялікага княства Літоўскага і фарміравання фонду «Літоўская Метрыка» ўскладняюць вылучэнне ўласна справаводчай дакументацыі з усяго корпуса названых крыніц. Аднак, выкарыстоўваючы методыку пераважнага функцыянальнага прызначэння дакумента, можна акрэсліць групу распарадчай дакументацыі (земскія, абласныя і валасныя ўставы, «навукі» (інструкцыі) паслам і іншым дзяржаўным служачым, сеймавыя лісты і інш.), а таксама спецыяльную групу судова-следчай дакументацыі.


Пры гэтым можна заўважьшь, што адны і тыя ж тэрміны часам вызначалі розныя дакументы. Напрыклад, «уставы» - гэта і назва дакументаў заканадаўчага характару (сеймавыя, прынятыя на пасяджэннях гаспадара і паноў-рады), і тэрмін, пад якім можна сустрэць арганізацыйна-распарадчыя дакументы (рашэнні па пытаннях кіравання мытамі, корчмамі і г. д.).


Найбольш распаўсюджанымі формамі дакументавання ў «Кнігах запісаў» з'яўляюцца лісты і прывілеі. Вядомы лісты-распараджэннні мясцовым адміністрацыйным асобам па гаспадарчых і фінансавых пытаннях. Пад такім жа загалоўкам выпісваліся дакументы аб дазволе арганізоўваць кірмашы і таргі, адкрываць корчмы, гандляваць без мыгу і г. д. Прывілеі - вельмі распаўсюджаны від запісаў, які фіксаваў падараванні магнатам, шляхціцам («зямянам»), прадстаўнікам мясцовай каралеўскай адміністрацыі правы на нерухомую маёмасць, арганізацыю кірмашоў, мяшчанам - на гандаль без мыту.


Такім чынам, прывілеі маюць шмат агульнага з лістамі, аднак у іх няма распараджэнняў, наказаў і іншых нормаў імператыўнага характару. Пры страце арыгіналаў дакументаў і ў некаторых іншых выпадках выдаваліся пацвярджэнні («потверженья»). Асобнай формай прывілеяў з'яўляліся «видимусы» (копіі). Блізкія да даравальных і пацвярджальных грамат «прызнанні» - афіцыйнае пацвярджэнне правоў і паўнамоцтваў, «вызнанне» - пацвярджэнне сапраўднасці дакумента асобамі, ад імя якіх ён складаўся.


У кнігах ЛМ прысутнічаюць таксама такія запісы, як «угода» -пагадненне, «квітанцыі» паступленні сродкаў ад мытнікаў і справаздачы - «лічбы». У «Кнігах судовых спраў» часцей сустракаюцца такія тэрміны, як справа (судовая справа), «отложенье» - перанос слухання справы на іншы час, «припоминанье» - іскавая заява, «вызнанне» - паказанні сведкаў, «вырок» - рашэнне, прыгавор па справе вялікага князя ці ад яго імя паноў-рады, трыбунала.

3.2.5. Сеймавыя матэрыялы XVI - XVII ст.


Вальныя соймы ў Вялікім княстве Літоўскім пачалі праводзіцца з 1401 г. Галоўнымі відамі дакументаў, якія на іх прымаліся, былі акты уніі з Польскім Каралеўствам і прывілеі. 3 1507 г у якасці пастаноў сойма з'яўляюцца ўхвалы («уфалы»). Ужо да гэтага часу ў структуры ўхвалы адбыліся пэуныя змены.


Пачынаючы з вальнага сойма 1547 г, якім кіраваў вялікі князь Жыгімонт Аўгуст на сеймах разам з ухваламі запісваюцца «прозьбы» шляхгы ВКЛ і «отказы». Галоўнымі «прозьбамі» з'яўляліся 1) каб чужа-земцы не мелі маенткаў і не займалі ўрады ў княстве; 2) каб не парушаліся прывілеі і вольнасці земскія; 3) каб усе новыя пастановы ўхваляліся на вальным сойме. Узрастанне ролі вальных соймаў прадвызначыла пераўтварэнне пастаноў сойма ў дакументы заканадаўчага характару, што было акрэслена ў Статуце 1566 г. і канчаткова замацавана ў 1588 г.


Неабходна таксама адзначыць матэрыялы мясцовых сеймікаў. Гэта інстгрукцыі і наказы дэпутатам на вальны (усеагульны) сейм, хадайніцтвы і просьбы да ўрада, а таксама справаздачы паслоў і інфармацыя аб прайшоўшых соймах.


Ужо ў сярэдзіне  XVI  ст.   узрастае  жаданне скласці для нашчадкаў падрабязную справаздачу аб сейме. Першыя з такіх спроб («Дзённік Люблінскага сейма 1569 г.») знаходзяцца на мяжы паміж матэрыяламі справаводства і гісторыка-мемуарнай літаратурай. «Дзённік Люблінскага сейма 1569 гт.» захаваўся ў дзвюх рэдакцыях. У 1869 г. ён выдадзены паводле рукапісу, які належаў Імператарскай публічнай бібліятэцы. Ён напісаны некалькімі почыркамі XVI ст. з нешматлікімі праўкамі адной рукой у тэксце і на палях, што адносяцца да таго ж XVI ст. Паводле меркавання М. К. Любаўскага, гэта звод першапачатковых запісаў, якія ўзніклі па ходу пасяджэнняў сейма. Асаблівасцю гэтага дакумента з'яўляецца яго эмацыянальная насычанасць у адлюстраванні дзень за днём, гадзіна за гадзінай складанага развіцця падзей на сейме ў Любліне. Гэта, дарэчы, і дае падставу многім даследчыкам адносіць «Дзённік» да гісторыка-мемуарньгх твораў.

3.2.6. Мытныя кнігі як крыніца для вывучэння 
сацыяльна-эканамічнай гісторыі Беларусі XIV - XVIII ст.


На Беларусі ў XIV - XVIII ст. функцыі мытняў выконвалі каморы і прыкаморкі, а пошліна, якую браў скарб ВКЛ з мясцовых купцоу за ўвоз тавараў з-за мяжы ці вываз іх за мяжу і з іншаземцаў за гандаль на мясцовых рынках ці правоз тавараў па тэрыторыі дзяржавы, называлі мытам (адсюль і назва - мытня). Мыт плацілі грашыма ці таварамі, суму пошліны і звесткі пра купцоў запісвалі ў спецьіяльныя мытныя кнігі. Як адзначаў М. В. Доўнар-Запольскі, памер мыту ўстанавліваўся мясцовым звычаем у залежнасці ад самых разнастайных умоў, а таму не быў аднолькавым у розных мясцовасцях19 . 3 цягам часу гэтая акалічнасць пачала ствараць складанасці ў гандлі. Таму з другой паловы XVI ст. былі выдадзены гаспадарскія ўставы, што вызначалі памеры мытнага збору.


Арганізацыяй збору мыту ў Вялікім княстве Літоўскім кіраваў вялікі літоўскі падскарбі, якому падпарадкоўваліся інтэнданты, рэвізоры, адміністратары, стражнікі, пісары, што працавалі ў мытных каморах і прыкаморках на межах краіны. Усе мытнікі павінны былі быць шляхпіцамі. На жаль, мытныя кнігі Беларусі XIV - сярэдзіны XVI ст. не захаваліся. Асаблівую цікавасць у сувязі з гэтым маюць дакументальныя матэрыялы тых краін, з якімі актыўна гандлявалі беларускія купцы, у прыватнасці справы Пасольскага прыказа, якія ўключаюць апісанні ўмоў гандлю купецкіх іскаў і прэтэнзій, Рыжская гандлёвая кніга (1280 - 1352), мытныя рэгестры некаторых польскіх гарадоў XV - XVI ст.


Мытныя кнігі перыяду Рэчы Паспалітай (з другой паловы XVI ст.) змяшчаюць наступную шфармацыю:

- прозвішчы і месца жыхарства купцоў, якія правозілі тавары праз мяжу;

- назву і колькасць тавараў, кірункі іх увозу (вывазу);

- суму мытнага збору ў дзяржаўны скарб за ўвоз тавараў з-за мяжы (вываз за мяжу). Запісы ў мытныя кнігі таксама фіксавалі мытныя зборы з іншаземцаў за гандаль на мясцовых рынках ці транзітны правоз тавараў па тэрыторыі княства.


Захаваліся мытныя кнігі Брэста за 1583, 1605 гг, Віцебска за 1605 г, Гродна за 1600, 1605, 1764 гг, Магілёва - за 1612, 1708 гг, Полацка - за 1616, 1708 гг , Мінска, Барысава - за 1708 г і г.д. Мытныя кнігі зберагаюцца ў рукапісным аддзеле бібліятэкі Вільнюскага унніерсітэта, XVIII ст - у рукапісным аддзеле бібліятэкі Нарадовай у Варшаве. Шэраг мытных кніг быў апублікаваны ў Актах Вшенскай археаграфічнай камісі.


Значным недахопам гэтых кніг было тое, што ў іх адсутнічалі звесткі аб таварах, якія ўвозіла ў краіну (вывозіла з краіны) шляхта і духавенства. Справа ў тым, што, згодна прывілея Жыпмонта I Старога 1507 г , шляхта і духавенства Польшчы вызваляліся ад мыту, калі яны везлі тавары не на продаж, а ддя ўласных патрэб. Шляхціцу, які вёз тавар, дастаткова было прысягнуць, што ён паходзіць, напрыклад, з уласнай гаспадаркі, каб пазбавіцца выплаты мыту (тым больш, што звычайна прысягу за шляхціца даваў эканом, які ехаў з таварамі). Толькі ў 1772 г, падчас першага падзелу Рэчы Паспалітай, былі ўведзены тры асобныя мыты, якія ахоплівалі ўсе сацыяльныя групы Рэчы Паспалітай шляхецкі мыт, купецкі мыт і мыт ад солі. У мытных кнігах усе тры віды мытнага збору фіксаваліся асобна.


Аналіз звестак мытных кніг дазваляе зрабіць вывады аб 1) развіцці раместваў і гандлю ў беларускіх гарадах; 2) іх сувязях з гарадамі Расіі, Украіны, Прыбалтыкі; 3) этнічным складзе купецтва Вялікага княства Літоўскага і Рэчы Паспалітай увогуле; 4) аб асноўных экспартуемых (ці імпартуемых) таварах; 5) аб асноўных гандлёвых шляхах на тэрыторыі Беларусі  

4. ЭКАНОМІКА-ГЕАГРАФІЧНЫЯ, ГАСПАДАРЧЫЯ I СТАТЫСТЫЧНЫЯ АПІСАННІ.                       СТАТЫСТЫЧНЫЯ МАТЭРЫЯЛЫ

4.1. АГУЛЬНАЯ ХАРАКТАРЫСТЫКА I ЭТАПЫ РАЗВІЦЦЯ СТАТЫСТЫЧНЫХ МАТЭРЫЯЛАЎ


Статыстыка (ад ням. Statistik) - від практычнай дзейнасці па зборы, апрацоўцы, аналізе, абагульненні і распаўсюджванні звестак аб з'явах і працэсах грамадскага жьшця (статыстыка - гэта яшчэ і галіна ведаў, адна з эканамічных навук). Статыстыка - гэта колькаснае выяўленне пэўнай з'явы ці працэсу, гэта ўлік таго, што ёсць ў наяўнасці.


Статыстычныя крыніцы ствараюцца на аснове навуксва-абгрунтаванай праграмы, характарызуюцца колькаснай (апісальна-лічбавай) інфармацыяй, масавым характарам вывучаемых аб'ектаў, пэўнымі крытэрыямі і прынцыпамі збору і групоўкі матэрыялу.


Зразумела. што азначаныя характарыстыкі складаліся не адразу. Генезіс статыстычных крыніц у Вялікім княстве Літоўскім акрэсліваецца ў канцы XV - пачатку XVI ст. Статыстычныя крыніцы фарміруюцца ў выніку эвалюцыі дакументаў фіскальнага і гаспадарча-ўліковага характару (попісы войска, пісцовыя кнігі, рэвізіі і  інвентары). I калі на працягу XVI ст. ініцыятыва ў арганізацыі і правядзенні ўліку належала дзяржаве, то ў ХУП ст. звязаная з ім дакументацыя распаўсюджвалася на прыватнаўласніцкую сферу, што вызначыла змены і ў саміх формах уліку (інвентарныя апісанні).


3 уключэннем у склад Расійскай імперыі складваюцца такія дакументы фіскальнага ўліку насельніцтва, як рэвізіі, адміністрацыйна-паліцэйскі ўлік, матэрыялы Генеральнага межавання і інш. Па сутнасці, гэта яшчэ не статастычныя крыніцы ў поўным сэнсе гэтага слова, а матэрыялы статыстычнага характару. Але без іх вывучэння складана акрэсліць генезіс дакументаў статыстыкі. У 1860-я гг. узнікаюць статыстычныя ўстановы. Развіццё статыстыкі ў гэты час абумоўліваецца паскарэннем і ўскладненнем працэсаў садыяльна-эканамічнага і палітычнага развіцпя. Менавіта ў гэты час фарміруюцца асноўныя накірункі статыстыкі; дэмаграфічная статыстыка (статыстыка насельніцтва). статыстыка сельскай гаспадарскі і прамысловасці.

Дэмаграфічная статыстыка вывучае народанасельніцтва і яго змены ў канкрэтных гістарычных умовах грамадскага развіцця. Прадметам яе даследавання служаць колькасць, склад, размяшчэнне і рух насельніцтва як усёй краіны ў цэлым, так і асобных яе рэгіёнаў.


Статыстычныя крыніцы змяшчаюць масавыя, пераважна колькасныя дадзеныя. Правільнае іх выкарыстанне дазваляе выявіць у сукупнасці з'яў, што здаюцца выпадковымі, характэрныя для іх заканамернасці развіцця. Выяўленне азначаных заканамернасцей адбываецца шляхам параўнання колькасных дадзеных, для чаго неабходна супастаўнасць (аднароднасць) статыстычных дадзеных.

Статыстычныя звесткі маюць не толькі колькасныя, але і якасныя характарыстыкі. Змены тэрыторыі ці іншых параметраў вывучаемага аб'екта ці яго недакладнае вызначэнне не даюць магчымасці супастаўляць статыстычныя дадзеныя ў поўным аб'ёме (для прыкладу, тэрытарыяльна-адміністрацыйньгя змены БССР на працягу 1920-х гг. не даюць магчымасці параўнаць многія звесткі. У статыстыцы сельскай гаспадаркі на працягу першай паловы XIX ст. не вызначалася дакладна, што разумелася пад «неудобными» землямі, у статыстыцы прамысловасці - паняцце «фабрыка»).


Асноўныя прынцыпы выкарыстання статыстычных звестак датычацца, такім чынам. трох бакоў: іх паўнаты, дакладнасці і аднароднасці. Статыстычныя звесткі, заключаныя ў крыніцы, павінны дастаткова поўна ахопліваць усе важнейшыя элементы вывучаемай з'явы ці працэсу. Каб меркаваць аб ступені дакладнасці статыстычных крыніц, неабходна вызначыць іх паходжанне: ці яны запазычаны з анкеты, што запаўнялася асобай, зацікаўленай у выніках, ці яны атрыманы ад статыстыка, што абавязаны дакладна запісваць вывучаемыя звесткі; дадзеныя збіраліся падрыхтаванымі спецыялістамі ці выпадковымі асобамі, сярод якіх маглі быць і тыя, хто не меў элементарных ведаў аб правілах статыстычнага ўліку; і ўрэшце, звесткі павінны быць аднароднымі (параўноўвацца павінны аднародныя з'явы, працэсы, аб'екты па пэўных, дакладна акрэсленых параметрах).


Фарміраванне статыстычных крыніц уключае наступныя стадыі: 1) падрыхтоўчая праца, збор звестак; 2) зводка першапачатковых дадзеных і падрыхтоўка іх для друку.


Першыя звесткі дэмаграфічнага характару на Беларусі збіраюцца ўжо ў XVI ст. «Попісы войска ВКЛ» і «Пісцовыя кнігі» даюць прыкладнае ўяўленне аб колькасці насельніцтва ў асобных рэгіёнах. 3 уключэннем у склад Расійскай імперыі іх змяняюць рэвізіі. Дарэчы, да гэтага ж часу (апошняя чвэрць XVIII ст.) адносіцца і спроба ўліку механічнага руху насельнштва. У 1772 г. быў выдадзены ўказ, у якім мясцовым уладам даручалася весці ўлік падатковага насельніцтва, якое змяняла месца жыхарства. Да 1830 г. адносіцца арганізацыя ўліку механічнага руху насельнінтва, не ахопленага дзяржаўнымі рэвізіямі. Паліцэйскія ўстановы пачынаюць збіраць звесткі аб перамяшчэннях насельніцтва паміж гарадамі і ў межах гарадоў.


3 сярэдзіны XIX ст. арганізуецца адміністрацыйна-паліцэйскі ўлік. У другой палове XIX - пачатку XX ст. шырока праводзіліся мясцовыя гарадскія перапісы насельніцтва. Урэшце, у 1897 г. з'яўляецца такі від, як перапісы насельніцтва.

4.2. ЗАРАДЖЭННЕ СТАТЫСТЫКІ. ГАСПАДАРЧЫЯ АПІСАННІ

I ДАКУМЕНТЫ ФІСКАЛЬНАГА ЎЛІКУ НАСЕЛЬНІЦТВА XVI - ХУШ СТ.

ЯК МАТЭРЫЯЛЫ СТАТЫСТЫЧНАГА ХАРАКТАРУ


Статыстычныя матэрыялы ўзнікаюць як рэалізацыя зваротнай сувязі ў кіраванні. Яскрава ілюструюць гэта такія цікавыя крыніцы па гісторыі гаспадаркі і сялянскага насельніцтва XVI - XVIII ст., як пісцовыя кнігі гаспадарскія, рэвізіі, інвентары. Азначаны від крыніц з'явіўся канчатковым вынікам уліку і перапісу 1) матэрыяльнай маёмасці і 2) павіннашей сялян, праведзенага ў розны час па шіцыятыве як дзяржаўнай улады, так і асобных феадалаў.


Пры гэтым неабходна адрозніваць ініцыятыву ад яе матэрыялізаванага выніку. У прыватнасці, велікакняжацкая гаспадарчая ініцыятыва (ці палітыка) выявілася ў т. зв, «устаўных граматах» («уставах»). Першай з іх стала «устава» для гаспадарскіх уладальнікаў Віленскага і Трокскага паветаў 1514 г., а пасля - «устава» 1529 г. для гэтых жа паветаў і «Наказ старастам і дзяржаўцам». На аснове мясцовых устаў была выпрацавана «Устава на валокі 1557 г.», якая, нягледзячы на тое што напачатку датычылася толькі заходніх ваяводстваў княства, мела агульнадзяржаўны характар. Устава, што паклала пачатак правядзенню аграрнай рэформы («валочнай памеры»), змяшчала прынцыпы, на падставе якіх павінна была будавацца вялікакняжацкая дваровая гаспадарка на ўсёй тэрыторыі Вялікага княства Літоўскага. Па вызначэнні У. I. Пічэты, «Устава на валокі», з аднаго боку, - эканамічны трактат, з другога, - практычнае гаспадарчае кіраўніцтва». 


Паколью ўставы - гэта толькі нормы, якіх прадпісвалася прытрымлівацца, то на іх падставе складана ахарактарызаваць рэальны стан як гаспадарскай. так і сялянскай гаспадаркі. Але для выканання гэтай ініцыятывы праводзіліся рэвізіі, перапісы маёмасці і складалія асобныя пісьмовыя помнікі - кнігі рэвізій, «ординации», пісцовыя кнігі, інвентары. У прыватнасці, у сярэдзіне XVI ст. (1559 г.) была складзена «Рэвізія пушч і пераходаў», у 1631 г. - «ординация». што ўключала вельмі цікавыя звесткі аб лясных угоддзях Вялікага княства Літоўскага.


Неабходна зазначыць, што ў той час, як гаспадарчая ініцыятыва вялікага князя фіксавалася ў пэўных нарматыўных дакументах, гаспадарчая ініцыятыва прыватных уладальнікаў не заўсёды фіксавалася пісьмова. Тут часцей мы ўжо маем справу з пэўным апісаннем асобных маёнткаў, зямель, з указаннем, што яно праведзена па распараджэнні таго ці іншага ўладальніка. У гэтых адносінах мае вялікую цікавасць «Пісцовая кніга Пінскага і Клецкага княстваў, складзеная мінскім старастаю Станіславам Хвальчэўскім у 1552 - 1555 гг.»  (па распараджэнні маці Жыгімонта Аўгуста - каралевы Боны) . Кніга зафіксавала падзел уладанняў каралевай Бонай на войтаўствы - адміністрацыйныя адзінкі, створаныя штучна для правядзення ўліку, шляхам злучэння пад уладай войта пэўнай колькасці сёл.


Азначаная кніга - цікавая крыніца па эканоміцы і быце сялян, па гісторыі праваслаўнай царквы ў Вялікім княстве Літоўскім. Каштоўнасць яе ўзрастае ў сувязі з тым, што колькасць сялянскага насельніцтва, іх павіннасці зафіксаваныя і ў «Пісцовай кнізе», якая складзена ужо ў ходзе правядзення рэформы29  і змяшчае апісанне горада Пінска, пінскага замка і васьмі войтаўстваў Пінскага староства. Супастаўляючы звесткі гэтага апісання з дадзенымі папярэдняга перапісу, мы маем магчымасць вызначыць змены ў колькасщ насельніцтва, аб'ёме павіннасцей.


Дарэчы, у 1558 г. было праведзена павалочнае вымярэнне Гродзенскай эканоміі і іншых тэрыторый (звестки таксама апубликаваныя) .


Гаспадарчыя апісанні ў тэты час праводзіліся не толькі з фіскальнымі мэтамі, але і з мэтамі абароны. Апошняе, у прыватнасці, прадвызначыла яшчэ да аграрнай рэформы правядзенне рэвізіі Полацкай зямлі ў 1552 г. («Полоцкая ревизия 1552 г » падрыхтавана і выдадзена I. I. Лапо ў 1905 г.). Каштоўнасць гэтай крыніцы якая засведчыла не толью абарончыя магчымасці Полацкай крэпасці, але і эканамічны стан Полацкай зямлі, павялічваецца таму, што дае магчымасць параўнаць гэтыя дадзеныя з маскоўскімі. Справа ў тым, што пасля авалодання царом Іванам Грозным Полацкам (1563 г.) на пачатку 1570-х гг. было аддадзена распараджэнне аб рэвізіі (гэтыя матэрыялы таксама апублікаваны. Гл.: «Писцовые книги Московского государства». Ч.1 Отд.ІІ. Спб., 1877. С. 421 - 566).


3 пачатку XVII ст. усё часцей ужываецца тэрмін «інвентары» (ад лац. inventarium - вопіс. Першапачаткова гэта попіс (вопіс) маёнтка ці рэестр). Інвентары падзяляюць:

1) па аб'ёму ахопленай тэрыторыі - на інвентары княстваў, фальваркаў, вёсак, маёнткаў;


2) па аб'ёму звестак - на «поўныя» і «кароткія».

                                         Да «поўных» адносяць інвентары, якія складаюцца з трох частак:

1) апісанне жылых і гаспадарчых пабудоў феадальнага двара, іх архітэктуры і планіроўкі; 2) апісанне валасцей і мястэчак, што ўваходзілі ў склад пэўнага ўладання; 3) пералік павіннасцей розных груп насельніцтва на карысць феадала.


«Няпоўныя», або «кароткія», інвентары апісваюць толькі адзін з трох азначаных напрамкаў, пры гэтым яны ў некаторых выпадках больш падрабязныя, чым поўныя. Найчасцей яны складаліся для уласных патрэб феадалаў.


Большасць інвентароў маюць два бакі: 1) апісальны (юрыдычны); 2) нарматыўны. Інвентары Беларусі XVI - XVIII ст. можна параўнаць з «пісцовымі» кнігамі Маскоўскай (Рускай) дзяржавы , разам з тым яны адрозніваюцца ад апошніх: 1) юрыдычнай прыродай; 2) сваім прызначэннем; 3) тэрытарыяльным ахопам.


На працягу XVI - XVIII ст. можна прасачыць шэраг змен у змесце і формах інвентароў Беларусі, а таксама ў функцыях апошніх. На першым этапе (XVI - першая палова XVII ст.) інвентары абслугоўвалі не эканамічную, гаспадарчую дзейнасць феадала, а яго ўладальніцкія правы і інтарэсы . Найчасцей яны складаліся па прьгчыне перадачы ў арэнду, вяртання пазыкі і г д. У XVI ст. інвентар («попіс», «рэестр») з'яўляўся юрыдычным дакументам пры афармленні часовага ўладання. Таму і змест яго вызначаўся найперш сістэмай часовага трымання, што шырока распаўсюджвалася на працягу XVI ст.


Да часу калі вызначаецца такая назва дакумента, як «інвентар», апошні ўжо меў шэраг характэрных рыс: лаканічнасць выкладання, абмежаванасць дадзеных (пераважна адсутнічаюць звесткі аб складзе сям'і, аб цяглавай жывёле). У інвентарах сярэдзіны XVII ст. знікае павалочны парадак перапісу. Надзелы, што знаходзіліся ў карыстанні аднаго селяніна ці мешчаніна, паказваюцца ў адной лініі, насупраць яго прозвішча. У канпы XVII - першай палове XVIII ст. акрэсліваецца пэўнае размяшчэнне матэрыялу (гаспадарскі двор, мястэчка, воласцъ), пашыраецца аб'ём звестак (дадзеныя аб сынах, зяцях і братах сялян і жыхароў мястэчка, аб колькасці валоу і коней у сялянскай гаспадарцы); інвентары набываюць характар масавай крыніцы. Яшчэ ў большай ступені яны набліжаюцца па сваей форме і зместу да статыстычных крыніц XVIII ст. (дапаўняюцца вялікімі табліцамі, дзе ёсць звесткі не толькі аб сялянскай сям'і, але і аб сялянскіх павіннасцях) .

Інвентары сустракаюцца ў арыгіналах, копіях, чарнавіках. Пэўная разнавіднасць інветароў «рэверсальныя». Яны складаліся адначасова з першымі экземплярамі, пры гэтым першы экземпляр даваўся часоваму трымальніку маёнтка для практычнага кіраўніцтва, а рэверсальны падпісваўся ім і вяртаўся землеўладальніку ддя кантроля (таму абодва экземпляры маюць аднолькавую каштоўнасць).


У інвентарах мы можам знайсці наступныя звесткі:
1) па сялянскай гаспадарцы: а) надзел і яго змены: б) феадальная рэнта; в) рабочы інвентар; г) структура сялянскай сям'і; д) дэмаграфічныя звесткі; е) арганізацыя кіравання сялянамі;

2) па фальварачнай гаспадарцы: а) агратэхніка; б) гандаль і гісторыя цэн; в) прыбыткі ад продажу; г) гісторыя рамяства і вотчыннай прамысловасці і, урэшце, вельмі цікавыя звесткі аб пабудовах фальваркаў, а таму гэта цікавыя крыніцы па гісторыі архітэктуры і культуры наогул.


Ступень паўнаты і дакладнасці звестак інвентару залежыць ад месца, мэтаў і абставін яго складання, а таксама спосабу яго афармлення. Інвентары маглі складацца як шляхам непасрэднага агляду ўладання, так і па-за яго межамі на аснове больш ранніх. часам састарэлых запісаў.


Інвентары складаліся па ініцыятыве ўладальніка ці суда. Найбольш дакладныя звесткі ў інвентарах, якія складаліся для патрэб феадала . У большай ступені таксама дакладныя двухбаковыя дакументы. Але пры перадачы маёнтка ў арэнду не выключалася магчымасць змен паказчыкаў даходнасці па пэўнай дамоўленасці. Як правіла, у інтарэсах залогавага ўладальніка ці арандатара запісвалася меншая ўраджайнасць. У другіх выпадках (па суду), наадварот, імкнуліся ўраджайнасць завысіць. У інвентарах таксама шмат арыфметычных памылак (пры падліках), спрэчных даціровак і інш.


Інвентарныя вопісы дзяржаўных, царкоўных і прыватных уладанняў ствараліся не толькі ў выніку розных прычын, але і з рознай ступенню перыядычнасці. Дробным і значнай частцы сярэдніх феадалаў не было патрэбы складаць інвентар маёнтка, яны і так звычайна добра ведалі становішча спраў у маёнтку, паколыа гаспадарку часцей вялі самі. Такія інвентары ў дачыненні да пэўнага маёнтка адзінкавыя, яны звычайна складаліся пры змене ўласнікаў. Інвентары ж буйных магнацкіх уладанняў і складаліся часцей, і захаваліся лепш. У фондзе Радзівілаў (ф. 694) ёсць шэраг такгх інвентароў. У прыватнасці, Міхаіл Казімір Радзівіл патрабаваў штогадовага складання валасных перапісаў і адзін раз у тры гады - агульных інвентароў.

Інвентары дзяржаўных уладанняў таксама павінны былі складацца з пэўнай перыядычнасцю. Сеймавай пастановай 1562 г. была вызначана перыядычнаспь рэвізій дзяржаўных уладанняў - раз на пяць гадоў, а сеймавая канстытуцыя 1601 г. рэгламентавала сам парадак арганізацыі інвентарных апісанняў. На справе ж апошнія часцей складаліся пры змене кіраўніцтва або адміністрацыйных асоб (адміністратараў, эканомаў, старастаў), пры перадачы зямель у арэнду ці іх продажы (35 )


Такім чынам такія цікавыя гаспадарчыя дакуменгы, як інвенгары, з часам набываюць пэуныя рысы статыстычных крыніц масавы характар вывучаемых з’яў і працэсаў колькасны (апісальна-лічбавы) спосаб перадачы інфармацыі пэўныя крытэрыі збору інфармацыі, перыядычнасць і г. д. Гэта дазваляе выкарыстоўваць статыстычныя метады пры іх апрацоўцы 

II. АПАВЯДАЛЬНЫЯ КРЫНІЦЫ
1. ЛЕТАПІСЫ I ХРОНІКІ

1.1. АГУЛЬНАЯ ХАРАКТАРЫСТЫКА


Летапіс - гэта гістарычнае апавяданне, у якім звесткі размяшчаюцца пад пэўнымі гадамі. У розных народаў у самой назве такой формы гісторыка-літаратурнага твора ляжыць уяўленне аб пагадовым асвятленні падзей; усходнеславянская (руская) - «летапісанне» (па гадах); польская -«рочнік» (ад «rok» - год); у рымлян і раманскіх народаў - «аналы» (ад annus - год). Прыкладна з XIV ст. на ўсходнеславянскіх землях пры захаванні ў цэлым пагадовай сеткі ўсё большае значэнне пачаў набывадь сюжэт гістарычнага апавядання. Гэта часам вымушала летапісца адступаць ад запісу па гадах, што прыводзіла да ператварэння летапісу ў хроніку (у хроніцы пераважае сюжэт, аднак мяжа паміж летапісам і хронікай умоўная).


Першыя летапісы да нашага часу не захаваліся, і, па сутнасці, гісторыкі сёння маюць справу не з летапісамі, а з летапіснымі зводамі -гісторыка-літаратурнымі творамі, складзенымі на падставе папярэдніх летапісных запісаў (у далейшым, аднак, дзеля скарачэння будзем называць іх проста летапісамі). Летапісныя зводы дайшлі да нас дзякуючы таму, што яны шмат разоў перапісваліся (спісваліся - адсюль «спісы»). Пры гэтым больш познія летапісныя зводы не толькі з'яўляюцца спісамі папярэдніх, але і змяшчаюць дадатковыя гістарычныя звесткі. Супастаўленне розных спісаў дазваляе вызначыць пратограф -першапачатковы арыгінал, з якога яны спісваліся


Пры рабоце з летапісамі пісцы часам рабілі памылкі. Калі тэкст перапісваўся ў пэўнай мясцовасці ці шмат разоў, то ўзнікалі спісы з характэрнымі недакладнасцямі і скажэннямі - ізводы (напрыклад, існуе Наўгародскі першы летапіс малодшага і старэйшага ізводаў). У асобных выпадках пад уплывам змяненняў палітычных ці іншых абставін летапіс свядома перапрацоўваўся. Так узнікалі новыя рэдакцыі летапісных зводаў Калі ж у асобны летапісны звод злучаны розныя рэдакцыі, то даследчык будзе мець справу ўжо з іншым летапісным помнікам.

1.2. ЭТАІІЫ ЛЕТАПІСАННЯ НА БЕЛАРУСІ


Як асобны жанр гісторыка-літаратурных твораў летапісанне прайшло этапы зараджэння, росквіту і заняпаду. На Беларусі храналагічнымі межамі іх з'яўляюцца:


1. XII - XIV ст. зараджэнне мясцовага летапісання. Перыяд феадальнай раздробленасш абумовіў тое, што інтарэсы асобных феадальных цэнтраў абмяжоўвалі кругагляд летапісца. Такія летапісы - гэта гісторыя пэўнага ўдзельнага княства. Выразна мясцовы характар маюць Полацкі летапіс XII ст. і Наўгародскі летапіс XIII ст. (калі прызнаць рэальным яго існаванне). Такі ж падыход фактычна захаваўся ў летапісанні і ў Смаленску (XIV ст.).


2. XV - XVI ст - этап росквіту летапісання на беларускіх землях (і ў Вялікім княстве Літоўскім наогул). На развіцце летапісання гэтата часу наклала адбітак барацьба паміж ВКЛ і Маскоўскай дзяржавай. У адпаведнасці з ходам азначанай барацьбы другі этап летапісання можна падзяліць на два перыяды: 1) з пачатку і да 80-х гг XV ст. , 2) з канца XV і да канца XVI ст На працягу першага перыяду ВКЛ валодае ініцыятывай, яго князі праводзяць «агульнарускую» палітыку - адсюль і імкненне вывесці гісторыю Русі Літоўскай ад Русі Кіеўскай (як і Маскоўскай). 3 канда XV ст. палітычную ініцыятыву перахоплівае Маскоўская дзяржава і характар летапісання паступова змяняецца. Дынастыя князеў літоўскіх (а разам з тым і гісторыя дзяржавы) вядзецца з захаду, з Рыма.


3. ХVП - пачатак XIX ст. - этап заняпаду летапісання. Ужо з другой паловы XVI ст, калі ВКЛ пачынае губляць сваю самастойнасць, можна заўважыць паступовую трансфармацыю старых жанраў і замену іх новымі. З'яўляюцца «Хроніка Польская, Літоўская, Жамойцкая і ўсей Русі» Мацея Стрыйкоўскага - першая гісторыя Вялікага княства Літоўскага элементарна-крытычнага характару, а таксама Баркалабаўскі летапіс. Для апошняга характэрна спалучэнне летапісання з мемуарнай літаратурай. У XVIII ст. былі спробы аднавіць старую летапісную форму апісання мінулага (гарадскія хронікі), але гэтыя спробы сталіся апошнімі.

1.3. «АПОВЕСЦЬ МІНУЛЫХ ГАДОЎ» ЯК ГІСТАРЫЧНАЯ КРЫНІЦА


«Аповесць мінулых гадоў» - гэта летапісны звод, які складзены ў Кіеве, ахоплівае час да другога дзесяцігоддзя ХІІ ст. і змешчаны ў большай частцы леташсных зводаў XIV - XVIII ст.

«Аловесць» мела тры рэдакцыі, але захаваліся толькі дзве апошнія. Адну з іх называюць Лаўрэнцьеўскай (спісы Лаўрэнцьеўскі, Кенігсбергскі, ці Радзівілаўскі, і Троіцкі), другую – Іпацьеўскай. Іпацьеўская рэдакцыя атрымала назву па спісе «Аповесці.. », які ёсць у складзе летапісу XV ст., што знаходзіўся ў Іпацьеўскім манастыры ў Кастраме. Да гэтай жа рэдакцыі адносяць Хлебнікаўскі (XVI ст.), Пагодзінскі (XVII ст.) і Ермалаеўскі (канец XVII - пачатак XVIII ст.) спісы.


У пералічаных рэдакцыях апісанне пагадовых падзей да 1110 г. уключна з'яўляецца падобным. Можна сустрэць шматлікія звесткі ў пацвярджэнне таго, што гэтая частка была складзена манахам Кіева-Пячорскага манастыра Нестарам. Пасля пачынаюцца разыходжанні, якія выяўляюць існаванне другой і трэцяй рэдакцый. У Лаўрэнцьеўскім і блізкіх да яго спісах (Лаўрэнцьеўская рэдакцыя) тэкст «Аповесці...» змяшчае падзеі да 1110 г., а затым, пасля чарговых запісаў пад 1116 г., ёсць прыпіска ігумена кіеўскага Выдубіцкага манастыра Сільвестра аб напісанні ім гэтага летапісу. Сляды ўмяшання Сільвестра ў летапіс Нестара асабліва відаць у апошняй частцы, а менавіта ў тых месцах, дзе размова ідзе пра ўзаемаадносіны Святаполка Ізяславіча і Уладзіміра Манамаха. Такім чынам, прычыну перапрацоўкі летапісу можна бачыць ва ўсталяванні ў Кіеве новага князя.


Іпацьеўская рэдакцыя выявіла імкненне манахаў Кіева-Пячорскага манастыра вярнуць яму гонар цэнтра летапісання. Гэта не магло не выклікаць чарговай перапрацоўкі летапісу Нестара, але яна па нейкіх прычынах адбывалася на падставе другой рэдакцыі. У спісах трэцяй рэдакцыі падрабязнае асвятленне падзей даведзена да 1118 г. Апошні рэдактар «Аповесці...» (магчыма, духоўнік старэйшага сына Манамаха -Мсціслава, які княжыў у Ноўгарадзе) дапоўніў яе дадзенымі пра сямейныя справы Манамаха і яго бацькі Усевалада, удакладніў звесткі аб прызванні варагаў і пра візантыйскіх імператараў, у сваяцтве з якімі былі Манамахі. У цэлым жа «Аповесць...» захавала тое значэнне, якое надаў ёй Нестар-летапісец. Яна стала першай на Русі гістарыяграфічнай працай, дзе гісторыя ўсходнеславянскай дзяржаўнай супольнасці пададзена на шырокім фоне сусветнай гісторыі.


Як кожны гістарычны твор, «Аповесць...» мела пэўныя крыніцы. Доўгі час Нестара лічылі першым летапісцам на ўсходнеславянскіх землях. Аднак ужо першапачатковы аналіз выявіў, што «Аповесць...» не з'яўляецца творам, напісаным ад пачатку да канца адным аўтарам, і што асноўнай крыніцай яе былі летапісы XI ст.


Асноўная асаблівасць «Аповесці мінулых гадоў» выяўляецца ў тым. што Нестар імкнуўся паказаць гісторыю Русі ў сувязі з сусветнай гісторыяй. Сярод крыніц яе можна вызначыць і Біблію, і візантыйскую «Хроніку Георгія Амартола», і «Жыціе Васілія Новага», і «Летапісец патрыярха Нікіфара». Для характарыстыкі адносін Русі з Візантыяй складальнік «Аловесці" выкарыстаў дамовы Алега, Ігара і Святаслава з візантыйскімі імператарамі. Крыніцамі «Аповесці » таксама сталі жыція і казанні аб хрышчэнні Русі, аб забойстве Барыса і Глеба, песні і легенды пра заснаванне Кіева, пра вешчага Алега, паданне аб помсце княгіні Вольгі драўлянам за смерць мужа і інш. Складаны, у многім кампілятыўны характар «Аповесці мінулых гадоу» абавязкова трэба ўлічваць пры аналізе звестак гэтага летапіснага зводу.

«Аповесць » найкаштоўнейшая крыніца па дзяржаўнай і хрысціянскай гісторыі ўсіх усходніх славян і беларускіх земляў у прыватнасці. Тут мы сустракаем звесткі пра рассяленне славянскіх пляменаў, аб першапачатковай гісторыі Полацкага княства, скарочаны варыянт апавядання пра Уладзіміра і Рагнеду, пра князя Ізяслава Брачыславіча і іншыя цікавыя матэрыялы палітычнай гісторыі Беларусі. У «Аповесці» прыводзяцца самыя розныя звесткі пра Полацк, Віцебск, Мінск, Тураў, Пінск, Брэст, Друцк і іншыя беларускія гарады.

1.4. УЗНІКНЕННЕ МЯСЦОВЫХ ЛЕТАПІСНЫХ ЦЭНТРАЎ. 
ПОЛАЦКІ ЛЕТАПІС


Летапісы XII ~ XIII ст, што складаліся на Беларусі, не захаваліся. 3 большай ці меншай ступенню дакладнасці можна гаварыць толькі пра летапісанне ў Полацку. Полацкі летапіс XII ст. таксама не захаваўся, але яго бачыў і трымаў у руках вядомы расійскі псторык В М Тацішчаў (1686 - 1750). У сваёй «Гісторыі » ён не раз цытаваў летапіс, у якім «многа аб полацкіх, віцебскіх і іншых князях напісана» Таму гэтыя матэрыялы «Гісторыі » з'яўляюцца для нас каштоўнай крыніцай.


Пэўныя падставы меркаваць пра існаванне летапісання ХІІ ст. у Полацку даюць і асобныя месцы ў Іпацьеўскім летапісе. На гэта яшчэ ў 1868 г. звярнуў увагу крыніцазнаўца К. Бястужаў-Румін. Пасля С. М. Салаўеў, Л. А. Аляксееў, В. Т. Пашута, В. А. Чамярыцкі таксама схіліліся да думкі пра захаванне ў складзе Іпацьеўскага летапісу частак летапісу Полацкага.


На думку беларускага даследчыка В. А. Чамярыцкага, летапіс мог пачынацца падзеямі ўкняжання Васількі Святаславіча ў Полацку ў 1132 г., а першыя запісы былі зроблены ў манастыры, заснаваным Ефрасінняй Полацкай, сястрой князя Васількі.


У той час як у цэнтры ўвагі полацкага летапісца XII ст. была барацьба за велікакняжацкі пасад і міжусобіцы, у Новагародскім летапісе апавядалася аб першых старонках гісторыі новай дзяржавы - Вялікага княства Літоўскага. Аднак з думкай, што аповесць пра Міндоўга і Войшалка, якая знаходзіцца ў складзе Галіцка-Валынскага зводу, - гэта ўрыўкі з асобнага летапісу, які складаўся ў сярэдзше XIII ст. у Лаўрышаўскім манастыры, згодны далёка не ўсе даследчыкі як беларускай, так і ўвогуле ўсходнеславянскай гісторыі.

1.5. ЛАЦІНАМОЎНЫЯ ХРОНІКІ ХП - ХШ СТ.
 ЯК КРЫНІЦЫ ПА ГІСТОРЫІ БЕЛАРУСІ


Акрамя ўсходнеславянскіх летапісаў вялікае значэнне для вывучэння гісторыі Беларусі маюць польскія рочнікі, нямецкія аналы, а ў дачыненні да XII - XIII ст. - хронікі, напісаныя на лацінскай мове. Паводле храналагічнай паслядоўнасці напачатку трэба адзначыць першую польскую хроніку - «Хроніку Гала Аноніма». Яна складзена ў стылі манументальнага гістарызму ў канцы XI - пачатку XII ст на падставе папярэдніх польскіх рочнікаў і іншых крыніц іншаземцам (не палякам), які «дарма не хацеў есці польскі хлеб». «Хроніка Гала Аноніма» падзялялася на тры часткі: 1) гісторыя Польшчы да 1086 г.; 2) маладыя гады Баляслава Крывавуснага і пачатак яго княжання да 1109 г.; 3) 1109 -1113 гг. - 4 гады княжання Баляслава, пасля чаго апавяданне абрываецца. Акрамя іншых звестак, тут мы знаходзім паведамленні пра тураўскага князя Святаполка, яго барацьбу з Яраславам (1016 - 1019 гг.), звесткі пра бітву на р. Буг, пра суседзяў Русі - балцкія плямёны і г. д.


Працягам летапіснай традыцыі ў Польшчы стала «Хроніка магістра Вінцэнта Кадлубка». Асноўную ўвагу Вінцэнт Кадлубок звяртае на ваенныя канфлікты і саюзьі з Галіцка-Валынскім княствам. Аднак хроніка з'яўляецца каштоўнай крыніцай і па гісторыі паўднёва-заходняй часткі Беларусі, Драгічынскага і Берасцейскага княстваў.


Адной з найбольш каштоўных крыніц для вывучэння гісторыі Беларусі XII - XIII ст. з'яўляецца «Хроніка Лівоніі», напісаная, як мяркуюць, каталіцкім святаром Генрыхам Латвійскім. Паколькі ўсходнеславянскія летапісы амаль не маюць звестак пра паўночна-заходаія землі Русі адзначанага перыяду, «Хроніка Лівоніі» дазвапяе ліквідаваць гэты прабел, дапамагае ахарактарызаваць суседзяў Полацкай Русі - ліваў, эстаў, літву, прасачыць пашырэнне агрэсіі Нямецкага ордэна на балцкія землі і першапачатковы этап барацьбы жыхароў Полацкай зямлі з захопнікамі. Характэрнай асаблівасцю хронікі з'яўляецца яе дакладнасць. Але было б памылкай чакаць ад удзельніка падзей аб'ектьгўнасці ў іх асвятленні. Ва ўсіх выпадках крыжакі - героі, а тыя, хто супраць іх - ворагі («язычнікі», «схізматыкі» і інш.).


«Хроніка Лівоніі» складаецца з чатырох кніг. Першыя дзве з іх маюць характар уступных. У іх расказваецца пра дзейнасць епіскапаў Мейнарда і Бертольда. Найбольшую каштоўнасць мае паведамленне, што епіскап Мейнард прасіў полацкага князя Уладзіміра (звесткі пра апошняга толькі ў хроніцы 1186 - 1216 гг.) даць дазвол на хрышчэнне ліваў. Асноўная частка хронікі выкладзена у 3-й і 4-й кнігах, што ахопліваюць час з 1198 па 1226 г. Па сутнасці, гэта пагадовае апісанне дзеянняў новага епіскапа -Альберта, вучнем і паслядоўнікам якога лічыць сябе аўтар хронікі.


Магчыма, таму Генрых Латвійскі абыходзіць усе акалічнасці, якія паказалі б епіскапа не ў вельмі прывабным ддя яго святле. Храніст, аднак, не пераўтварыў свой твор у біяграфічны летапіс. Гэта, хутчэй, апісанне падзей, якія адбыліся ў той ці іншы год жыцця і дзейнасці Альберта. Мы знаходзім тут звесткі пра гарады-фарпосты Полацкага княства на Дзвіне (Кукейнас і Герцыке), пра іх князеў Вячку і Усевалада, пра сумесную барацьбу ліваў, эстаў, літвы і палачан супраць крыжацкай агрэсіі.

1.6. САГІ ЯК ГІСТАРЫЧНАЯ КРЫНІЦА


Слова «sаgа» старажытнаісландскага паходжання, азначае празаічнае апавяданне (пісьмовае ці вуснае) аб пэўнай падзеі або саму падзею. Паводле меркавання А. Я. Гурэвіча тэрмін «сага» вызначае асобны жанр славеснасці сярэднявечча, што ўзнік, атрымаў развіццё і завяршыў свае існаванне толькі ў межах Скандынавіі. 


Сагі - гэта пісьмовыя запісы, якія пачалі складацца на мяжы ХП - ХШ ст. на аснове вусных паданняў X - XI ст. Найбольш грунтоўнае меркаванне аб іх форме належыць Т. Андэрсану «Аўтар без сумнення мог выкарыстоўваць і выкарыстоўваў пісьмовыя крыніцы, што дапаўнялі вусныя крыніцы, сваё ўласнае ўяўленне і, магчыма, рамкі яго апавядання былі зададзены яму традыцыяй. Натхняльная ідэя саг у канчатковым выніку вусная». 


Што ж датычыцца зместу саг, то ён надзвычай разнастайны Т.М.Джаксон вызначае толькі асноўныя віды:


1) «каралеўскія сагі» (сагі аб нарвежскіх конунгах);


2) «радавыя сагі» (сагі аб ісландцах);

3) «сагі аб старажытных часах»;


4) «сагі аб епіскапах» (гэта значыць жыццепісасанні ісландскзх епіскапаў);


5) комплекс саг аб падзеях ХП - ХШ ст у Ісландыі.


Найбольш вядомыя і распрацаваныя ісландскія «каралеўскія сагі».  Гэты від (зараджэнне якога датуюць каля 1120 г. ) прайшоў некалькі этапаў ад каралеўскіх пералікаў Сэмугда і Ары (пачатак XII ст.) да пазнешпых кампіляцый канца ХШ - пачатку XIV ст. Цікавы той факт, што большасць твораў ісландска-нарвежскай гістарыяграфіі (у эпоху поўнага панавання латыні ў Заходняй Еўропе) напісана на народнай (старажытнаісландскай ці старажытнанарвежскай) мове. У вузкім значэнні гэтага слова «каралеўскія сагі» - жыццеапісанні таго ці іншага конунга.


Усходнееўрапейская гісторыя ў ісландскіх сагах закранаецца толькі мімаходзь, у сувязі з паходамі скандынаваў на ўсход.


Адзшы старажытнаскандынаўскі твор, які падрабязна апісвае дзейнасць скандынаваў на Русі, - «Сага аб Эйдмундзе» 

1.7. БЕЛАРУСКАЕ ЛЕТАПІСАННЕ XV - XVI СТ.

1.7.1. Агульная характарыстыка. Класіфікацыя


Характэрнай рысай летапісання XV - XVI ст. з'яўляецца яго агульнадзяржаўны характар. Адсюль часам і назва - «літоўска-рускія летапісы».


Беларускія летапісы і хронікі захаваліся ў шматлікіх спісах (каля 22). Узнікае праблема іх класіфікацыі, але тут меркаванні даследчыкаў разышліся. Шэраг крыніцазнаўцаў (М. Ціхаміраў і інш.) у адпаведнасці з памерамі летапісаў падзяляюць іх на кароткія і падрабязныя. Згодна іншаму пункту гледжання, існуюць тры рэдакцыі беларускіх летапісаў: кароткая, пашыраная і поўная. Найбольш аргументаванай выглядае канцэпцыя беларускага тэкстолага В. А. Чамярыцкага пра існаванне трох асобных летапісных зводаў (I, II, III, ці адпаведна — «Летапісец вялікіх князёў літоўскіх», «Хроніка Вялікага княства Літоўскага» і «Хроніка Быхаўца»).

1.7.2.1 беларуска-літоўскі звод («Летапісец вялікіх князёў літоўскіх»), 
гісторыя яго стварэння, крыніцы і склад


Да I беларуска-літоўскага зводу адносяць Нікіфараўскі, Акадэмічны, Супрасльскі, Слуцкі летапісы. Не ўсе гэтыя спісы захаваліся ў поўным складзе (асабліва старэйшы - Нікіфараўскі), аднак пры параўнальным аналізе можна заўважыць, што ўсе яны складаюцца з трох асноўных частак: 1) «агульнарускай»; 2) смаленскай; 3) «Летапісца вялікіх князёў літоўскіх». Толькі ў апошнім (Слуцкім) летапісе парадак размяшчэння азначаных частак адваротны.


Частка першая («агульнаруская») ахоплівае перыяд з 854 па 1446 г. (дзе не пазначаны гады з 1430 па 1445). Частка другая (смаленская) пачынаецца пасля слоў «река Днепр течет у море Понешьское» і якраз распавядае пра падзеі 1430 - 1445 гг. I ўрэшце, частка трэцяя мае падзагаловак «Летапісец вялікіх князёў літоўскіх» і ўключае два не вельмі звязаныя паміж сабою апавяданні, што храналагічна ахопліваюць прамежак часу ад 70-х гг. XIV ст. да 30-х гг XV ст.


Частка першая выяўляе імкненне летапісца вызначыць Вялікае княства Літоўскае побач з Маскоўскім як спадкаемцу Кіеўскай Русі і пранізана ідэяй агульнарускага адзінства. Невыпадкова, што крыніцамі яе з'яўляюцца летапісныя зводы, што складаліся пры ўдзеле агульнарускіх мітрапалітаў Кіпрыяна (1408) і Фоція. Аднак твор Фоція «Паліхрон» (1418), хутчэй за ўсе толькі падштурхнуў князя Вітаўта да стварэння ўласнага летапіснага зводу, а не стаў яго асновай. У «агульнарускай» частцы апушчаны ці перапрацаваны ўсе звесткі, яія б паказвалі вялікіх князеў літоускіх у непрывабным для іх святле. Апісанне падзей за шэраг гадоў нагадвае храналагічную табліцу, але ўсе факты, звязаныя з палітычным жыццём ВКЛ, выпісаны даволі падрабязна. «Агульнаруская» частка заканчваецца апісаннем падзей за другую палову 1420-х гг, звестка ж за 1446 г. мае характар пазнейшан прыпіскі.


Гэтая частка летапіснага зводу з'яўлялася абгрунтаваннем прэтэнзій вялікіх князёў літоўскіх на "рускія» землі і адначасова акрэсліла гісторыю дзяржавы да часоў Гедыміна.  

Частка другая не з'яўляецца цэласнай, а складаецца з трох асобных раздзелаў Смаленскай хронікі, пахвалы Вітаўту і кароткіх запісаў за 1432 -1445 гг. У яе аснове Смаленскі летапіс, які пачаў весціся прыкладна ў канцы XIV ст, у 1430 - 1440 гг. быў перапынены, а з 1440 г - адноўлены (запісаны падзеі за 1432 - 1440 гг. і звесткі за 1441 - 1445 гг. ).


Частка трэцяя («Летапісец вялікіх князёў літоўскіх»), як ужо адзначалася, таксама складаецца з асобных апавяданняў (уласна «Летапісца » і «Аповесці пра Падолле»). Першае з іх стваралася ў два этапы першапачаткова (1382 - 1392 гг. ) чалавекам, блізкім да Вітаўта. Ен імкнуўся растлумачыць дзеянні вялікга князя ў перыяд барацьбы за ўладу. Пасля апавяданне працягвалася духоўнай асобай у 1420-я гг XV ст. (магчыма, напярэдадні маючай адбыцца каранацыі Вітаўта). «Аповесць пра Падолле» пачынаецца са слоў «Коли господар был на Литовской земли князь Ольгерд», - што мела на мэце акрэсліць правы княства на гэтую частку сучаснай Украіны падчас захопу яе палякамі.


Падагульненне зробленага вышэй аналізу дазваляе вызначыць наступную схему ўзнікнення летапіснага зводу: 1) ён быў складзены не пазней як у 1446 г. (бо тут нічога не гаворыцца пра каранацыю Казіміра ў 1447 г. ) і не раней як у 1446 г (паколькі ёсць адпаведны запіс за гэты год); 2) звод узнік на падставе папярэдніх «агульнарускіх» (царкоўных) летапісных зводаў, Смаленскага летапісу і апавядання аб перыпетыях барацьбы Вітаўта за ўладу («Оrigo regis»); 3) падставай для яго стварэння стала вяртанне Вітаўта да «агульнарускай» палітыкі (а таксама, магчыма, незадавальненне тлумачэннем асобных падзей у «Паліхроне» Фоція 1418 г. і маючая адбыцца каранацыя); 4) першыя запісы былі зроблены ў Смаленску (смаленская епіскапская кафедра - ?) і, можна меркаваць, не без ведама мітрапаліта Герасіма; 5) смерць Вітаўта, пачатак міжусобнай вайны ў княстве і, урэшце, спаленне Герасіма Свідрыгайлам перапынілі ход летапісання. Аднак у Смаленску(?) апошняе было адноўлена, дададзена «Аповесць пра Падолле» і зроблены апошні запіс агульнарускіх падзей за 1446 г.


Паводле меркавання В А Чамярыцкага першы беларускі летапісны звод 1446 г узнік у выніку злучэння асобнай рэдакцыі (1446 г.) «Паліхрона» Фоція і «Пахвалы Вітаўта». Характэрная рыса летапіснага зводу - яго «агульнарускі» характар.


3 1458 г узнікаюць асобныя мітраполіі: Руская Кіеўская і Руская Маскоўская. У апошняй мітрапаліт таксама паступова страчвае палітычнае значэнне. «Агульнарускім» летапісам усё больш становіцца летапіс велікакняжацкі. Падпарадкаванне летапісання палітычным інтарэсам дзяржавы ва ўмовах абвастрэння барацьбы паміж княствамі Маскоўскім і Літоўскім за рускія землі адбілася на яго далейшым развіцці. У канцы XV ст. летапісны звод перапрацоўваецца з мэтай акрэсліць асобную ад Масквы гісторыю ВКЛ, «агульнаруская» частка скарачаецца і ставіцца на апошняе месца. Так узнікла Слуцкая рэдакцыя I беларускага зводу. Далейшая гісторыя беларускага (беларуска-літоўскага) летапісання — гэта гісторыя ўзнікнення і развіцця II беларускага зводу.

1. 7. 3. II беларуска-літоўскі звод


Да спісаў II беларуска-літоўскага зводу адносяць летапісы: Красінскага, Патрыяршы А і Б, Альшэўскі, Археалагічнага таварыства, Румянцаўскі, Ціханравава, Пазнанскі, Еўраінаўскі. Для ўсіх іх характэрнае злучэнне двух асобных летапісных помнікаў: 1) легендарнай гісторыі аб паходжанні князёў і шляхты Вялікага княства Літоўскага ад знатных рымлян («Хронікі») і 2) «Летапісца вялікіх князёў літоўскіх». З'яўленне легендарнай часткі (уласна «Хронікі») выклікана імкненнем паказаць шляхту ВКЛ не менш, а то і больш радавітай, чым шляхта Кароны, адказаць на распаўсюджаную ў Еўропе легенду аб паходжанні дынастыі вялікіх князеў літоўскіх ад конюха і пацвердзіць свае права на рускія землі (права заваёвы). Легенда была выкарыстана маскоўскім бокам, каб паказаць узурпацыю літоўскімі князямі ўлады над рускімі землямі. 
Калі жонкай Васіля III стала Алена Глінская з Літвы, гэтае пытанне не ставілася жорстка, аднак існавала рэальная патрэба абгрунтаваць старажытную радаслоўную ўладароў ВКЛ.


Да таго ж аб'яўленне Івана III «гасударом усея Русі» выклікала неактуальнасць «агульнарускай» часткі, як і ўжывання назвы «рускае». Неабходна было новае абгрунтаванне правоў на «рускія землі» («па праву мяча»), якое, дарэчы, ёсць ужо ў першым зводзе пры вызначэнні правоў на Падолле. Нельга таксама адмаўляць выразнае ўзмацненне жамойцкага патрыятызму, рост цікавасці жамойтаў да сваёй гісторыі. Узнікненне ў такіх умовах твора яскрава літоўскага па сваім характары было вельмі надзённым.


Першая (легендарная) частка II беларуска-літоўскага зводу мае поўную назву «Хроніка Вялікага княства Літоўскага і Жамойцкага». Слова «рускага» адсутнічае невыпадкова. «Хроніка », найбольш верагодна, узнікла ў 20-я гг. XVI ст. у асяроддзі вядомых магнатаў ВКЛ Гаштольдаў і Гальшанскіх, паходжанне якіх у творы выводзіцца непасрэдна ад нашчадкаў рымскай знаці ва ўмовах, калі гаспадаром усіх рускіх зямель называў сябе маскоўскі вялікі князь. Аўтар «Хронікі » пачынае сваё апавяданне з эпохі рымскага імператара Нерона (I ст. н. э. ). Сваёй жорсткасцю гэты дыктатар наводзіў такі жах на рымлян, што асобныя з іх вымушаны былі, ратуючы сваё жыццё і маёмасць, уцякаць з Італіі. I вось адзін «княжа» (патрыцый) Палемон, «который же цесар Нерону был кровным», сабраў 500 падначаленых яму людзей - добраахвотнікаў з сем'ямі і накіраваўся шукаць больш бяспечныя землі. Праз некаторы час «эмігранты» праз Балтыйскае мора прыплылі да вусця Нёмана, падняліся ўверх па яго цячэнню. Мясцовасць, дзе яны апынуліся, палічылі прывабнай і пачалі "размноживатися». Пры гэтым асабліва падкрэсліваецца значэнне Жамойці: «н от того часу панство Литовское пачалося звати и множити от Жомоити». Аднаўляючы генеалогію літоўскіх князёў, аўтар «Хронікі » «не абцяжарваў сябе пошукамі неабходных імёнаў частку з іх ён перайначыў з Іпацьеўскага летапісу частку вывеў ад гарадоў і рэк (Каўнас - Кунас, Неман - Неманас, Гальшаны - Гольша і г. д. ). Апавяданне даводзілася да Гедыміна, які, згодна легендзе, заснаваў новую сталіцу княства - Вільню.


Можна меркаваць, што прыкладна ў гэты ж час (1520 - 1530-я гг. ) «Хроніка » была злучана з «Летапісцам вялікіх князеў літоўскіх», які пачынаў генеалогію князёў ад Гедыміна. Пры гэтым ен быў істотна перапрацаваны. Паказальна, што «агульнаруская» частка (якая ўжо ў Слуцкай рэдакцыі I беларускага зводу аднесена на апошні план) у II зводзе зусім адсутнічае.


Першапачатковы тэкст ІІ беларуска-літоўскага зводу, у склад якога ўвайшла «Хроніка Вялікага княства Літоўскага і Жамойцкага» разам з «Летапісцам вялікіх князёў літоўскіх», у 40-я гг XVI ст. быў дапоўнены новымі летапіснымі матэрыяламі. Была таксама зроблена істотная рэдактарская апрацоўка ўсяго тэксту: скарочана адно апавяданне, пашырана другое, унесены дапаўненні, заменены асобныя прозвішчьі герояў, уведзены падзагалоўкі. Гэта дало падставу даследчыку В. А. Чамярыцкаму вызначыць у складзе ІІ зводу тры рэдакцыі 1) кароткую (летапіс Красінскага і блізкі да яго Патрыяршы А); 2) пашыраную (Патрыяршы Б, Румянцаўскі, Альшэўскі, Археалагічнага таварыства, Ціханравава); 3) поўную (Пазнанскі і Рачынскага). Узнікненне поўнай рэдакцыі ён датуе першай паловай 50-х гт. XVI ст.  

Такім чынам, мы можам назіраць паступовую эвалюцыю летапісання ў Вялікім княстве Літоўскім, чарговым этапам якой стаў ІП беларускі звод, ці «Хроніка Быхаўца".

1. 7. 4. III беларуска-літоўскі звод («Хроніка Быхаўца»).
 Методыка аналізу легендарных частак летапісаў


III беларуска-літоўскі звод атрымаў такую назву ад адзінага вядомага даследчыкам спіса, які быў выяўлены ў бібліятэцы памешчыка Быхаўца (маёнтак Магілёўцы Ваўкавыскага павета Гродзенскай губерні) у 1820-х гг. Хроніка, арыгінал якой згублены, ахоплівае гісторыю ВКЛ ад легендарных часоў да 1506 г. Каштоўнасць хронікі ў тым, што яна змяшчае арыгінальныя звесткі (складзеныя па назіраннях, успамінах храніста і г. д. ) за другую палову XV - пачатак XVI ст. «Хроніка Быхаўца» з'явілася ў выніку перапрацоўкі і спалучэння трох летапісных помнікаў: 1) Слуцкай рэдакпыі I беларускага зводу; 2) Іпацьеўскага летапісу; 3) поўнай рэдакцыі «Хронікі Вялікага княства Літоўскага і Жамойцкага»


III беларуска-літоўскі звод стаў вынікам гісторыка-літаратурнага сінтэзу пагадовых запісаў і асобных апавяданняў. Складанне новага летапіснага помніка абумоўлена развіццём геаграфічных уяўленняў, больш пільнай увагай да генеалогіі. Але адной з галоўных прычын яго ўзнікнення стаў пачатак Лівонскай вайны. Істотныя тэрытарыяльныя страты, якія панесла ВКЛ, выклікалі імкненне ліцвінскіх патрыётаў нагадаць пра гераічныя і велічныя старонкі барацьбы з Маскоўскай дзяржавай, пра тое, што і «літоўскае кап'ё стаяла ля сцен Масквы».


Усё адзначанае вышэй дазваляе меркаваць, што III звод быў створаны ў 60-я гг. XVI ст., а ў 70-я гг. XVI ст. з'явіўся спіс (лацініцай на беларускай мове), які ў 1846 г. апублікаваў складальнік «Старажытнай гісторыі літоўскага народа» Т. Нарбут. III беларуска-літоўскі звод быў складзены. магчыма, не адной. а некалькімі асобамі, блізкімі да князёў Слуцкіх. Паводле сцвярджэння беларускага даследчыка М. М. Улашчыка, «Хроніка Быхаўца» была пачата праваслаўным, а прадоўжана католікам.


Месцам узнікнення летапісу-хронікі, хутчэй за ўсё, быў Новагародак. Пры абгрунтаванні такога пункту гледжання карысна звярнуцца да методыкі аналізу легендарных звестак летапісаў, прапанаванай М. Улашчыкам. У асноўных рысах яе можна сфармуляваць наступным чынам: 1) пачатковыя звесткі па гісторыі амаль усіх народаў змяшчаюць легенды; 2) легенды, нягледзячы на міфічнасць паведамленняў, адлюстроўваюць геаграфічныя, палітычныя і іншыя ўяўленні таго часу, калі яны складаліся; 3) аналіз звестак легенды дазваляе даследчыку ў шэрагу выпадкаў акрэсліць час і месца напісання (складання).

1. 8. АСАБЛІВАСЦІ ЛЕТАПІСАННЯ ХУП - ХУШ СТ. НА БЕЛАРУСІ


Аслабленне Вялікага княства Літоўскага (асабліва ў сярэдзіне XVII ст.), наступ каталіцызму, працэсы апалячвання вышэйшага саслоўя Беларусі садзейнічалі таму, што летапісанне губляе свой агульнадзяржаўны характар. Да гэтага спрычынілася наладжаная работа канцылярыі, у выніку якой летапісы становяцца другараднай крыніцай гістарычнай інфармацыі. Павялічваецца ўвага да мясцовых падзей, пераважна тых, сучаснікам якіх з'яўляўся летапісец. Летапісы набываюць характар мемуарнай літаратуры. Як прыклад можна прывесці Баркалабаўскі (Баркулабаўскі)  летапіс.


Баркалабаўскі летапіс ахоплівае падзеі перыяду другой паловы XVI -пачатку XVII ст., пераважна тыя, што адбыліся на Магілёўшчыне у сяле і замку Баркулабаве, Быхаве, Магілёве. Ён быў напісаны ў канцы 1580 -1608 гг., найбольш верагодна, баркалабаўскім святаром Фёдарам Філіпавічам (духоўнікам князёў Саламярэцкіх), а апошні запіс 1633 г. (узяцце Смаленска каралём Уладзіславам) быў зроблены пазней. Пры асвятленні падзей да канца XVI ст. заўважаецца храналагічная непаслядоўнасць, устаўкі. Толькі з 1594 г. матэрыял выкладаецца год за годам.


Найбольшую каштоўнасць у Баркалабаўскім летапісе маюць звесткі пра паўсядзённае жыццё простых людзей Беларусі. Тут падрабязна апісваюцца гаспадарчае становішча і побыт беларускіх сялян, неўраджаі, голад, паведамляецца пра час і ўмовы пасяўных работ, пра цэны на прадукцыю сельскай гаспадаркі.


Разам з тым Баркалабаўскі летапіс змяшчае цікавыя звесткі пра дзеянні рускіх войскаў пад Магілёвам у апошні перыяд Лівонскай вайны, аб прыходзе казакоў на Беларусь (у прыватнасці, С.Налівайка), пра Лжэдзмітрыя IІ і інш.


Насычанасць летапісу ўласнымі ўражаннямі аўтара, дэталёвымі звесткамі пра жыццё князёў Саламярэцкгх, характар запісаў увогуле падштурхоўваюць асобных даследчыкаў беларускай гісторыі да думкі, што Баркалабаўскі летапіс - помнік гісторыка-мемуарнай літаратуры.

Спробы адрадзіць летапісанне ў першай палове XVIII ст. прывялі да ўзнікнення асобнага яго віду на Беларусі - гарадскіх хронік. Найбольш вядомая «Магілёўская хроніка» Т. Сурты і Трубніцкіх, якая была напісана на працягу жыцця некалькіх пакаленняў жыхароў г. Магілёва і ахоплівае перыяд з 1526 г. да пачатку XIX ст. На фоне падзей, якія адбываліся пераважна ва Усходняй Беларусі, раскрываецца багатая гісторыя горада, назву якога летапісцы звязваюць з імем Льва. Хроніка адлюстравала не толькі падзеі, але і забабоны, міфы таго часу.


Другая вядомая магілёўская хроніка - «Запіскі ігумена Арэста» ахоплівае падзеі больш як за 500 гадоў (да 1847 г., больш ці менш поўныя звесткі з 1578 г. ). Гэта, магчыма, апошняя спроба стварыць гісторыю горада Магілёва. Аўтар (хутчэй за ўсё, уніят) выкарыстаў папярэднюю хроніку і асабістыя назіранні. На жаль, цікавыя падзеі 1812 г. асветлены вельмі мала.

Хронікі г. Магілёва напісаны на польскай мове. Не з'яўляецца выключэннем і «Хроніка Віцебска», ці «Летапіс Панцырнага і Аверкі», -помнік беларускага летапісання XVII - ХУІІІ ст., у якім падаюцца факты з гісторыі горада Віцебска.


Такім чынам, летапісанне на Беларусі мае шматвяковую гісторыю. Летапісы з'яўляюцца багатай крыніцай вывучэння нашай гісторыі, значэнне якой цяжка пераацаніць.

2. МЕМУАРНАЯ ЛІТАРАТУРА

2. 1. АГУЛЬНАЯ ХАРАКТАРЫСТЫКА


Пад мемуарнай літаратурай  разумеюць творы, у цэнтры якіх знаходзіцца асоба аўтара. Грамадскія падзеі ў іх паказаны не ўвогуле, а ў сувязі з гэтай асобай, праз яе суб'ектыўнае ўспрыманне. Трэба мець на ўвазе, што тэрмін «мемуары»(ад франц. memоrіеs або лац. mеmоriаlе) ужываецца і ў шырокім сэнсе, у якасці вызначэння цэлай групы крыніц, заснаваных на памяці, і ў вузкім — для вызначэння асобнаго іх віду - успамінау,


У дачыненні да класіфікацыі мемуараў адзінага погляду не існуе. Пераважная частка даследчыкаў падзяляе іх у адпаведнасці з формай фіксацыі інфармацыі на наступныя чатыры віды:  


1. Успаміны - калі аўтар праз нейкі час пасля пэўных падзей расказвае аб іх ці аб усім сваім мінулым жыцці (сюды ж можна далучыць аўтабіяграфіі, жыццеапісанні). Успаміны пішуцца самім мемуарыстам і такі від мемуараў найбольш распаўсюджаны.


2 Літаратурны запіс успамінаў - узнікае тады, калі мемуарыст звяртаецца да дапамогі літаратара і апошні надае ўспамінам літаратурную форму, нічога не скажаючы ў тэксце і не ўносячы ў яго нейкіх «упрыгожанняў». Тым не менш літаратар усё ж пакідае сваё «я» ў мемуарах і, вывучаючы літаратурныя запісы ўспамінаў, заўсёды неабходна ўдакладняць ступень яго ўмяшання.


3 Калі вуснае апавяданне мемуарыста аб мінулым стэнаграфуецца (ці пратакаліруецца), то твор набывае форму стэнаграфічнага (пратакольнага) запісу ўспамінаў. Яны звычайна ствараюцца па ініцыятыве архіваў, інстытутаў, камісій і музеяў, якія зацікаўлены ў зборы і захаванні мемуарных крыніц. Пры вучэнні гэтага віду мемуарнай літаратуры трэба мець ва ўвазе, што, па-першае, пры стэнаграфаванні ўспамінаў на мемуарыста пэўным чынам уплывае асоба, якая вядзе гаворку. Па-друтое, успаміны прымаюць форму мемуараў толькі пасля расшыфроўкі, выпраўлення і падпісання іх аўтарам. I па-трэцяе, па сваім стылі стэнаграмы ўспамінаў захоўваюць асаблівасці размоўнай мовы (шурпатасці мовы, непаслядоўнасць выкладання  і г. д. ).


4 Дзённікі як від мемуарнай літаратуры ўзнікаюць тады, калі сучаснік апавядае аб падзеях, людзях, пачуццях і г. д. дзень за днём, на працягу ўсяго свайго жыцця або нейкага яго перыяду. Звычайна дзённікі ствараюцца па асабістай ініцыятыве аўтара, і аўтары іх апавядаюць аб перажытым  з пазіцыі таго ж часу.

 Такім чынам, усе мемуары з'яўляюцца запіскамі сучаснікаў аб мінулым, але кожны від па-свойму даносіць гэтае мінулае да ведама наступных пакаленняў.


Найбольш распаўсюджаныя віды мемуараў - дзённікі і ўспаміны. Дзённікі пішуцца пад пэўным эмацыянальным уздзеяннем ад падзеі, мемуарыст яшчэ не можа ўзняцца да асэнсавання яе ў цэлым, адлюстроўвае толькі асобныя бакі рэчаіснасці. Успамінам уласцівы рэтраспектыўны  погляд на падзеі, што дае падставу для іх глыбейшага асэнсавання. Апавядальная плынь ачышчаецца ад усяго дробязнага, неістотнага. Але адначасова губляюцца дэталі, знікаюць нюансы. Крыніца становіцца менш дакладнай, аўтарытэтнай. Найбольш ідэальнымі ў мемуарнай літаратуры з'яўляюцца творы, у якіх дзённікавая дакладнасць спалучаецца з сінтэтычнасцю, уласцівай успамінам (калі аўтар пры складанні апошніх карыстаўся сваімі ранейшымі дзённікавымі нататкамі).


Адзначанае спалучэнне даволі часта сустракаецца ў запісках падарожнікау, якую вызначаюць даволі часта як асобны жанр гісторыка-літаратурных апавяданняў. Сапраўды, літаратуры падарожжаў заўсёды належала істотная роля ў працэсе знаёмства аднаго народа з другім. Назіранні падарожніка - гэта, як правіла, свежы погляд прадстаўніка іншай культуры, іншых традыцый і каштоўнасцей. Існуе характэрная рыса, якая дазваляе аднесці сведчанні падарожнікаў да мемуарнай літаратуры, паколькі яны таксама заснаваны на памяці і фіксаваліся пераважна ў выглядзе дзённікавых запісаў ці ўспамінаў (а таксама іх спалучэння).

2. 2. ЭТАПЫ РАЗВІЦЦЯ МЕМУАРНАЙ ЛІТАРАТУРЫ НА БЕЛАРУСІ


Як і іншыя віды апавядальных крыніц, мемуарныя творы маюць сваю ўласную гісторыю. У яе развіцці можна адзначыць наступныя этапы:


Першы этап акрэсліваецца ў друтой палове ХVI ст., калі летапісцы аддаюць перавагу сюжэту апавядання, мясцовым падзеям, гісторыі жыцця асобных сем'яў ці дзеячаў. З'яўляюцца творы, якія знаходзяцца на мяжы паміж летапісам і мемуарамі (напрыклад, Баркалабаўскі летапіс). Напачатку аўтар застаецца як бы староннім назіральнікам тых ці іншых падзей, апавядае аб сабе ў трэцяй асобе або ўвогуле не акрэслівае сваё існаванне («Дзённікі паходаў Стэфана Баторыя» і інш.). Але нават у тых творах, дзе асоба аўтара выразна прысутнічае, адзначаецца найбольш істотная, характэрная рыса развіцця мемуарнага жанру другой паловы XVI - XVII ст. - пільная ўвага да грамадскіх падзей у краіне. Уражанні аб убачаным, пачутым і перажытым былі настолькі моцнымі, што прымушалі сведкаў весці запісы, каб пакінуць гэтыя падзеі для гісторыі. Стваральнікамі твораў гісторыка-мемуарнай прозы былі ў асноўным прадстаўнікі шляхецкага саслоўя. У той час немагчыма было знайсці такой шляхецкай сям'і, дзе б ні вяліся дзённікі, і не толькі аб гаспадарчым і асабістым жыцці, але і аб найбольш важных палітычных падзеях, якія адбываліся ў краіне. Таму даследчыкі акрэсліваюць творы гэтага часу як гісторыка-мемуарную літаратуру.


Другі этап у развіцці мемуарнага жанру ў асноўным супадае з ХVIIІ ст. Калі раней, у XVII ст. дыярыушы пераважна бясстрасна фіксавалі падзеі, то цяпер у дзённіках і ўспамінах з'яўляецца суб'ектыўнае «я» аўтара, адлюстроўваюцца яго думкі і пачуцці (эгацэнтрычнасць). Мемуарыстыка ўзбагачаецца ў жанравых адносінах, набліжаецца да мастацкай прозы - прыгодніцкага рамана (I. Турчыноўскі, С. П. Пільштынова), сентыментальнай аповесці-споведзі (Ф. Карпінскі). У мемуарах гэтага часу прыметны традыцыі «жыцейскай», бытавой літаратуры, выкладанне матэрыялаў у форме дзённікавых запісаў, «раманаў у пісьмах». Усе гэтыя змены тлумачацца ўнутранымі зменамі ў тагачасным чалавеку, які ўсё больш усведамляў сябе асобай, індывідуальнасню. У мемуарнай літаратуры XVIII ст., як і папярэдняй, разам з тым шмат велізарных прагалаў - слаба паказана жыццё вёскі, амаль адсутнічае горад. Гэта патрабуе супастаўлення і дапаўнення мемуарных твораў іншымі крыніцамі.


Трэці этап акрэсліваецца на пачатку XIX ст. і ахоплівае перыяд прыкладна да 1920-х гг. Паступова павялічваецца колькасць твораў мемуарнай літаратуры, заўважаны яе паварот да народнага, сялянскага жыцця. Узрастае палітызаванасць, інфармацыйная насычанасць крыніц, аўтары якіх былі ў цэнтры найбольш значных падзей свайго часу Такая тэндэнцыя асабліва акрэсліваецца з канца 50 - 60-х гг. XIX ст. Пашыраецца кола аўтараў, сярод якіх - значная колькасць разначынцаў: чыноўнікаў, служачых, інтэлігентаў, а крыху пазней - купецтва, сялян і рабочых. У іх творах шырока адлюстроўваецца дзейнасць цэнтральнай і мясцовай адміністрацыі, прадстаўнікоў народнай адукацыі, духавенства, жыццё сялянства і розных слаёў гарадскога насельніцтва, становішча арміі і г. д. У гэтых мемуарах асоба ўсведамляецца не сама па сабе, а ва ўзаемасувязі з рознымі грамадскімі групамі. Больш дакладна вызначаюцца грамадска-палітычныя погляды аўтараў. Узмацняецца публіцыстычная накіраванасць, мемуарныя творы набываюць грамадскае гучанне. Павялічваецца ўвага аўтараў да мастацкіх вартасцей мемуараў, яны часцей звяртаюцца да дакументаў і дапаможных матэрыялаў, каб падкрэсліць дакладнасць сваіх слоў. Асаблівасцю мемуарнай літаратуры канца XIX - пачатку XX ст. становіцца дакладнае вызначэнне аўтарамі сваёй сацыяльнай ці нацыянальнай прыналежнасці, грамадска-палітычных і ідэйных пазіцый.


Чацвёрты этап, як і папярэднія, не мае дакладнай храналагічнай мяжы. Ён акрэсліваецца з пачаткам паступовага ўстанаўлення Савецкай улады на тэрыторыі Беларусі. Мемуары гэтага часу ўсё больш вызначаюцца ў якасці зброі ідэалагічнай і палітычнай барацьбы. Актыўна збіраюцца і публікуюцца ўспаміны ўдзельнікаў рэвалюцыйных падзей другой паловы XIX - пачатку XX ст., Кастрьгчніцкага перавароту (ці, як пазней яго называлі, - рэвалюцыі), грамадзянскай вайны (1920 -1930-е гг. ). Мемуарысты адшукваюць тыповыя сітуацыі, тыповыя вобразы, прыходзяць да разумення тыповасці сваёй індывідуальнасці («я» - як і «ўсе»), дэманструюць непарыўнасць свайго лёсу з лёсам краіны, народа. Новым штуршком развіцця мемуарнай літаратуры стала барацьба з фашызмам у 1941 - 1945 гг. Узрастае колькасць мемуараў, а таксама з'яўляюцца новыя іх разнавіднасці: успаміны-анкеты, стэнаграфічныя і літаратурныя запісы ўспамінаў. Мемуары часам набываюць навуковую вартасць не толькі як крыніца, але і даследаванне (успаміны кіраўнікоў партызанскага руху П. К. Панамарэнкі, П. 3. Калініна і інш. ).

3 пачатку 1960-х гг. з'яўляюцца таксама ўспаміны дзеячаў культуры (3. Азгура, П. Мядзёлкі, А. Карпюка і інш. ) савецкіх і партыйных кіраўнікоў, якія не ўдзельнічалі ў партызанскім і падпольным руху (К. Кавалёва).


Апошні, пяты, этап яшчэ толькі акрэсліўся з канца 1980-х гг. Яго характэрнымі рысамі, у адрозненне ад папярэдняга, сталі меншая ступень заідэалагізаванасці твораў, публікацыя тых з іх, што не маглі ўбачыць свет (успаміны рэпрэсіраваных, дзеячаў беларускай эміграцыі), імкненне выказаць тое, што не змаглі раней (у гэтым сэнсе асабліва паказальныя ўспаміны А. Каршока «Развітанне з ілюзіямі»). Жыццё працягваецца, а значыць, працягваецца і  гісторыя мемуарнага жанру.

2. 3. ГІСТОРЫКА-МЕМУАРНАЯ ЛІТАРАТУРА ДРУГОЙ ПАЛОВЫ XVI - XVII СТ. 
ЯК КРЫНІЦА ПА ГІСТОРЫІ БЕЛАРУСІ


Праблема вызначэння мемуараў XVI - XVII ст., з'яўляецца для крыніцазнаўцаў найбольш складанай, паколькі мемуарную літаратуру гэтага перыяду вельмі складана аддзяліць ад публіцыстыкі, эпісталярных твораў, а часам нават ад летапісу. Аб гэтым сведчаць спрэчкі наконт Баркалабаўскага летапісу, а таксама такой цікавай крыніцы, як «Дзённікі паходау Стэфана Баторыя на Расію».


«Дзённікі... » складзены ў выглядзе пісьмаў, аднак апавядаюць не аб прыватных падзеях, а з'яўляюцца лаканічнымі запісамі ходу баявых дзеянняў. Так, дзённік апошняга паходу Стэфана Баторыя на Расію (асада Пскова) складзены ў перыяд з ліпеня 1581 па 1582 г. адным з сакратароў каралеўскай канцылярыі ксяндзом Станіславам Піятроўскім па даручэнні кароннага гетмана Андрэя Апалінскага. У арыгінале рукапісу ёсць шматлікія памылкі і пропускі. Але вінаваты ў гэтым не перапісчыкі. Справа ў тым, што пераважная частка пісьмаў пісалася ў спешцы, у палатках, напярэдадні бою і гэта безумоўна адбілася на якасці тэкстаў. Аўтары у значнай ступені імкнуліся (як і папярэднікі-летапісцы) бясстрасна дзень за днём паведамляць пра ход ваенных дзеянняў. Апошняе і складае асноўны змест гэтых твораў. Аднак часам аўгары робяць эмацыянальныя адступленні («гледзячы на гэга, і мы праслязіліся»), паведамляюць пра перамовы з Маскоўскай дзяржавай, пра місію А. Пасевіно аб дзейнасці езуітаў у Полацку, змяшчаюць апісанні дыпламатычных прыёмаў, правілаў ваеннага паходу і г. д.


Акрэсліваючы «пераходны» характар Баркалабаўскага летапісу, «Дзённікаў паходаў Стэфана Баторыя» і Люблінскага сойму, большасць гісторыкаў лічыць самым раннім мемуарным помнікам з вядомых у сучасны момант «Гістарычныя запіскі» Фёдара Еўлашоўскага, напісаныя на беларускай мове ў 1603 - 1604 гг. У іх аснову, відаць, ляглі дзённікавыя запісы аўтара за папярэднія 40 гадоў. Ф. Еўлашоўскі -ураджэнец Брэстчыны (1546 - 1619), дробнапамесны шляхціц, адукаваны чалавек і здольны юрыст, беларускі мемуарыст. Ён доўті час служыў падсудкам (судовым абвінаваўцам, памочнікам суддзі) Навагрудскага павятовага суда, неаднаразова выбіраўся дэпутатам сейма Рэчы Паспалітай. Яму даводзілася весці справы высокапастаўленых асоб у судах розных інстанцый. што было звязана з частымі паездкамі па беларускіх і польскіх гарадах і давала багаты матэрыял для назіранняу. Ф. Еўлашоўскі быў доўгі час у блізкіх адносінах з Крыштафам Радзівілам Сіроткам, меў даволі блізкія адносіны са Стэфанам Баторыем, з'яўляўся сведкам заключэння Люблінскай уніі, членам камісіі па складанні «Трыбунала Вялікага княства Літоўскага» статута вышэйшага дзяржаўнага суда. Таму ў дзённіку, побач з адлюстраваннем свайго ўласнага жыцця, змяшчаецца багаты матэрыял для вывучэння палітычнай гісторыі, культуры Беларусі XVI ст., светапогляду, побыту, адносін да падзей прадстаўнікоў розных класаў, найперш шляхты.


Арыгінал мемуараў захаваўся ў няпоўным аб'ёме. Адсутнічае ўступная частка, не выключана, што запісы вяліся і пасля 1604 г, якім абрываюцца мемуары. Першая публікацыя крыніцы была ажыццёўлена Ф. Любамірскім з польскага перакладу. Крыху пазней, у 1886 г., твор Еўлашоускага апублікаваў па львоўскай копіі украінскі гісторык У. Антановіч (назваўшы аўтара Ф Еўлашэўскім).

Пэўную цікавасць як крыніца аб польска-літоўскай інтэрвенцыі ў Маскоускую дзяржаву ўяўляе «Дыярыуш» Самуіла Маскевіча -непасрэднага ўдзельніка падзей. Галоўная ўвага ў ім нададзена ваенным падзеям. «Дыярыуш» С. Маскевіча не з'яўляецца дзённікам у поўным сэнсе гэтага слова. Толькі яго кароткія пачатковыя запісы (з 1594 па 1604 г.) сапраўды маюць характар дыярыуша. Пасля ж запісаў аб 1604 г. летапісная манера выкладання змяняецца. На змену сухой канстатацыі фактаў прыходзіць разгорнутае, эмацыянальна насычанае сюжэтнае апавяданне. Апісанне падзей і фактаў становіцца больш дэтальным, аўтар то забягае наперад, то вяртаецца да мінулага, істотна парушаючы храналагічную паслядоўнасць выкладання. Гэта сведчыць пра тое, што «Дыярыуш» С. Маскевіча ствараўся не па свежых слядах падзей, а па ўспамінах аб мінулых часах. Таму і назва «дыярыуш» з'яўляецца ўмоўнай


У сваім творы С Маскевіч імкнецца аддаць належнае гераізму і сяброў, і ворагаў (дарэчы, такая ж рыса характэрна і аўтарам «Дзеннікаў» паходаў С. Баторыя). Аўтар паказвае Міхаіла Шэйна, арганізатара абароны Смаленска, як мужнага воіна і вопытнага палкаводца і адначасова бяздарнасць Дзмітрыя Шуйскага, які ўцек з поля бою і даў магчымасць каралеўскім войскам бесперашкодна ўвайсці ў Маскву. Аўтар захапляецца прыгажосцю Масквы, якая, па яго словах, сапраўды нагадаала «Трэці Рым». Працяглае знаходжанне у Маскве, частае наведванне баяр у якасці ганаровага госця ці сябра дало магчымасць С. Маскевічу пазнаёміцца з іх бытам і звычаямі. Асабліва яго ўражвалі адсутнасць у маскавітаў еўрапейскай адукацыі, іх адносіны да жанчын, музыкі, танцаў, Кітай-горад, зброя. Значнае месца ў «Дыярыушы» займае паказ некаторых рыс жыцця рускага сялянства і яго адносіны да інтэрвентаў. Ён справядліва падкрэсліваў штоі нтэрвенцыя ўздымала просты люд на барацьбу. Народная помста ў адлюстраванні С.Маскевіча хоць і страшны, але заканамерны вынік вайны.


С. Маскевіч імкнуўся крытычна адносіцца не толькі да сваіх сяброў і ворагаў, але і да сябе. Вобраз самога мемуарыста займае ў творы значнае месца. Гэты небагаты шляхціц япгчэ ў маладыя гады паступіў на воінскую службу ў спадзяванні выбіцца ў людзі, забяспечыць свой матэрыяльны дабрабыт. Праслужыўшы каля 20 год, аб'ездзіўшы ўсю Прыбалтыку, Масковію і Украіну, ён звольніўся ў чыне палкоўніка. Нягледзячы на сваю сціплую адукацыю, С. Маскевіч з'яўляўся інтэлігентным чалавекам і ўмеў прыстасоўвацца да розных умоў. Адвага і разважлівасць, вясёлы нораў і сяброўская прыязнасць да іншых садзейнічалі яго аўтарытэту не толькі сярод шляхты, але і магнатаў. С. Маскевіч быў чалавекам верацярпімым, якога не хвалявала рэлігія, а вырашэнне палітычных пытанняў ён лічыў прэрагатывай магнатаў. Магчыма, гэтым і можна растлумачыць тую палітычную непрадузятасць, якая выяўляецца ў яго «Дыярыушы».


Цікавым помнікам, які адлюстраваў падзеі нацыянальна-вызваленчай вайны пад кіраўніцтвам Багдана Хмяльніцкага, з'яўляецца «Дыярыуш» Багуслава Маскевіча, сына Самуіла Маскевіча. Б. Маскевіч з'яўляўся ўдзельнікам карных экспедыцый напачатку у войску Іерэміі Вішнявецкага на Украіне, а пасля ў войску Януша Радзівіла на Беларусі. «Дыярыуш» пачынаецца з кароткіх аўтабіятрафічных запісаў за 1643 г. і абрываецца на звестках за 1649 г. (заключная частка твора ў рукапісе не захавалася). Значнае месца ў «Дыярыушы» Б. Маскевіча займаюць апісанне падзей, якія папярэднічалі паўстанню Б. Хмяльніцкага, адлюстраванне жыцця магнацкага двара Іерэміі Вішнявецкага, але гэта з'яўляецца толькі пралогам да той асноўнай часткі твора, дзе распавядаецца аб нацыянальна-вызваленчай барацьбе на Украіне і антыфеадальнай вайне на Беларусі. У спадчыну ад бацькі Багуслаў узяў уменне не толькі назіраць, але дакладна і вобразна адлюстроўваць убачанае, пачугае і перажытае. Сведчаннем таму ў «Дыярыушы» з'яўляецца апісанне Запарожскай Сечы, украінскага стэпу, задушэнне паўстання ў Мазыры і г. д. У яго «Дыярыушы» ёсць шмат выдатна выпісаных батальных сцэн, партрэтных і пейзажных замалёвак, тонкіх назіранняў. Аўтар паказвае вайну з усёй яе жорсткасцю, разбурэннямі і шматлікімі ахвярамі. Асабліва вобразна апісана пакаранне паўстанцаў у Мазыры, Бабруйску, Рэчыцы. Аднак сімпатыі Б. Маскевіча не на баку ўдзельнікаў паўстання, паколькі апошнія, па меркаванні мемуарыста, падрывалі адзінства Рэчы Паспалітай.


Вялікую гісторыка-пазнавальную цікавасць уяўляе «Дыярыуш» беларускага шляхціца Адама Каменскага-Длужыка, які трапіў у канцы 1687 г. у маскоўскі палон і вымераў сваімі крокамі ўсю Маскоўскую дзяржаву на доўгім шляху ў далёкі Якуцк, а адтуль у Запаляр'е і Прымор'е ў якасці зборшчыка ясаку (падатку). А Каменскі-Длужык цікавіўся літаральна ўсім: адлегласцю паміж гарадамі і населенымі пунктамі, іх эканамічным становішчам і геаграфічным размяшчэннем, навакольнай флорай і фаунай, жыццём, бытам і звычаямі мясцовых жыхароў  і г. д. Ён сімпатызуе абарыгенам, нягледзячы на іх язычніцкі вобраз жыцця і нізкі культурны ўзровень. «Дыярыуш» А Каменскага-Длужыка з'яўляецца, бадай, самым першым з усіх вядомых помнікаў пра Сібір. «Дыярыуш» напісаны на польскай мове, але апошняя не адрозніваецца ў Каменскага чысцінёй. У ей даволі выразна выяўляюцца як русізмы, так і беларусізмы, выкарыстанне якіх ніколі б не дазволіў сабе карэнны паляк. Можна меркаваць, што А. Каменскі-Длужык паходзіў з асяроддзя спаланізаванай шляхты, якая пераважала ў заходняй частцы Беларусі. Мемуарыст не называе месца свайго нараджэння, нават тады, калі гэта выклікалася ходам апавядання. Ён толькі адзначае, што быў рэпатрыіраваны з Масквы і дастаўлены ў сваю «пажаданую айчызну» -Беларусь, дзе ў хуткім часе, 27 студзеня 1667 г. ён памер і быў пахаваны ў Нясвіжы.


У сярэдзіне XVII ст. у развіцці мемуарнай літаратуры акрэсліваюцца пэўныя змены. Шматлікія войны, спусташэнні, голад і звязаныя з імі песімізм, апатыя, апалітычнасць акрэсліваюць паступовую і своеасаблівую пераацэнку каштоўнасцей мемуарыстамі. На першы план паступова выходзіць апісанне ўласнага жыцця, а не грамадска-палітычных падзей. Такі паварот у бок эгацэнтрызму (што так ярка выявіўся ў мемуарнай літаратуры наступнага, XVIII ст. ) відаць ужо ў «Хроніцы» Яна Цадроўскага. Гэта - сямейная хроніка, якая па форме (асабліва сваім пачаткам) нагадвае аўтабіяграфію. Я. Цадроўскі ў 1637 г. у свіце Багуслава Радзівіла наведаў Галандыю, Францыю, Англію, затым у 1641 г. ажыццявіў паўторнае поўнае няўдач і прыгод падарожжа ў Галандыю. Так ці інакш гэтыя звесткі знайшлі сваё адлюстраванне ва ўспамінах. Дарэчы, як і апавяданне аб тым, як інертны ў палітычных адносінах Я. Цадроўскі быў уцягнуты ў шляхецкую змову ў Мінску супраць маскоўскага войска. Праўдзіва і вобразна апісаны ім пагром езуітамі пратэстанцкай абшчыны ў Вільні. Не ў меншай ступені адлюстраваны і старонкі сямейнага жыцця: смерць бацькі, нараджэнне дзяцей, уласнае вяселле і г. д. Мемуарыст сам дакладна акрэслівае эгацэнтрызм свайго апавядання, вызначаючы мэту ўспамінаў: «Каб дзеткі мае ведалі, як служыў я майму ваяводству і мілай айчыне»

2. 4. МЕМУАРНАЯ ЛІТАРАТУРА ХУШ СТ.

2. 5, ЛІТАРАТУРА ПАДАРОЖЖАЎ ЯК ГІСТАРЫЧНАЯ КРЫНІЦА.

ЗАПІСКІ ЗАМЕЖНЫХ ДЫПЛАМАТАЎ I ПАДАРОЖНІКАЎ

АБ БЕЛАРУСІ XVI - ХVIII СТ.


Літаратуры падарожжаў заўсёды належала істотная роля ў працэсе знаёмства розных народаў. Безумоўна, падарожнікі за кароткі час маглі скласці толькі павярхоўнае ўражанне аб убачаным. Даволі часта яны свядома скажалі рэчаіснасць, рабілі вывады з выпадковых з’яў. Да чужынцаў у эпоху сярэднявечча не толькі ў Маскоўскай дзяржаве ставіліся з недаверам, не спяшаліся ім раскрываць душу. I ўсе ж запіскі падарожнікаў змяшчаюць свежы погляд прадстаўніка іншай культуры, іншых традыцый і каштоўнасцей.


Аналізуючы запіскі падарожнікаў, неабходна не толью вывучаць асобу падарожніка, але і мэту падарожжа, тыя задачы, якія ставіліся перад ім.


У дачыненні да гэтага можна заўважыць, што ў XVI ст. праз Беларусь праязджалі тыя, каго не столькі жаданне, колькі справа (дыпламатычная і інш. ) вымушала падарожнічаць. Бо XVI ст. - гэта новы зтап узаемаадносін Усходу і Захаду. Краіны Паўночнай і Заходняй Еўропы, якія ўступілі на шлях развіцця капіталізму, мелі патрэбу ў новых крыніцах узбагачэння і рынках збыту. Яны ўсё часцей звярталі ўвагу на дзяржавы Усходняй Еўропы і Азіі. Былі і іншыя прычыны для пільнай увагі да ўсходніх суседзяў, найперш Маскоўскай дзяржавы: турэцкая агрэсія вымушала шукаць новых саюзнікаў, а рэфармацыйныя рухі спарадзілі цікавасць новых сучаснікаў да навакольнага свету, найперш да суседніх народаў і краін. На хвалі гэтых розных і супярэчлівых штарэсаў праз Беларусь на Усход рушылі замежныя прадпрымальнікі, дыпламаты, гандляры, навукоўцы.


Адны з іх аб Беларусі пакінулі звестак няшмат. Яны былі захоплены сабой і сваімі ўласнымі справамі. Да ліку такіх можна аднесці Дж. Гарсея тыповага прадстаўніка англійскіх дзелавых колаў XVI ст. Ён пакінуу аж тры самастойных творы аб Расіі, але Беларусь, княства Літоўскае цікавіла яго толькі як шлях да Масквы, дзе ён знаходзіўся амаль два дзесяцігоддзі. Дарэчы, у Маскоўскай дзяржаве яго ахрысцілі Ерамеем, а ад Уільма прозвішча Ульянаў - хто яго ведае, можа і пакінуў ён на маскоўскай зямлі сваіх нашчадкаў. Ён апавядае толькі пра ўрачыстыя сустрэчы яго пры двары караля Рэчы Паспалітай, апісвае багацці літоўскіх магнатаў, найперш Радзівілау, і іх гасціннасць. Яго «Запіскі» аб Расіі XVI - пачатку XVII ст. істотнага значэння для вывучэння гісторыі Беларусі, такім чынам, не маюць.


Як супрацьлегласць яму Рэйнгольд Гейдэнштэйн. Сакратар прускага князя, адукаванейшы чалавек - ён з 1582 г. на працягу 30 гадоў знаходзіўся на службе пры двары каралёў Рэчы Паспалітай С. Баторыя і Жыгімонта III Вазы. Невыпадкова, што яго праца «Запіскі пра Маскоўскую вайну» заснавана не толькі на ўласных назіраннях, але і на дакументах, якія Р. Гейдэнштэйн трымаў у руках. Да таго ж у яе рэдагаванні (а магчыма, і ў напісанні) прымалі ўдзел С. Баторый і Я Замойскі. Зразумела, што ў сваім апісанні Р. Гейдэнштэйн абараняў іх палітыку і ставіўся да азначаных асоб з яўнай сімпатыяй. У пэўнай ступені - гэта праца не падарожніка, а пастаяннага жыхара Рэчы Паспалітай, толькі іншаземнага паходжання.

У гэтым сэнсе большым іншаземцам з'яўляўся С. Герберштэйн. Пасольства на чале з С. Герберштэйнам 2 разы (у 1516 і 1526 г. ) праязджала праз тэрыторыю Беларусі, накіроўваючыся да маскоўскага цара ад аўстрыйскага імператара Максіміліяна. Па дарозе С. Герберштэйн вёў дзённік, які, вярнуўшыся на радзіму, апрадаваў і апублікаваў у 1549 г. пад назваю «Запіскі аб маскавіцкіх справах». Але, акрамя «маскавіцкіх спраў» тут шмат звестак аб Беларусі і ВКЛ увогуле.


Даволі падрабязныя звесткі аб беларускіх землях ёсць у запісках венецыянскага пасла Фаскарыно, які быў у Беларусі ў 1537 г., англічаніна Флетчэра (1584 г. ), немца Петрэя, што пражыў у Расіі 4 гады (1616 -1620 гг. ), аўстрыйскага пасла Меерберга (1661 г. ), чэха Танера (1678 г. ), сакратара аўстрыйскага пасольства Корба (1698, 1699 гг. ) і многіх іншых.


Аналізуючы запіскі замежных дыпламатаў і падарожнікаў, неабходна імкнуцца аддзяліць убачанае і апісанае непасрэдна імі ад звестак з іншых рук, іх абагульненняў. Так, А. Пасевіна карыстаўся звесткамі вядомага купца Дж. Тэдальдзі (ён як спрактыкаваны дыпламат вывучаў звесткі аб краінах, куды ён павінен быў накіроўвацца). Пры гэтым істотнае значэнне мае вывучэнне факта аб тым, ці валодаў той ці іншы аўтар мовай тых народаў, тэрыторыю якіх ён праязджаў. Можна заўважыць, што мэты і задачы падарожнікаў шмат у чым вызначалі змест назіранняў.


На што ж найперш звярталі ўвагу іншаземцы, праязджаючы праз Беларусь? Па-першае, яны пакінулі шмат звестак аб геаграфічных і прыродных умовах, аб межах Беларусі (многія з іх даволі дакладна вызначалі этнічныя межы Беларусі: заходнюю - Брэст, Гродна, паўночную - Друя, Віцебск, Полацк, паўднёвую - Прьшяць, усходнюю Днепр). Шмат каго ўжо ў XVI ст. цікавіла сама назва Белая Русь. Пры гэтым нараджаліся самыя неверагодныя версіі. Так, паводле меркавання немца Петрэя, назва «Белая» паходзіць ад таго, што мужчыны ў летні час носяць белыя шапкі, а жанчыны набельваюць твар.


Па-другое, вельмі шмат звестак аб прыродзе Беларусі. Безумоўна, што на характарыстыку апошняй істотна ўплываў пэўны сезон, калі іншаземец праязджау праз Беларусь. Летам гэга былі «прыгожыя даліны», вясной і восенню - балоты, гразь Побач з летапісамі, запіскі іншаземцаў з'яўляюцца цікавай крыніцай ддя вывучэння клімату Беларусі пэўнага часу.


Падарожнікі адзначаюць суровыя, але ўсе ж спрыяльныя для гаспадаркі прыродна-геаграфічныя ўмовы (асабліва для жывёлагадоўлі, рыбнай лоўлі, палявання, бортніцтва). 3 культур, што вырошчвалі, упамінаюць збажыну, проса, грэчку, лён. У лясах вадзіліся туры і зубры. С. Герберштэйн іх адрозніваў і нават пакінуў замалёўкі.


Пераважная частка падарожнікаў пакінула звесткі аб шляхах зносін. Можна заўважыць, што яны праязджалі ў кірунку Вільня, Полацк, Ноўгарад, але часцей - праз Вільню ці Брэст і далей праз Мінск, Барысаў, Оршу. Зімою выкарыстоўвалі «рускія сані», летам - лёгкія фурманкі. Не самыя лепшыя эпітэты можна знайсці ў запісках падарожнікаў аб беларускіх дарогах.


Пытанні эканамічнага жыцця гарадоў і мястэчак Беларусі асвятляліся павярхоўна, няпоўна ці зусім не асвятляліся. Больш падрабязна -геаграфічнае становішча гарадоў, знешні выгляд, абарончыя збудаванні, прыводзіліся звесткі аб колькасці цэркваў

3. ЛІТАРАТУРНЫЯ I ПУБЛІЦЫСТЫЧНЫЯ ТВОРЫ ЯК ГІСТАРЫЧНЫЯ КРЫНІЦЫ


Неабходна адрозніваць літаратурныя творы як гістарычныя крыніцы і крыніцы па гісторыі літаратуры (у якасці якіх могуць выступаць і рэчавыя помнікі, і іншыя віды пісьмовых крыніц). 


Творы літаратуры, дзе мастацкая форма не менш істотная, чым сам змест, як і помнікі публіцыстыкі (для якіх характэрна перавага палемічных функцый) займаюць асаблівае месца сярод гістарычных крыніц. Яны не столькі дакументальна фіксуюць падзеі, колькі адлюстроўваюць эмоцыі, адчуванні, роздум аўтараў аб пэўных падзеях і з'явах. Літаратурныя і публіцыстычныя творы маюць першаступеннае значэнне для вывучэння гісторыі культуры, ідэалогіі. Яны могуць служыць і служаць таксама цікавай для гістарычнай навукі крыніцай узнаўлення сацыяльна-палітьгчнай карціны эпохі, да якой яны адносяцца.


Безумоўна, літаратурныя творы рознай эпохі характарызуюць розныя рысы, на працягу часу змянялася і іх роля як гістарычных крыніц. У развіцці ўсходнеславянскай літаратуры (і беларускай у прыватнасці) гэта прыкладна такія ўмоўныя перыяды XI - XIII ст., XIV - XVIII ст., XIX - пачатак XX ст., літаратурныя творы савецкага часу.


Для першага перыяду характэрны імкненне аўтараў да дакументальнасці, дакладнасці ў перадачы звестак, а таксама росквіт агіяграфічнай літаратуры.

3. 1. АГІЯГРАФІЧНЫЯ КРЫНІЦЫ


Хрысціянства Русь (Кіеўская, Полацкая, Тураўская), а разам з тым і пэўныя культурныя традыцыі ўзяла ад Візантыі. Агіяграфічная літаратура - не выключэнне. Час яе ўзнікнення цяжка вызначыць дакладна. Першыя «пасіёны» («страсці»), «мартырыі» («сведчанні») апавядалі пра пакутніцкую смерць вернікаў падчас пераследу хрысціян (гэта прыкладна пачатак III ст. ). Магчыма, першыя аповесці пра пакутнікаў і грунтаваліся на рэальных фактах. Пасля ж, аздобленыя легендарнымі падрабязнасцямі, яны самі рабіліся легендаю, накшталт хрысціянскай аповесці. У гэтым напрамку агіяграфія пэўны час працягвала традыцыі прыгодніцкага эліністычнага рамана.


Але паступова элемент займальнасці, белетрыстычнасці ў агіяграфіі знікае, саступаючы месца прагматызму і схематычнасці. Вобразы персанажаў усе больш пазбаўляюцца індывідуальнасці, ідэалізуюцца, мадэлююцца з вядомага набору станоўчых якасцей, аддаляюцца ад рэальнасці. Складваюцца пэўныя схемы, якіх імкнуцца прытрымлівацца складальнікі гэтага віду гісторыка-літаратурных твораў. Можна заўважыць, што ў большасці жыцій пасля рытарычнага ўступу (дзе часцей за ўсе будуецца формула самапрыніжэння: я - грэшнік) распавядаецца пра нараджэнне святога дзіцяці, у час якога нярэдка адбываюцца дзівосныя праявы і цуды (Аўраамій Смаленскі, Кірыла Тураўскі).


Герой жыція найчасцей яшчэ ў дзяцінстве выяўляе любоў да кніжнай навукі і «веры Хрыстовае». Рэдка ён гуляе з іншымі дзецьмі, аддаючы перавагу малітве і спевам царкоўным. У манастырскай келлі святы паказвае прыклад у пакорнасці, цярплівасці. Ён дабіваецца прызнання і любові часам пасля шматлікіх выпрабаванняў (напрыклад, смаленскі архімадтрыт Аўраамій). Адзначаны Духам Святым, ён бачыць праявы, здзяйсняе дзівосныя цуды, гаворыць з анёламі і шмат карысці духоўнай прыносіць тым, хто чуе ягоныя казанні, бачыць яго лад жыцця. У канцы апавядання змяшчаецца пахвала святому, параўнанне героя са старадаўнімі святымі, просьба маліцца за тых, хто шануе ягоную памяць, а таксама рытарычныя заклікі да святога, яго бацькоў і яго роднага горада. 



Адхіляцца ад гэтай схемы можа толькі апавяданне пра святога пакутніка, дзе пераважная ўвага засяроджваецца на апісанні пакутаў святога. Адзін з даследчыкаў агіяграфіі трапна падкрэсліў гэтае адрозненне мартырыя ад уласна жыція. «У першым выпадку - ідэальны момант, у другім - ідэальнае жыццё».

Адзначыўшы такі схематызм вобразаў і падзеяў, заканамерна паставіць пытанне а ў якой ступені можна разглядаць жыціе як гістарычную крыніцу, у якой ступені яна адпавядае гістарычнай сапраўднасці? В В Ключэўскі, адказваючы на гэтае пытанне ў сваёй магістэрскай дысертацыі, прыйшоў да высновы, што жыціе калі і можна разглядаць як гістарычную крыніцу, то ў найбольшай ступені як недакладную. Ён вылучыў наступныя тэзісы.


Першы. У жыціі ў адпаведнасці з літаратурнай задачай біяграфічныя факты з'яўляюцца толькі пэўнымі формамі для выяўлення ідэальнага вобразу святога. Сапрауды, пафас усяго жыцця і дзейнасці падзвіжніка заснаваны на перайманні ідэальнага ўзору паводзін і старажытнага святога, пакутніка, апостала, і ўрэшце – Хрыста. Так, святая полацкая князеўна Ефрасіння пераймае «Жыціе Ефрасінні Александрыйскай». Святы Яфрэм, які напісаў «Жыціе Аўрамія Смаленскага», відавочна пераймае манеру Яфрэма Сірына, што апісаў «Жыціе Іаана Залатавуснага», а аўтар аповесці пра Меркурыя Смаленскага спасылаецца на «Жыціе Меркурыя Кесарыйскага» (і ўвогуле, акалічнасці подзвігу апошніх настолькі падобныя, што шэраг даследчыкаў лічаць смаленскага пакутніка хутчэй народнай легендай, чым гістарычнай асобай, а само казанне пра яго - вынікам «перасадкі» на ўсходнеславянскую глебу апавяданняў пра велікамучаніка Меркурыя Кесарыйскага). Да месца адзначыць, што і дні шанавання гэтых святых (ці выпадкова?) прыпадаюць на адзін дзень - 7 снежня.


Другі тэзіс В. В. Ключэўскага «3 апісваемага жыцця «жыціе» бярэ толькі такія рысы, якія вядуць да вызначанай задачы». Аднатыповасць жыційнай літаратуры - гэта не толькі адметнасць жанру, але і асаблівасць тых з'яў, якія яны адлюстроўваюць.


Трэці тэзіс: выбраныя рысы абагульняюцца ў жыціі настолькі, каб індывідуальная асоба знікла ў іх за рысамі ідэальнага плана.


Аўтар жыція не выдумляў апавядання, напрыклад, пра набожнае дзяцінства свайго героя, нават калі і не меў неабходных звестак пра гэта, і не проста ўстаўляў у тэкст адпаведную падрыхтаваную папярэднікамі формулу. Ён упэўнены, што святы павінен быў паводзіць сябе такім чынам у той ці іншай сітуацыі (бо інакш не стаў бы святым'). Падобная «ўстаўка» з'яўляецца, такім чынам, не выдумкай, а хутчэй, «біяграфічнаю гіпотэзаю» (па словах В. В. Ключэўскага).


Чацверты тэзіс: агіябіёграф і гісторык глядзяць на апісваемую асобу з розных пунктаў гледжання: першы шукае ў ёй адлюстраванне ідэалу, другі індывідуальных гістарычных рыс. Менавіта таму аўтар жыція апісвае толькі кульмінацыйныя моманты з жыцця свайго героя, выключаючы з твора ўсе, што, на ягоную думку, магло б пашкодзіць ажыццяўленню гэтай задумы. Менавіта таму іншыя, «другарадныя» персанажы пададзены эскізна, як фон, на якім дзейнічае святы. Бадай, адзіным выключэннем з гэтага правіла ў «Жыцці Ефрасінні Полацкай» з'яўляецца эпізод падарожжа слугі Міхаіла на абрад Багародзіцы.


Гісторык у сваёй працы імкнецца прытрымлівацца храналагічнай паслядоўнасці. Кніжнік-жыццеапісальнік, наадварот, у адных выпадках пераказвае кожнае слова (напрыклад, размова Ефрасінні Полацкай і епіскапа Іллі), у другім - побач ставіць эпізоды, якія аддзелены гадамі і нават дзесяцігоддзямі. Часавая ўмоўнасць жыціяў сапраўды тлумачыцца тым, што кніжнік-агіёграф і не ставіў перад сабою задачы дакладна фіксаваць учынкі героя, не меў на мэце напісаць яго біяграфію. Жыціе - не жыццяпіс, адлегласць паміж ім і біяграфіяй, па словах Ключэўскага, як паміж іконай і партрэтам.


Пяты тэзіс Ключэўскага: колькасць і якасць біяграфічных фактаў у жыціі адваротна прапарцыянальныя ўрачыстасці прычыны стварэння жыція і храналагічнай адлегласці, якая ляжыць паміж смерцю святога і напісаннем жыція.


Сапраўды, трэба мець на ўвазе. што большасць жыційных твораў неаднаразова перапісвалася і рэдагавалася. Да нашага часу захаваліся пераважна спісы. Вядома, напрыклад, 6 рэдакцый жыція Меркурыя і Аўрамія Смаленскіх, ды і іншых старажытных усходнеславянскіх жыцій. Пры гэтым з часам жыціі ствараліся з нагоды рэлігійных урачыстасцей і біяграфічныя дэталі ўвогуле знікалі за ідэальным вобразам святога.

Дык у якой ступені «Жыціі... » можна выкарыстоўваць як гістарычную крыніцу? М. Блок, французскі гісторык, прызнаючы, што шмат якія агіяграфічныя творы не даюць грунтоўных звестак пра тых асоб, чыё жыццё яны павінны апісваць, раіў аднак «пашукаць указанняў на асаблівы лад жыцця і мыслення ў тую эпоху, калі яны былі напісаны... і гэтыя жыціі зробяцца неацэннымі» .


Сапраўды, рэгламентаванасць структуры, зместу, аўтарскай пазіцыі кніжніка-агіёграфа не выцеснілі з містычнага свету жыцій характарыстык той эпохі, у якую яны былі створаны. Агіяграфічныя творы даюць унікальны па багацці матэрыял пра ўмовы жыцця, светапогляду, асяроддзя, у якім жылі іх персанажы.

3. 2. ЛІТАРАТУРНЫЯ  I ПУБЛІЦЫСТЫЧНЫЯ ТВОРЫ XI - ХШ СТ.


Агіяграфічныя творы складаліся з мэтай стварэння «прыкладаў жыцця», якія трэба было пераймаць, на аснове якіх трэба было будаваць сваё жыццё. Публіцыстычная накіраванасць характэрная для ўсіх літаратурных твораў XI - XIII ст., размежаванне іх з уласна публіцыстычнымі вельмі ўскладняюцца. Прыкладам таго з'яўляецца творчасць Кірылы Тураўскага. Адны яго называюць кампілятарам, другія творцам, і нават магчымым складальнікам «Слова аб палку Ігаравым». Усё ж не выклікае сумнення, што гэта - адукаванейшы чалавек свайго часу, выдатны прамоўца, нездарма празваны сучаснікамі Златавустам. Час не быў літасцівы да літаратурнай спадчыны Кірылы Тураўскага, але да нас дайшло больш за 40 яго твораў: казанні, павучанні на тэмы Евангелля, пісанняў прарокаў, малітвы і канон аб пакаянні, аповесці. За рэлігійнай формай яго твораў стаяць рэальныя факты жыцця сучаснага пісьменніку грамадства, жорсткая барацьба сацыяльных і культурных тэндэнцый. Таму літаратурная і публіцыстычная спадчына Кірылы Тураўскага з'яўляецца важнай крыніцый не толькі для вывучэння дзейнасці пісьменніка, яго светапогляду, але і духоўнай атмасферы той эпохі.


Цікавай крыніцай выхаваўчага, навучальнага зместу (але, безумоўна, свецкага характару) з'яўляецца «Павучанне Уладзіміра Манамаха», напісанае ў 1117 г., але памылкова ўключанае ў Лаўрэнцьеўскі спіс «Аповесці мінулых гадоў» пад 1097 г. Аўтар («пры святым хрышчэнні Фёдар, а рускім імем Уладзімір») дае настаўленні падрастаючаму пакаленню, дзеліцца вопытам свайго багатага на падзеі жыцця. Вялікі кіеўскі князь, дзелячыся ўспамінамі, таксама расказвае пра свае ўзаемаадносіны з полацкімі князямі і паходы на беларускія землі. Трэба мець, аднак, на ўвазе, што твор пісаўся Уладзімірам Манамахам «на санях сидя» (ужо на схіле гадоў жыцпя); безумоўна, асобныя эпізоды сцёрліся ў памяці, а даціроўкі даюцца вельмі прыблізна, іх неабходна ўзгаднлць са звесткамі летапісаў.


Яшчэ ў большай ступені цікавай крышцай перыяду XI - ХІП ст. з'яўляецца «Слова аб палку Ігаравым». Тэкст гэтага помніка быў знойдзены А. I. Мусіным-Пушкіным у 1795 г. (з яго была зроблена копія для імператрыцы Кацярыны II) і ў 1800 г. апублікаваны. Падчас вайны 1812 г. арыгінал твора знік. Адсутнасць арыгінала дала падставу скептыкам даказваць, што «Слова... » - пазнейшая падробка канца ХVІII ст. Нягледзячы на праведзеныя даследаванні з дапамогай камп'ютэрнага аналізу тэксту (яны пацвердзілі сапраўднасць гэтага помніка ўсходнеславянскай літаратуры ХІІ ст. ), азначаны скептытызм прысутнічае і ў многіх сучасных даследчыкаў. Вучоныя, якія адстойваюць сапраўднасць «Слова... », падкрэсліваюць, што гэта яшчэ і выдатны літаратурны твор; што можна падрабіць почырк, але нельга падрабіць стыль Гамера або Багушэвіча.


Складана параўнаць «Слова... » з іншым помнікам літаратуры гэтага часу (твор, як вядома, датуюць 1185 - 1187 гг. ). Але літаратуры аб ім столькі ж, колькі пра Атлантыду, яе немагчыма пералічыць. Апошняе цікавае даследаванне — праца акадэміка Б. А. Рыбакова, прысвечаная пошукам аўтара «Слова... » . У «Слове аб палку Ігаравым» адаюстраваліся дзве найбольш характэрныя рысы літаратуры XI -XIII ст. - імкненне не вызначаць свайго аўтарства і адсутнасць выдуманых персанажаў. Незалежна ад таго, хто з'яўляецца аўтарам «Слова... » (асобныя даследчыкі прыпісваюць аўтарства Кірыле Тураўскаму), гэты помнік літаратуры XII ст. можна вызначыць як найцікавейшую крыніцу па палітычнай гісторыі Беларусі XI - XII ст. Важнае месца ў «Слове » займае характарыстыка дзейнасці полацкіх князёў. У партрэтнай галерэі самых  выдатных дзеячаў сівой даўніны, паказаных у  паэме - вобраз Усяслава. да якога невядомы аўтар адносіцца з сімпатыяй. Малюючы Усяслава Чарадзея магутным князем, аўтар адначасова падкрэслівае бессэнсоўнасць міжусобных войнаў, у якіх прымаў удзел і ён, звяртаецца з заклікам да прадстаўнікоў дзвюх дынастый - Усяслава Чарадзея і Яраслава Мудрага перапыніць раздоры і сваркі.


«Слова » істотна дапаўняе летапісы. У прыватнасці, кіеўскі летапісец амаль нічога не гаворыць аб дзейнасці Усяслава Чарадзея ў якасці кіеўскага князя. Толькі ў гэтым літаратурным творы мы сустракаем звесткі аб гарадзенскім князі Ізяславе Васількавічы. Цікавыя паралелі аб міжусобіцах у Полацкай і Кіеўскай землях (якія вобразна перададзены ў супастаўленні «р. Сула - Дзвіна»). Можна меркаваць, што аўтарам «Слова » быў адзін са складальнікаў кіеўскага летапісу XII ст. або ён меў на руках спіс Полацкага летапісу.

Існуе вельмі шмат мастацкіх перакладаў «Слова », у тым ліку і на беларускую мову (Я Купалы, М Гарэцкага, Р Барадуліна, I. Чыгрынава). Аднак для псторыка яны цікавыя толькі як сучасныя літаратурныя пераклады, для тэксталагічнага вывучэння іх выкарыстоўваць немэтазгодна.

3. 3. ПУБЛІЦЫСТЫЧНЫЯ ТВОРЫ XVI - ХУШ СТ.


У гэты перыяд развіваецца кнігадрукаванне, і таму неабходна адзначыць, што літаратуразнаўцы ўмоўна падзяляюць гісторыка-літарагурныя творы на рукапісныя і друкаваныя Да рукапісных яны адносяць тыя матэрыялы, якія засталіся ў асабістым архіве пісьменніка і зберагліся незалежна ад таго, надрукаваныя яны ці не трапілі ў друк. Асноўным відам рукапісаў называюць аўтографы - уласнаручныя творчыя рукапісы пісьменніка, якія маюць пераважнае значэнне пры вырашэнні спрэчных пытанняў аб сапраўднасці тэксту, складзе твора, даціроуцы і г. д.


У азначаны перыяд мастацкая літаратура па-ранейшаму грунтуецца на гістарычным матэрыяле. Тыпізацыя і мастацкі вымысел прысутнічае ў большай ступені (у параўнанні з папярэднім перыядам), але па-ранейшаму ўсе творы падпарадкаваны імкненню да дакладнасці і адпаведнасці гістарычным фактам. Так, у цэнтры апісання гісторыка-эпічнай паэмы Яна Вісліцкага «Пруская вайна» (1516) знаходзіцца знакамітая бітва 15 ліпеня 1410 г. Паэтычны твор аб Грунвальдзе напісаны, па словах самога аўтара, з мэтай захаваць у памяці нашчадкаў гераічную славу народа-пераможцы. Разам з тым Я. Вісліцкі ведае аб «траіснасці Русі» (Чырвоная, Белая, Чорная), з павагай адзначае ролю беларусаў («стойкіх», «смелых»), якія выдатна карыстаюцца лукам. Асобныя даследчыкі мяркуюць, што паэт нарадзіўся або жыў некаторы час на Беларусі. Неабходна адзначыць. што падчас працы над сваім творам Я. Вісліцкі карыстаўся выпіскамі з гістарычных крыніц аб Грунвальдскай бітве, таму ў паэме сустракаюцца звесткі, дэталі, якіх мы не знаходзім у іншых крыніцах.


Па-ранейшаму літаратурны твор лічыўся творам выхаваўчым. Невыпадкова, што значная частка мастацкіх твораў мела павучальны змест. Таленавітыя літаратары адначасова былі і выдатнымі педагогамі (Сімяон Полацкі). Гэта таксама прадвызначыла тое, што большасць літаратурных твораў мела пэўную публіцыстычную накіраванасць. Сінтэзам гістарычнага апавядання і публіцыстыкі з'явілася паэма Мікалая Гусоўскага «Песня пра зубра» (1520), дзе мастацкі вобраз магутнага цара беларускіх пушчаў паказаны ва ўзаемадзеянні з пэўнай сацыяльна-палітычнай рэчаіснасцю Вялікага княства Літоўскага. Паэма - цікавая крыніца вывучэння традыцый, ладу жыцця людзей XVI ст. Каштоўнай гістарычнай крыніцай з'яўляецца літаратурна-публіцыстычная спадчына Францыска Скарыны, Сымона Буднага, Васіля Цяпінскага, якая адлюстравала іх грамадска-палітычныя, філасофскія, прававыя, эстэтычныя і педагагічныя погляды і дазволіла нам вывучаць характэрныя рысы грамадскай думкі Беларусі XVI ст.


Каштоўным пластом літаратурна-публіцыстычных твораў XVI -XVIII ст. стала палемічная літаратура (само слова «палеміка» ў дакладным перакладзе азначае «спрэчка», «вайна»), у развіцці якой можна вылучыць дзве плыні: свецкую і рэлігійную. Да першай можна аднесці такія яскравыя помнікі, як «Отпісы» Філона Кміты-Чарнабыльскага і «Трактат аб норавах татар, літоўцаў і масквіцян» Міхалона Літвіна. Аўтарам апошняга з названых твораў даследчыкі доўті час лічылі Міхаіла Тышкевіча. які быў адным з паслоў дыпламатычнай місіі ў Крым у 1538 г. (аб чым гаварылася ў творы).


Зараз большасць даследчыкаў схіляецца да трактоўкі аўтара, прапанаванай польскім гісторыкам Е. Охманьскім: аўтарам «Трактата... » мог быць толькі Вінцэслаў (Вацлаў) Мікалаевіч, які жыў каля 1490 -1560 гг., літовец па нацыянальнасці, католік па веравызнанні, лацінскі сакратар велікакняжацкай канцылярыі . У яго былі прычыны хаваць сваё імя, паколькі ў творы не толькі жорстка крытыкуюцца існуючыя парадкі ў княстве, але і названы прозвішчы многіх магнатаў і святароў. Сумуючы па «хоробрай Літве» часоў Вітаўта, ён звяртаецца да вопыту суседзяў княства.


Аналізуючы твор як гістарычную крыніцу, трэба мець на ўвазе, што публіцыстычны твор Міхалона часам набывае рысы памфлета, дзе прысутнічае пэўная гіпербалізацыя, перабольшванне. Наўрад ці сапраўды ў гарадах літоўскіх пілі больш. чым у маскоўскіх, а жанчыны вялі сябе больш распутна і кіравалі сваімі мужамі і г. д. Палемічная гіпербалізацыятут спалучаецца з ідэалізацыяй дзяржаунага ладу Крымскага хансгва і Маскоўскай дзяржавы. Уплыў тэорыі аб рымскім паходжанні літоуцау (Міхалон адкідвае, аднак, легенду аб Палемоне) дазваляе нам зразумець рэзка адмоўныя адносіны Міхалона да «рутэнскай» мовы, што пераважала ў справаводстве. Ён праслаўляе латынь. У творы заўважаецца характэрны для тагачаснай свядомасці перанос антычнай доблесці на стэпавікоў-качэўнікаў. Вядома, што польская шляхта выводзіла сябе ад легендарных сарматаў (іранамоўнае насельніцтва стэпаў ад Табола да Дуная III ст. да н.э .- IV ст. н. э.). Перамогі качэўнікаў у гістарычным мінулым выклкалі не толькі страх, але і захапленне. Апошняе пераносілася на войскі маскоўскія і татарскія. Твор Міхалона дае магчымасць пазнаёміцца з уяўленнямі (магчыма, шырока распаўсюджанымі) пэўнай часткі мужчын княства аб жанчынах, сям'і, каханні і іх месцы ў жыцці чалавека і грамадства.


Патрыятычнымі пачуццямі, перажываннямі за сваю радзіму былі выкліканы і «Отпісы» аршанскага старасты Фшона Кміты-Чарнабыльскага. Асноўная іх тэма - пагранічнае жыццё і сакрэтныя дадзеныя аб ваенных справах і намерах маскоўскага цара Івана Грознага. Аднак пэўныя з іх маюць выключна публіцыстычны характар. Так, у «Отпісах», адрасаваных кашталяну трокскаму, падканцлеру Вялікага княства Яўстафію Валовічу відавочныя імкненні апраўдаць свае дзеянні (сакрэтная перапіска з Масквою), ідэалізацыя маскоўскага цара, пэўны патрыятычны пафас «Дитя ещё невеста ходит, и с того дитяти мает быти внук - дай тому именье, еспектативу (прывілей на тую ці іншую вакансію – Аўт. ) дай Сыну дай, брату дай, слузе дай - а на абход Рэчы Посполитое што?.. »


Царкоўна-палемічная публіцыстыка гэтага часу звязана найперш з барацьбой дзвюх хрысціянскіх канфесій у Вялікім княстве Літоўскім, са стварэннем і дзейнасцю уніяцкай царквы. Адным з пачынальнікаў палемікі стаў Петр Скарга, рэктар Віленскай езуіцкай акадэміі, які ў 1574 г на польскай мове выдаў кнігу «Пра еднасць боскага касцела пад адзіным пастырам». Ідэю Пятра Скаргі падтрымалі кіеўскі мітрапаліт Міхаіл Рагоза і ўладзіміра-брэсцкі епіскап Іпацш Пацей, які пазней стаў уніяцкім мітрапалітам і заснавальнікам беларускай уніяцкай літаратуры. Яго пяру належаць тэарэтычныя трактаты «Унія грэкаў з касцелам рымскім» і «Гармонія царквы з касцелам рымскім», у якіх ён абгрунтоўваў унію, крытыкаваў лютэранства, кальвінізм і іншыя напрамкі рэфармісцкага руху ў Вялікм княстве Літоўскім.


Супраць контррэфармацьп і уніі выступілі Андрэй Волан, Лявонцій Карповіч, браты Зізаніі, Мялецій Сматрыцкі. Мялецій Сматрыцкі праславіўся такім творам, як «Фрынас» («Плач адзінай святой агульнай апостальскай заходняй царквы »). Напісаны вельмі таленавіта, з выкарыстаннем прац заходнееўрапейскіх пісьменнікау і філосафаў гэты твор меў велізарнае ўздзеянне на чытача, і таму выклікаў рэзкую ацэнку з боку не толькі каталіцкай царквы, але і каралеўскай улады. Лявонцій Карповіч, рэктар праваслаўнай брацкай школы, архімандрыт віленскага Свята-Духаускага манастыра па дэкрэту караля Рэчы Паспалітай Жыгімонта III Вазы быў зняволены на два гады турмы. Мялецій Сматрыцкі ж адышоў ад палемікі і заняўся педагагічнай, асветніцкай дзейнасцю.


Увогуле, для разумення азначаных твораў і іх вывучэння трэба мець на ўвазс канкрэтныя сацыяльна-эканамічныя і грамадска-палітычныя ўмовы, у якіх разгортвалася палеміка У другой палове XVI ст. паступова на змену рэфармацыйным ідэям, плыням вяртаюцца старыя догмы пра захаванне феадальнага ладу і ўплыву каталіцызму. Узнікае новы рух рэакцыйных феадальных сіл у Заходняй Еўропе - контррэфармацыя, якая набірае ў княстве сілу пасля смерці вядомага прыхільніка кальвінізму канцлера Мікалая Радзівіла Чорнага. Унія і каталіцтва атрымліваюць дзяржаўную падтрымку. Менавіта таму творы праваслаўных дзеячаў выглядаюць пратэстам супраць пргнёту. Між іншым, асобныя з іх былі такімі ж рэлігійнымі фанатыкамі, як Іязафат Кунцэвіч, вядомы прыхільнік уніі. Апошняе можна яскрава заўважыць на прыкладзе «Дыярыуша» Афанасія Філіповіча. Улічваючы назву, многія даследчыкі адносяць гэты твор да гісторыка-мемуарнай літаратуры. Аднак можна заўважыць, што «Дыярыуш» мае складаную структуру , і форма ўспаміаў была выбрана, па-першае, для паведамлення звестак аб сабе (у ято не было «сведачных» картак і Філіповіч складае «Гісторыю падарожжа»); па-другое, каб на прыкладзе свайго жыцця паказаць прыгнёт праваслаўнай царквы і акрэсліць крытыку уніі («навіны»). Наступная частка - «Фундамент непарадку касцёла рымскага» была дадзена ў мэтах крытыкі дзеянняў каталіцкага духавенства, а «Порада» - пэўны план дзеянняў, прапанаваны каралю. Такім чынам, «Дыярыуш» адпавядае ўсім канонам публіцыстычнага жанру: гістарычны матэрыял тут прысутнічае ддя доказу іх поглядаў

4. ЭПІСТАЛЯРНЫЯ КРЫНІЦЫ


Важную   групу   або   катэгорыю   гісторыка-літаратурных   крыніц складае эпісталярная спадчына — пісьмы, запіскі, пасланні і г.д. Пісьмы можна падзяліць на наступныя віды:


1) пісьмы ў перыядычныя выданні (тут трэба адрозніваць арыгіналы - сапраўдныя пісьмы, што былі дасланы ў перыядычныя выданні і адклаліся ў архіве іх рэдакцый, і іх публікацыі);


2) пісьмы ва ўстановы (дзяржаўныя, грамадскія, прыватныя). Паасобку яны могуць не мець цікавасці, паколькі найчасцей закранаюць прыватныя праблемы, але вывучэнне іх як масавай крыніцы дазваляе акрэсліць характэрныя рысы грамадскай думкі пэўнага часу;


3) пісьмы палітычным, грамадскім дзеячам, вучоным, прадстаўнікам мастацтва. Пісьмо, як, можа, ніякі іншы дакумент, здольнае спыніць імгненне, паказаць чалавека з усімі яго асабістымі клопатамі і грамадскімі сувязямі ў нейкі адметны момант жыцця (неабходаа адрозніваць афіцыйную і прыватную перапіску),


4) прыватная перапіска. Прыватнае пісьмо - гэта пісьмовы асабісты зварот аўтара да пэўнай асобы (ці некалькіх асоб). Устойлівымі элементамі эпісталярнага помніка з'яўляюцца указанне адраса, месца наіпсання, даты напісання, зварот да адрасата, подпіс аўгара пісьма (але часам даследчыкі маюць справу з пісьмамі, у якіх адсутнічае асобны з пералічаных элементаў а здараецца і ўсе разам ). Але ў змесце прыватнага пісьма аутар зусім свабодны - ён можа пісаць аб службовых, сямейных, асабістых справах. Звычайна пісьмо пішацца не для друку, не для ўсеагульнага (нават частковага) азнаямлення з ім трэціх асоб.

Вывучаючы эпісталярныя крыніцы, неабходна валодаць звесткамі па гісторыі пошты, яе ўстаноў, арыентавацца ў знаках (помніках) паштовага звароту - марках, паштовых штэмпелях і інш.


У сваім развіцці эпісталярныя крыніцы таксама прайшлі шэраг этапаў. Пісьмы як форма зносін між людзьмі былі распаўсюджаны ўжо з глыбокай старажытнасці (пісьмы на бяросце і інш. ). У Вялікім княстве асабліва пашыраецца перапіска ў XVI ст. Вельмі цікавым помнікам XVI ст., налрыклад, з'яўляецца пісьмо Міхаіла Глінскага епіскапу Луку Ватцэльроду, напісанае на паўлісце паперы 12 жніўня 1506 г. праз тыдзень пасля перамогі, атрыманай пад Клецкам. Яно дазваляе ўдакладніць структуру і памеры войскаў, дзень галоўнай бітвы (5 жніўня) і колькасць страт. Пісьмо князя епіскапу Ватцэльроду, з якім ён быў у сяброўскіх адносінах, мае яшчэ адно, больш істотнае значэнне. Яно было напісана ў перадсмяротаыя дні караля Аляксандра, калі пераможца з-пад Клецка, выратавальнік Літвы, згодна абвінавачванняў яго апанентаў, быццам бы прэтэндаваў на ягелонскую спадчыну, на велікакняжацкі пасад. Гэтае простае пісьмо без упамінання аб заслугах, якія за ім прызнае складальнік «Хронш Быхаўца», развенчвае легенду, якая вырасла вакол гэтага разгрому татар, вакол асобы военачальніка, увасабленнем якой з'яўляецца верш Мацея Стрыйкоўскага.


У другой палове XVI ст. пісьмы складана адрозніць ад іншых відаў апавядальных крыніц. У форме пісьмаў складаюцца дзённікі (Я. Збароўскі), эпісталярная форма служыць для выяўлення сваіх думак, поглядау, і вельмі складана размежаваць прыватную і афіцыйную перапіску (пісьмы аршанскага старасты Ф. Кміты-Чарнабыльскага). Вядомы таксама пасланні, што прыпісваюцца старцу Арцемію, які быў асуджаны за вальнадумства ў рэлігійных пытаннях Маскоўскім Саборам 1554 г. і ўцёк у Літву.  Таксама прыкладам можа служыць апублікаваная А Прахаскам  перапіска канцлера Вялікага княства Літоўскага Льва Сапегі, дзе ёсць пісьмы да Л. Сапегі (у прыватнасці, 93 пісьмы караля Жыгімонта, што тычацца абавязкаў Сапегі як канцлера і як сенатара, вельмі цікавыя пісьмы Іпація Пацея). Відавочна імкненне Л. Сапеп як дзяржаўнага дзеяча ўзняцца над прыватнымі інтарэсамі. I ўсе ж у такіх пісьмах (як I. Кунцэвічу 12 сакавіка 1622 г. ) ва ўсей велічнасці паўстае і асоба канцлера - чалавека разважлівага, асцярожнага, патрыёта сваёй Айчыны. Прыватнае пісьмо I. Кунцэвічу было яму папярэджаннем, якое той не пачуў і загінуў.



